
  ... ወደ ገጽ 4 ዞሯል

ዘላለም ግዛው 
   

አዲስ አበባ:- ሠላምን የሚያሰፍኑ 
የኢትዮጵያውያን መገለጫ ተግባራትን 
በመፈጸምና መከባበር፣ መፈቃቀር፣ 
መረዳዳትና እንግዳ ተቀባይነትን በማስመስከር 
ኢዱን ማሳለፍ እንደሚገባ ኢማምና የአዲስ 
አበባ ኢማሞች ማኅበር ምክትል ሰብሳቢ ሼህ 
መሐመድ ሲራጅ ገለጹ፡፡ 

ሼህ መሐመድ ለኢትዮጵያ ፕሬስ ድርጅት 
እንደገለጹት፤ አመራር ላይ ያለው አካል 
ብቻውን ሠላም ያመጣልኛል፣ አመራሩም 
ሕዝቡ ብቻ ሠላምን ያመጣልኛል ማለታቸው  
የዋህነት ነው፤ ሠላምን ለማስፈን የሁሉም 
ትብብር ያስፈልጋል። 

በሀገራችን የምንሰማቸው ነገሮች 
ኢትዮጵያውያንን የማይገልጹ መሆናቸውን 
የጠቆሙት ሼህ መሐመድ፤ ኢትዮጵያውያን 
የመከባበር፣ የመፈቃቀር፣ የመረዳዳት፣ 
የማያውቀውን ወገኑን ተቀብሎ አስተናግዶ 
መንገድ አሳይቶ የሚሸኝ ሕዝብ ነው፡፡ 
ማድረግ ያለብንም ቀድሞ አባቶቻችን ሲያደርጉ 
የነበሩትን መልካምነት ነው ብለዋል፡፡   

ኢድ የሚከበረው በመተዛዘን፣ 
በመከባበርና በመረዳዳት ነው፡፡ እያንዳንዱ 
ሙስሊም በዓሉን ሲያከብር በሃይማኖቱ ሕግና 
መመሪያ መሠረት ሠላምን በመናገርና ሠላማዊ 
እንቅስቃሴ በማድረግ አስተዋፅዖውን መወጣት 
ይኖርበታል ብለዋል ሼህ መሐመድ፡፡ 

ኢዱን 
ሠላምን 

የሚያሰፍን ተግባር 
በመፈጸም ማሳለፍ 

ይገባል 

የሴቶች ተጠቃሚነት ሕያው ምስክር

ኢዱን ሠላምን  ... ወደ ገጽ 8 ዞሯል

ማሕሌት ብዙነህ

በሀገሪቱ በተለያየ ምክንያት ሰፊ ቁጥር ያላቸው የኅብረተሰብ 
ክፍሎች ለማኅበራዊና ኢኮኖሚያዊ ችግሮች ተጋላጭ ይሆናሉ፡፡ 
በሚፈጠሩ ችግሮች ምክንያትም አብዛኛው ሰው ለጎዳና ብሎም 
ወዳልተፈለገ የሕይወት አቅጣጫ ለመግባት ይገደዳል፡፡

የእነዚህ ማኅበራዊና ኢኮኖሚያዊ ችግሮች ዋነኛ ተጠቂም 

ደግሞ ሴቶች ሲሆኑ ጎዳና ለመውጣት፣ በልመና ላይ ለመሰማራት 
እንዲሁም የፆታዊ ጥቃት ሰለባና ለወሲብ ንግድ ተጋላጭ 
በመሆንም ለተለያዩ ፈተዎች ይጋለጣሉ።

ይህንን ችግር ለመፍታት መንግሥት ዘርፈ ብዙ ሥራዎችን 
ሲሠራ የቆየ ሲሆን በተለይ በአዲስ አበባ ከተማ በቅርቡ ተመርቆ 

 የሴቶች ተጠቃሚነት ... ወደ ገጽ 8  ዞሯል

“በዓሉን... ወደ ገጽ 8 ዞሯል

“በዓሉን ስናከብር በመደጋገፍና 
የተቸገሩ ወገኖችን በማገዝ 

ሊሆን ይገባል”
- ሼህ ሐጂ ኢብራሂም ቱፋ

የኢትዮጵያ እስልምና ጉዳዮች ጠቅላይ ምክር ቤት ፕሬዚዳንት

አማን ረሺድና ማርቆስ በላይ 

አዲስ አበባ፦ የኢድ አል-ፈጥር በዓልን ስናከብር በመተዛዘን፣ 
በመደጋገፍና የተቸገሩ ወገኖችን በማገዝ ሊሆን እንደሚገባ የኢትዮጵያ 
እስልምና ጉዳዮች ጠቅላይ ምክር ቤት ፕሬዚዳንት ሼህ ሐጂ ኢብራሂም 
ቱፋ አሳሰቡ።  ፕሬዚዳንቱ 1445ኛውን የኢድ አልፈጥር በዓል 
አስመልክተው ለመላው ሕዝበ ሙስሊም የእንኳን አደረሳችሁ መልዕክት 
አስተላልፈዋል።

ሼህ ሐጂ ኢብራሂም በዓሉን አስመልክተው ባስተላለፉት 
መልዕክትም የኢድ አል-ፈጥር በዓል የሠላም፣ የደስታና የአብሮነት 

ማርቆስ በላይ

አዲስ አበባ፡- ያሳለፍነው የረመዳን ወር አያሌ 
ችግረኞችን ያገዝንበት፣ እርስ በርስ የተደጋገፍንበትና 
ኢትዮጵያውያን ኅብረ ብሔራዊ አንድነታቸውን በጽናት 
ያሳዩበት ወር ነው ሲሉ ጠቅላይ ሚኒስትር ዐቢይ 
አሕመድ (ዶ/ር) ገለጹ፡፡

ጠቅላይ ሚኒስትር ዐቢይ አሕመድ (ዶ/ር) 
1445ኛው የኢድ አልፈጥር በዓልን አስመልክተው 
ባስተላለፉት የእንኳን አደረሳችሁ መልዕክት፤ በዚህ “የረመዳን  ... ወደ ገጽ 8 ዞሯል

- ጠቅላይ ሚኒስትር ዐቢይ አሕመድ (ዶ/ር)

ዓመት ያሳለፍነው የረመዳን ወር ሠላማዊ፣ አያሌ 
ችግረኞችን ያገዝንበት፤ እርስ በእርስ የተደጋገፍንበት፣ 
የተለያዩ እምነት ያላቸው ኢትዮጵያውያን ኅብረ 
ብሔራዊ አንድነታቸውን በጽናት ያሳዩበት ወር ነበር 
ብለዋል፡፡

ለመንገዳችን የመብራት ምልክቶች የሚገጥሙንን 
ተግዳሮቶች በአንድነት ሆነን ልናልፋቸው እንደምንችል 
ያስገነዝቡናል ያሉት ጠቅላይ ሚኒስትሩ፤ “ብልህ ሰው 
ረመዳንን እስከ ረመዳን ያቆየዋል” እንደሚባለው 

“የረመዳን ወር ኢትዮጵያውያን እርስ 
በእርስ የተደጋገፉበት እና ኅብረ ብሔራዊ 
አንድነታቸውን በጽናት ያሳዩበት ነው”



ዜና

አመለወርቅ ከበደ

አዲስ አበባ፡-በትግራይ ክልል 90 በመቶ 
የሚሆኑ የጤና ባለሙያዎች ወደሥራ ገበታቸው 
መመለሳቸውን የክልሉ ጤና ቢሮ አስታወቀ፡፡

በትግራይ ጤና ቢሮ የክሊኒካል አገልግሎት ጉዳይ 
አስተባባሪ ቴዎድሮስ ጎበዜ (ዶ/ር) እንደገለጹት፤ 
በክልሉ ከሠላም ስምምነቱ ወዲህ 90 በመቶ የሚሆኑ 
የጤና ባለሙያዎች ወደሥራ ቦታቸው ተመልሰው 
አገልግሎት እየሰጡ ይገኛል፡፡

በድንበር አካባቢ የሚገኙ ቦታዎች ላይ የጤና 
ተቋማት ቢኖሩም ከደኅንነት ስጋት ጋር ተያይዞ 
የሕክምና ባለሙያዎች ሄደው አገልግሎት እየሰጡ 
አይደለም ብለዋል፡፡

ለዚህም እንደመፍትሔ በተንቀሳቃሽ ሕክምናና 
በሌሎች የሕክምና ቡድኖች አማካኝነት አገልግሎት 
እየተሰጠ ይገኛል ሲሉ አስረድተዋል፡፡

ቴዎድሮስ (ዶ/ር) አያይዘው እንደገለጹት፤ 
በግጭቱ ወቅት ተዘርፈው በአቅርቦት እጥረትና 
በሌሎች ምክንያቶች የተዘጉ የግል ጤና ተቋማት 
ወደሥራ ገብተዋል፤ አዳዲስ የጤና የግል ጤና 
ተቋማት ወደሥራ እየገቡ ይገኛል። 

ከአገልግሎት አንጻር ሦስት ተጨማሪ ሲትስካን 
በማስገባት የሲትስካን አገልግሎት እየሰጡ 
የሚገኝ ሲሆን፣ የክትባት፣ የወሊድ እና ሌሎች 
አገልግሎቶችም እየሰጡ ይገኛል ሲሉ አስረድተዋል፡፡

በተጨማሪም የኩላሊት እጥበት የሚሰጡ 
ሕክምና ተቋማት ወደሥራ ገብተው አገልግሎቱን 
እየሰጡ ይገኛል ሲሉ ገልጸዋል፡፡

ቀደም ባሉት ጊዜያት ለጤና ቢሮዎች ለመድኃኒት 
እና ለሕክምና መሣሪያዎች ከጤና ሚኒስቴር በጀት 

በትግራይ ከ90 በመቶ በላይ የሚሆኑ የጤና 
ባለሙያዎች ወደሥራ ገበታቸው ተመልሰዋል

እንደሚበጀት ያስታወሱት አስተባባሪው፤ አሁን 
ከባለሙያዎች ደመወዝ ውጭ አይበጀትም ሲሉ 
ጠቁመዋል፡፡

ጤና ሚኒስቴር ይህን ታሳቢ በማድረግ የጤና 
ተቋማቱ መድኃኒት መግዛት ስለማይችሉ ለጤና 
ተቋማት የመድኃኒት አቅርቦት በማመቻቸት ለሕዝቡ 
ነፃ አገልግሎት እንዲያቀርቡ ለማድረግ ከ100 ሚሊዮን 
ብር በላይ ድጋፍ አድርጓል ሲሉ ተናግረዋል፡፡

አሁን ከሚኒስቴር መሥሪያ ቤቱ አቅም በላይ 
እንደሆነ ግምታቸውን ያስቀመጡት ቴዎድሮስ 

(ዶ/ር)፤ ድጋፉ ስለተቋረጠ የመድኃኒት አቅርቦት 
ቢኖርም የጤና ተቋማቱ የመግዛት አቅም የላቸውም 
ሲሉ አስረድተዋል፡፡

ተቋማቱ በነፃ አገልግሎት እየሰጡ እንደመሆናቸው 
መግዛት አይችሉም ያሉት ቴዎድሮስ (ዶ/ር)፤ ችግሩን 
ለመቅረፍ ከሚኒስቴር መሥሪያ ቤቱ ጋር ውይይት 
እየተደረገ እንደሆነ ጠቁመዋል፡፡

የጤና መድኅን አገልግሎት ለማስጀምር 
የማኅበረሰቡን የመክፈል አቅም እና በሌሎች አስፈላጊ 
ጉዳዮች ላይ ጥናት እየተደረገ ነው ብለዋል፡፡

ፋንታነሽ ክንዴ

አዲስ አበባ፡- የአፍሪካ አመራር ልህቀት አካዳሚና 
የኢትዮጵያ ኤሌክትሪክ ኃይል ያደረጉት ስምምነት 
ጠንካራ አመራር በመፍጠር በኢነርጂ ዘርፉ የቀጣናው 
የልህቀት ማዕከል ለመሆን የሚያግዝ መሆኑ ተገለጸ። 
የአፍሪካ አመራር ልህቀት አካዳሚና የኢትዮጵያ 
ኤሌክትሪክ ኃይል በጋራ ለመሥራት የሚያስችላቸውን 
የመግባቢያ ስምምነት ትናንትና ተፈራርመዋል። 
የአፍሪካ አመራር ልህቀት አካዳሚ ፕሬዚዳንት አቶ 
ዛዲግ አብርሃ በሥነ-ሥርዓቱ ላይ እንደገለጹት፤ 
የኢትዮጵያ ኤሌክትሪክ ኃይል አስተማማኝ ሀገራዊ 
ኃይል ከማመንጨት ባሻገር ለጎረቤት ሀገራት ኃይል 
በማቅረብ የውጭ ምንዛሪ እያስገኘ ያለ ተቋም ነው።

የሀገራት ኢኮኖሚ እድገት በኃይል ማመንጨት 
አቅማቸው ላይ እንደሚመሠረት ጠቅሰው፤ የሁለቱ 
ተቋማት ስምምነትም እንደ ሀገር ትልቅ እቅም 
የሚፈጥርና በኢነርጂ ዘርፉ የቀጣናው የልህቀት 
ማዕከል ለመሆን የሚያስችል መሆኑን አስረድተዋል።

የአፍሪካ አመራር ልህቀት አካዳሚ በበኩሉ 
አፍሪካውያን በዕድሎቻቸውና በፈተናዎቻቸው 
ዙሪያ የሚመክሩበት ማዕከል ለመሆን እየሠራ 
መሆኑን ጠቅሰው፤ በመጪው ጊዜ አፍሪካ የሚገባትን 
ቦታ እንድታገኝ የሚያስችል የመወያያ ማዕከል 
ሆኖ ለማገልገል ራዕይ ይዞ እየሠራ ነው ብለዋል። 
ኢትዮጵያን ጨምሮ አፍሪካ ውስጥ ከፍተኛ 
የአመራር ሥራ መሥራት ይጠበቃል ያሉት አቶ 
ዛዲግ፤ ያሉብን ፈተናዎች ለመቋቋምና ዕድሎቻችን 
በአግባቡ ለመጠቀም የአመራር ሚና ከፍተኛ መሆኑን 
አንስተዋል። በመሆኑም ዕድሎችን እያሰፋ ፈተናዎችን 
የሚቀንስ አመራር ለማፍራት የሚያስችል የአመራር 
ልማት ሥርዓት ለመፍጠር የሚያስችሉ ተግባራትን 
እያከናወነ መሆኑን ጠቁመዋል።

ስምምነቱ በኢነርጂ ዘርፍ የቀጣናው የልህቀት 
ማዕከል ለመሆን ያስችላል

የኢትዮጵያ ኤሌክትሪክ ኃይል ዋና ሥራ አስፈጻሚ 
አሸብር ባልቻ (ኢ/ር)  በበኩላቸው፤ የኃይል አቅርቦትና 
ብቃት ያለው አመራር መፍጠር እንደ ሀገር ተጨባጭ 
ለውጥ ለማምጣት ቁልፍ ሚና ይጫወታል ብለዋል። 
የኢትዮጵያ ኤሌክትሪክ ኃይል የአፍሪካ የታዳሽ ኃይል 
ምንጭ ለመሆን አቅዶ እየሠራ መሆኑን ጠቁመው፤ 
አሁን ላይ ከሀገር ውስጥ ፍጆታ የተረፈውን ኃይል 
ወደ ጎረቤት ሀገራት እያቀረበ መሆኑንና በቀጣይነትም 
ተደራሽነቱን እስከ ደቡብ አፍሪካ ለማስፋት እቅድ 
መያዙን አመላክተዋል። 

ያለንን ሀብት በአግባቡ ጥቅም ላይ ማዋል 

የሚችል አመራር መፍጠር ከቻልን ከአሕጉርም ማለፍ 
የሚያስችል አቅም አለ ያሉት አቶ አሸብር፤ ከዚህ አንጻር 
ከአፍሪካ አመራር ልህቀት አካዳሚ ጋር የተደረገው 
ስምምነት ብቁና ቁርጠኛ አመራር በመፍጠር በኩል 
ትልቅ አቅም ይሆናል ሲሉ ተናግረዋል። ተቋሙ 
በዘርፉ የቀጣናው የልህቀት ማዕከል ለመሆን የያዘውን 
ትልም ለማሳካትም ያግዛል ብለዋል።

ስምምነቱ የአመራር ልማት ፕሮግራም፣ የአመራር 
ብቃት እውቅና አሰጣጥ ሥርዓት እና የሀሳብ ማመንጫ 
ማዕከል መገንባትን እንደሚያጠቃልል ተመላክቷል።

ዮርዳኖስ ፍቅሩ

አዲስ አበባ:- በደለልና በባዕድ ነገሮች እየተጠቃ 
የሚገኘውን የሐዋሳ ሐይቅ መጠበቅ እንደሚገባ 
የሐዋሳ ከተማ አስተዳደር ባሕል፣ ቱሪዝምና ስፖርት 
መምሪያ አስታወቀ፡፡

የመመሪያው ኃላፊ ወይዘሮ መቅደስ ሁሪሶ 
ለኢፕድ እንደገለጹት፤ የሐዋሳ ሐይቅን በዘላቂነት 
ለመጠቀም የሚያስችል የትብብር ሥራ ያስፈልጋል።  

መምሪያው ከሌሎች ባለድርሻ አካላት ጋር በመሆን 
የሐዋሳ ሐይቅን ሕልውና ማስጠበቅ የሚያስችሉ ዘርፈ 
ብዙ ሥራዎችን በመሥራት ላይ መሆኑን አመላክተው፤ 
ሐይቁ ላይ የተጋረጡ ችግሮችን ለመለየት የሚያስችል 
ጥናትም መካሄዱን አንስተዋል።

ጥናቱ መሠረት በሐዋሳ አየር ማረፊያ አቅጣጫ 
ወደሐይቁ የአፈር ደለል እየገባ መሆኑን ታውቋል ሲሉ 
አስረድተዋል። ከሐይቁ መግቢያ ላይ የነበሩ ትላልቅና 
እድሜ ጠገብ ዛፎች መነሳታቸው ለችግሩ መንስኤ 
እንደሆነም ኃላፊዋ ተናግረዋል።

ከተለያዩ ፋብሪካዎች የሚወጡ ኬሚካሎች ወደ 
ሐይቁ እየገቡ መሆናቸውም በጥናቱ መመላከቱን 
ጠቁመው፤ ሐይቁን ተንተርሰው የሚገኙ አትክልት 
አምራች አርሶአደሮች ለልማት የሚጠቀሟቸው 
ማዳበሪዎች ወደ ሐይቁ መግባታቸው ለውሃው 
ደህንነት አደጋ መሆኑንም ጥናቱ አረጋግጧል ብለዋል።

ከአካባቢ ጥበቃ ጋር ተያይዞ ሥራዎች እየተሠሩ 
መሆናቸውን ያነሱት ወይዘሮ መቅደስ ሥራዎቹ 
የሐይቁን ሕልውና በማስጠበቅ ረገድ ምን ያህል 
ውጤታማ ሆኗል የሚለው ተጨማሪ ሥራ የሚጠይቅ 
መሆኑን ተናግረዋል።

መምሪያው በሐይቁ ዙሪያ የተጋረጡ ችግሮችን 
ለመቅረፍና ዘላቂነት ያለው መፍትሔ ማምጣት 
የሚያስችል ተጨማሪ ጥናት አጥንቶ ወደ ውይይት 
ለመግባት በዝግጅት ላይ እንደሚገኝም አስታውቀዋል።

እንደ ከተማም የሐይቁን ሕልውና መታደግ 
የሚያስችሉ ሥራዎችን ለመሥራት አቅጣጫ 
መቀመጡንም ነው አመላክተዋል።

ኃላፊዋ እንዳሉት፤ ሐይቁ የሲዳማ የኦሮሚያና 
ክልሎችን የሚያዋስን እንደመሆኑ መፍትሔውም 
የሁለቱን ክልሎች የጋራ ሥራ የሚጠይቅ ነው።

የሐዋሳ ሐይቅን በተመለከተ የሚሠሩ ሥራዎች 
ለውጥ አምጪ እንዲሆኑ የሐይቁን ዙሪያ አካላት 
ያሳተፈ ሊሆን እንደሚገባውም አሳስበዋል።

መምሪያው በቀጣይ በሚኖረው የውይይት 
መድረክ፣ የሐይቁ ዙሪያ ነዋሪዎች፣ አርሶ አደሮች፣ 
ገቢያቸው በሐይቁ ላይ የተመሠረተ ዓሣ አስጋሪዎች፣ 
ጀልባ አምራቾችና ሌሎችንም ለማወያየት መታቀዱን 
አስረድተዋል። 

የሲዳማ ክልል ዋና ከተማ የሆነችው ሐዋሳ 
ስያሜዋን ያገኘችው ከሐይቁ መሆኑን ያነሱት ወይዘሮ 
መቅደስ፣ መምሪያው ከሌሎች የሚመለከታቸው 
አካላት ጋር በመተባበር ለከተማዋም ለሀገርም ትልቅ 
ሐብት የሆነውን የሐይቁን ሕልውና ለማስቀጠል 
በሙሉ አቅሙ ይሠራል ብለዋል።

በእስካሁኑ ሂደት ዝናብ የሚያመጣው ጎርፍ ወደ 
ሐይቁ እንዳይገባ ለመከላከልና ጎርፉን ለመቀልበስ 
የሚያስችሉ ሥራዎችን ለመሥራት የሚያስችል ጨረታ 
በሂደት ላይ መሆኑን አስታውቀዋል፡፡

ሁሉም ሰው ዕውቀቱ ኖሮት ሐይቁን ቢጠብቅ 
ለውጥ ይመጣል ያሉት ኃላፊዋ፤ ይህን ሀብት 
ለዘለቄታነት ለመጠበቅ የዛሬን ጥቅም ብቻ ሳይሆን 
የነገንም በማሰብ በውሃ ሃብቱ ላይ በጥንቃቄ መገልገል 
እንደሚገባ መልዕክት አስተላልፈዋል። 

በተለይም ወደ ሐይቁ የሚገቡ ባዕድ ነገሮችን 
በመጠበቅ ሁሉም የከተማዋ ነዋሪ ኃላፊነቱን ሊወጣ 
እንደሚገባ አሳስበዋል።  

በደለልና በባዕድ 
ነገሮች እየተጠቃ 

የሚገኘውን የሐዋሳ 
ሐይቅ መጠበቅ ይገባል

አሸብር ባልቻ (ኢ/ር) እና አቶ ዛዲግ አብርሃ

ዜና

ገጽ 3

ፋንታነሽ ክንዴ

አዲስ አበባ፡-  በሕገወጥ ደላሎች የተዛባ መረጃ 
የሚሰደዱ ዜጎችን ችግር ለመከላከል የተቀናጀ ጥረት 
እንደሚያስፈልግ የሴቶችና ማኅበራዊ ጉዳይ ሚኒስቴር 
አስታወቀ፡፡

በሚኒስቴሩ የሕገወጥ የሰዎች ዝውውር መከላከልና 
የተመላሽ ዜጎች ድጋፍና ክትትል መሪ ሥራ አስፈጻሚ አቶ 
ደረጀ ተግይበሉ ለኢትዮጵያ ፕሬስ ድርጅት እንደገለጹት፤ 
መንግሥት በሥራና ክህሎት ሚኒስቴርና ከሌሎችም 
ባለድርሻ አካላት ጋር በመተባበር በሕጋዊ መንገድ 
ወደተለያዩ ሀገራት ሄዶ መሥራት የሚቻልበትን እድል 
አመቻችቷል፡፡

በሌላ በኩል ሕገወጥ ደላሎች በሚሰጡት አጓጓጊና 
የተዛባ መረጃ ምክንያት በርካታ ዜጎች በሕገወጥ መንገድ 
እየተሰደዱ ለተለያዩ ችግሮች እየተዳረጉ ይገኛል ብለዋል፡፡

ሚኒስቴር መሥሪያ ቤቱ በሕግ ከተሰጡት ሥልጣንና 
ተግባራት አንዱ ሕገወጥ የሰዎች ዝውውርን የመከላከል 
ሥራ ነው ያሉት አቶ ደረጀ፤ ይህን ሕገወጥ ተግባር 
ለመከላከልም ግንዛቤ ከመፍጠር ጀምሮ የተለያዩ ተግባራት 
እየተከናወኑ መሆኑን አንስተዋል። ችግሩን ለመከላከልም 
የሚመለከታቸው ተቋማት ከኅብረተሰቡ ጋር በመሆን 
በይበልጥ በቅንጅት ሊሠሩ እንደሚገባ አመላክተው፤ 
ወጣቶችም በተሳሳተ መረጃ ባለመታለል እራሳቸውን 
ከስደትና ከስደት ጋር ተያይዘው ከሚመጡ ችግሮች 
ሊጠብቁ እንደሚገባ ጠቁመዋል። 

ወደ ሌሎች ሀገራት ሄደው መሥራት ለሚፈልጉ ዜጎችም 
ከሥራና ክህሎት ሚኒስቴር ጋርና ሌሎችም የሚመለከታቸው 
አካላት ጋር በመተባበር አስፈላጊውን ሥልጠና ወስደው ወደ 
ሥራ መሠማራት የሚችሉበት ዕድል ተመቻችቷል ብለዋል፡፡ 

መረጃውንም በመገናኛ ብዙኃን በማስተላለፍና 
በተለያዩ አካባቢዎች በመገኘት የግንዛቤ ፈጠራ ሥራ 
እየተሠራ መሆኑን ገልጸዋል፡፡

ይሁን እንጂ ሕገወጥ ደላሎች በሚያቀርቡት የተሳሳተ 
የማጓጊያ መረጃ ምክንያት በሕገወጥ መንገድ የመሄድ ፍላጎት 
በበርካታ ዜጎች ላይ እንደሚስተዋል ጠቁመው፤  ይህን 
ተከትሎም ከመንግሥት ከሚቀርብላቸው መረጃ ይልቅ 
በየአካባቢው ባሉ ሕገወጥ ደላሎች ምክር ተታለው በርካቶች 
በሕገወጥ መንገድ ድንበር እንደሚሻገሩ አስረድተዋል፡፡ 
በዚህም ለሕልፈተ ሕይወትና ለተለያዩ አደጋዎች የሚጋለጡ 

በሕገወጥ ደላሎች የተዛባ መረጃ የሚሰደዱ ዜጎችን 
ችግር ለመከላከል የተቀናጀ ጥረት ያስፈልጋል

ማሕሌት ብዙነህ 

አዲስ አበባ፡- የቱሪዝም ዘርፉን ለማዘመን 
የሚረዳው የዲጂታል ፕሮጀክት በቀጣይ ስምንት 
ወራት እንደሚጠናቀቅ የአዲስ አበባ ከተማ ባሕል፣ 
ኪነ ጥበብና ቱሪዝም ቢሮ ገለጸ፡፡

የቱሪዝም ዘርፉን በዲጂታል ሥርዓት የታገዘ 
በማድረግ ከዘርፉ የሚገኘውን ጥቅም ለማሳደግ 
የሚረዳው ፕሮጀክት አፈፃፀም 68 በመቶ 
መድረሱን ተጠቁሟል።

በቢሮው የኢንፎርሜሽን ኮሙኒኬሽን 
ቴክኖሎጂ ዳይሬክተር አቶ ቴዎድሮስ እሸቱ 
ለኢትዮጵያ ፕሬስ ድርጅት እንደገለጹት፤ የቱሪዝም 
ዘርፉን በዲጂታል ሥርዓት የታገዘ አድርጎ 
ለጎብኝዎች ቀልጣፋ አገልግሎት በመስጠት ከዘርፉ 
የሚገኘውን ጥቅም ለማግኘት የሚረዳ ፕሮጀክት 
አፈፃፀም 68 በመቶ ደርሷል፡፡

ፕሮጀክቱ ቢሮው የሚሰጣቸውን ዘርፈ ብዙ 
አገልግሎቶችን ከወረቀት የፀዳና ዘመኑን የዋጀ 
ቀልጣፋ አገልግሎት ለመስጠት እንዲሁም የዘመነ 
የኮሙኒኬሽን ሥራ ለማከናወን እንደሚያስችል 
ተናግረዋል። 

ፕሮጀክቱ በአዲስ አበባ ከተማ አስተዳደር 
ኢኖቬሽንና ቴክኖሎጂ ልማት ቢሮ ከግማሽ 
ቢሊዮን ብር በላይ እንደሚከናወን ገልጸው፤ 
ፕሮጀክቱ እስካሁን አራት ወራትን ማስቆጠሩንና 
በቀጣይ ስምንት ወራት ውስጥ ለማጠናቀቅ በእቅድ 
ተይዞ እየተሠራ መሆኑን አስታውቀዋል፡፡ 

ፕሮጀክቱ የቱሪዝም ዘርፉን በዲጂታል ሥርዓት 
አማካኝነት ለጎብኝዎች ቀልጣፋ አገልግሎት 
በመስጠት እና ከዘርፉ የሚገኘውን ገቢ ለማሳደግ 
የሚረዳ  መሆኑንም አመላክተዋል። 

የሚከናወነው የኔትዎርክ መሠረተ ልማት 
ግንባታውም የገመድና ገመድ አልባ ኢንተርኔት 
የኔትወርክ መሠረተ ልማት፣ ደረጃውን የጠበቀ 
የራሱን የተቋሙ ስያሜን ጨምሮ የፕሮሞሽንና 
ኮሙኒኬሽን ሥራ የሚሠራባቸው ከ20 በላይ 
ደረጃቸውን የጠበቁ ስክሪኖች፣ እንዲሁም 
አጠቃላይ የኔትወርክ መሠረተ ልማቱን 
የሚቆጣጠር ራሱን የቻለ ክፍልን ያካተተ መሆኑን 
አመላክተዋል።  

በተጨማሪ የአዲስ አበባ ሙዚየምን ጨምሮ 
የተቋሙን ሙሉ ሕንጻና በሕንጻው ዙሪያ 
የሚደረጉ እንቅስቃሴዎችን ደህንነት የሚጠብቁ 
ካሜራዎችና አጠቃላይ ኔትወርኩን የሚቆጣጠሩ 
ሰርቨሮችን ያካተተ ፕሮጀክት መሆኑንም 
ተናግረዋል፡፡

የኔትዎርክ መሠረተ ልማት ግንባታው 
በቢሮው ታሪክ የመጀመሪያው ትልቁ 
የኢንፎርሜሽን ቴክኖሎጂ ፕሮጀክት እንዲሁም 
በከተማዋ እውቅና ካገኙ ሥራዎች በዘመናዊነት 
ተጠቃሽ ከሚሆኑ ሥራዎች መካከል አንዱ 
እንደሚሆን አቶ ቴዎድሮስ ገልጸዋል፡፡

የቴክኖሎጂ መሠረተ ልማት ሥራውን 
በተያዘለት ጊዜ ለማጠናቀቅም የአዲስ አበባ ባሕል፣ 
ኪነ-ጥበብና ቱሪዝም ቢሮ  ከኤኖቬሽንና ቴክኖሎጂ 
ልማት ቢሮ ጋር በመሆን የክትትልና ቁጥጥር ሥራ 
እያከናወነ መሆኑን ዳይሬክተሩ አስታውቀዋል። 

የቱሪዝም ዘርፍ 
ዲጂታል ፕሮጀክቱ 

በቀጣይ ስምንት ወራት 
ይጠናቀቃል

ዜጎች በርካታ መሆናቸውን አንስተዋል። 
ሕገወጥ ደላሎችን ወንጀሉን የሚፈጽሙት በቅብብሎሽ 

መሆኑን መገንዘብ ይገባል ያሉት አቶ ደረጀ፤ መንግሥት 
እነዚህን በሚደርሱት መረጃ መሠረት ሕገወጥ ደላሎቹን 
በቁጥጥር ስር የማዋልና ያፈሩትን ንብረት እንዲወረስ 
የማድረግ ሥራ ይሠራል ብለዋል፡፡ 

ይሁን እንጂ ሰፊ የወንጀል መረብ ያላቸውና 
ከኅብረተሰቡ ጋር ተቀላቅለው የሚገኙ፣ አንዳንድ ጊዜም 
ከኅብረተሰቡ የወጡ ሰዎችም ጭምር ያሉበት ስለሆነ 
አሳልፈው የማይሰጡበት ሕገወጦቹን አሳልፎ በመስጠት 
ረገድ ችግር እንደሚስተዋል አመላክተዋል። 

ሚኒስቴር መሥሪያ ቤቱ በጉዳዩ ላይ ትኩረት 
ሰጥቶ ቢሠራም የኅብረተሰቡ ንቁ ተሳትፎ ካልታከለበት 

የሚፈለገውን ውጤት ማምጣት አዳጋች መሆነን 
ጠቅሰው፤ ኅብረተሰቡ ሕገወጥ ደላሎች በንጹሓን ዜጎቹ 
ላይ የሚያደርሱበትን ጉዳት ተገንዝቦ  ለሕግ አካላት 
እንዲያጋልጣቸው ጥሪ አቅርበዋል። 

በመሆኑም ኅብረተሰቡና ሌሎችም ባለድርሻ አካላት 
ሕገወጥ ደላሎችን ለመከላከልና በአጠቃላይም ሕገወጥ 
ፍልሰትን ለመግታት የድርሻቸውን ሊወጡ እንደሚገባ 
አመላክተዋል።

በቅርቡ በጅቡቲ የባሕር ዳርቻ ፍልሰተኞችን አሳፍራ 
ወደ የመን በመጓዝ ላይ በነበረች ጀልባ ላይ በደረሰ የመስጠም 
አደጋ 38 ኢትዮጵያውያን ፍልሰተኞች ሕይወታቸውን 
እንዳጡ በጅቡቲ የኢትዮጵያ ኤምባሲ ማሳወቁ የሚታወስ 
ነው። 

አቶ ቴዎድሮስ እሸቱ

በጋዜጣው ሪፖርተር

አዲስ አበባ:- የተለያዩ ክልሎችና የከተማ 
አስተዳደሮች ለ1445ኛ የኢድ አልፈጥር በዓል የእንኳን 
አደረሳችሁ መልዕክት አስተላልፈዋል። 

የሶማሌ ክልል ርዕሰ መስተዳድር አቶ ሙስጠፌ 
ሙሑመድ ለመላው የእስልምና እምነት ተከታዮች 
ለ1445ኛ የኢድ አልፈጥር በዓል የእንኳን አደረሳችሁ 
መልዕክት አስተላልፈዋል። 

በመልዕክታቸው ታላቁ የረመዳን ፆም ወር ሕዝበ 
ሙስሊሙ ከፈጣሪያቸው ጋር የጠበቀ ግንኙነት 
የሚያደርጉበትና የተለያዩ መልካም ተግባራትን 
የሚያከናውኑበት የተቀደሰ ወር ነው ብለዋል። 

በመላው ክልሉ፤ ሀገሪቱና ዓለም ላይ ለሚገኙ 
የእስልምና ሃይማኖት ተከታይ ኢትዮጵያውያን እንኳን 
ለ1445ኛ የኢድ አልፈጥር በዓል የእንኳን አደረሳችሁ 
መልእክት ያስተላለፉት የክልሉ ርዕሰ መስተዳደሩ 
በዓሉ የሠላም የደስታና የፍቅር እንዲሆን መልካም 
ምኞታቸውን ገልፀዋል። 

ሕዝበ ሙስሊሙ በዓሉን ሲያከብር የመደጋገፍ፣ 
የመረዳዳትና የመቻቻል እሴቶችን በማጠናከር እና 
ሌሎች መልካም ተግባራትን በመፈፀም ሊሆን ይገባል 
ሲሉ መልዕክት አስተላልፈዋል። 

የአፋር ክልል ርዕሰ መስተዳድር ሐጂ አወል አርባ 
ለኢድ አልፈጥር በዓል ባስተላለፋት መልዕክት ደግሞ፤ 
በሀገራችን ሠላምና ልማት ላይም ንቁ ተሳታፊ በመሆን 
የሚጠበቅብንን የዜግነት ግዴታ በአግባቡ መወጣት 
ይኖርብናል ብለዋል። 

ክልሎችና የከተማ አስተዳደሮች ለ1445ኛ የኢድ አልፈጥር 
በዓል የእንኳን አደረሳችሁ መልዕክት አስተላለፉ

ክልላችን ብሎም ሀገራችንን ወደ ብልፅግና ማማ 
ለማሻገር የለውጡ መንግሥት ሕዘባዊ መሠረት ኖሮት 
በርካታ ተጨባጭ ውጤቶችን በማስመዝገብ ተስፋ 
ሰጪ ድሎችን ከሕዝባችን ጋር በጋራ ማምጣት ችለናል 
ሲሉ ተናግረዋል። 

የቤኒሻንጉል ጉሙዝ ክልል ርዕሰ መስተዳድር አቶ 
አሻዲሊ ሐሰን በበኩላቸው፤ ዒድ አል ፈጥር በእስልምና 
እምነት ተከታዮች ልዩ ትርጉም ያለው የቅዱሱ የረመዳን 
የፆም ወር ማሳረጊያ ታላቅ በዓል ነው ብለዋል፡፡

 ሕዝበ ሙስሊሙ የዘንድሮውን የረመዳን ወር 
የክርስትና እምነት ተከታይ ወንድም እና እህቶች 
ከሚጾሙት ዐቢይ ፆም ጋር በተመሳሳይ ወቅት የፆመው 
መሆኑ ለየት እንደሚያደርገው አስረድተዋል። 

ሙስሊሙ ማኅበረሰብ በዓሉን ስናከብር ለዘመናት 
የገነባነውን የመቻቻል፣ የአብሮነት፣ የመከባበር እና 
የመደጋገፍ እሴት በማጠናከር ሀገራዊ የለውጥ ጉዟችንን 
ከዳር ለማድረስ በየተሰማራንበት ዘርፍ ሀገራችንን 
በሐቀኝነት በማገልገል የድርሻችንን እየተወጣን 
እንዲሆን ስል አደራ ለማለት እወዳለሁ ብለዋል። 

የኦሮሚያ ክልል ርዕሰ መስተዳደር አቶ ሽመልስ 
አብዲሳ ባስተላለፉት መልዕክት እስልምና መሠረቱ 
ሠላም መሆኑን ጠቁመው፤ የዒድ አልፈጥር በዓል 
የሠላም፣ የአንድነትና የመተሳሰብ እንዲሁም ዕርቅ 
የሚወርድበት መሆኑን ተናግረዋል። 

የሕዝቡን ሠላምና አንድነት በጽኑ መሠረት ላይ 
ማስቀመጥ አስፈላጊ መሆኑን አመላክተው፤ ሕዝበ 
ሙስሊሙ የሃይማኖቱ ትርጉም ለሆነው ሰላም 
በቁርጠኝነት እንዲሠራ ጠይቀዋል።

የአማራ ክልል ርዕሰ መሥተዳድር አረጋ 
ከበደ በበኩላቸው፤ ሕዝበ ሙስሊሙ በተባረከው 
የረመዷን ወር እርስ በእርስ በመደጋገፍና በመረዳዳት 
እንዳሳለፈው ሁሉ ታላቁን የኢድ አልፈጥር በዓልን 
ሲያከበርም መልካምነትና ደግነት የበለጠ የሚጸኑበት 
እንዲሆን ምኞታቸውን ገልጸዋል።

ለሰላም እና ልማት በአንድነት ለመትጋት 
ትብብርና ቅንጅት የሚጠናከርበት በዓል ይሆን ዘንድ 
መልካም ምኞቴን ለመግለፅ እወዳለሁ ሲሉ መልዕክት 
አስተላልፈዋል።

የአዲስ አበባ ከተማ አስተዳደር ከንቲባ አዳነች 
አቤቤ በበኩላቸው 1445ኛ ኢድ አል-ፈጥር በዓል 
በሠላም አደረሳችሁ ብለው ፤ በዓሉ የሠላም፣ 
በወንድማማችነት በእህትማማችነት የደመቀ 
አንድነት የምናዳብርበት እና የፍቅር እንዲሆንላችሁ 
ምኞታቸውን ገልጸዋል። 

የሐረሪ ክልላዊ መንግሥት ባስተላለፈው 
መልዕክት ደግሞ፤ ሕዝበ ሙስሊሙ በተለይም 
በረመዳን ፆም ወቅት ያሳየውን የመደጋገፍንና 
መረዳዳት እሴቶችን በማጠናከር እንዲሁም 
ሠላምንና አብሮነትን በሚያ ጎለብት መልኩ ማክበር 
እንደሚያስፈልግ ጠቁሟል። 

የጋምቤላ ክልል ርዕሰ መስተዳድር አቶ ኡሞድ 
ኡጁሉ፣ የደቡብ ምዕራብ ኢትዮጵያ ሕዝቦች ክልል 
ርዕሰ መስተዳድር ኢንጂነር ነጋሽ ዋጌሾ፣ የማዕከላዊ 
ኢትዮጵያ ርዕሰ መስተዳድር እንዳሻው ጣሰው 
እንዲሁም የተለያዩ ክልሎችና ከተማ አስተዳደሮች 
የመልካም ምኞት መልዕክታቸውን አስተላልፈዋል። 

አቶ ደረጀ ተግይበሉ



የረመዳን ወር መላው ሙስሊም ማኅበረሰብ 
በናፍቆትና በጉጉት የሚጠብቀው ወር ነው። ወሩ 
የአሕዛብ በሮች የሚዘጉበት፣ የጄነት በሮች ወለል 
ብለው የሚከፈቱበት ነው። ሙስሊሙ በፆምና 
በኢባዳ ከፈጣሪው ጋር የሚቀራረብበት፣ ዚክር 
የሚበዛበት፣ በጎነት የሚጎላበት፣ የምሕረትና 
የመባረክ ወር ነው ረመዳን። 

የጨረቃን ዑደት መሠረት አድርጎ 
በተዘረጋው ባለ ዐሥራ ሁለት ወር የሂጀሪያ 
የዘመን አቆጣጠር፣ ቅዱሱ የረመዳን ወር ከሻባን 
ወር ቀጥሎ ይመጣል። የፅድቅ ወሩ ረመዳን 
እስኪመጣ ሙእሚኑ ዐሥራ አንድ የመፈተኛ 
ወራትን ያሳልፋል። ረመዳን እስኪመጣ ብዙ 
መታገሥ፣ ለመልካም ሥራ አብዝቶ መታገል 
ይጠበቃል።

መጋቢት እንደ ረመዳን ነው:: የመጋቢት 
ለውጥ የወለደው አዲሱ የተስፋ ብርሃን 
እስኪመጣ ብዙ ፈተና፣ ብዙ ውጣ ውረድ፣ ብዙ 
ትዕግሥት ጠይቆ ነበር። ከዐሥራ አንድ ወራት 
በኋላ የረመዳን መምጣት አይቀሬ እንደሆነው 
ሁሉ፣ ለውጡም አይቀሬ ነበር። ጊዜው የደረሰን 
ሐሳብ ሊያስቆመው የሚችል ምድራዊ ኃይል 
የለምና።

ጨለማ ምን ቢረዝም የቀኑን ብርሃን 
ማስቀረት አይችልም:: ተሸንፎ ለብርሃን ይለቃል:: 
ስድስት ወር ሙሉ ጨለማ የሚገጥማቸው 
የሰሜንና የደቡብ ዋልታ አካባቢዎች እንኳን 
ይሄንን እውነት ይመሰክራሉ። 

የረመዳን ወር ሁለት ዓይነት ተግዳሮት 
አለበት:: ከመምጣቱ በፊት ረጅም የ11 ወራት 
ተግዳሮት አለበት:: ከመጣ በኋላ ደግሞ የበረከትና 
የዕዝነት ፆም እንዳይሆን ሸይጣን ሌላ ፈተና 
ያመጣበታል:: እውነተኛ አማኝ ሁለቱንም ተቋቁሞ 
በጽናት ያልፋል:: የመጋቢት ለውጥም እንደዚሁ ነው::

 ከመምጣቱ በፊት አያሌ ዘመናትን ሲጠበቅ፣ 
ሲናፈቅ ኖሯል:: የብዙ ትውልድን መስዋዕትነት 
ጠይቋል:: ከመጣ በኋላ ደግሞ ሀገር እንዳትለወጥና 
እንዳትበለጽግ በሚፈልጉ ኃይሎች አያሌ ተግዳሮቶች 
ገጥመውታል:: አስገራሚ የማይሆነው ነገር፣ ሁለቱም 
ተግዳሮቶች የሚፈትኑ፤ ግን የሚሸነፉ ተግዳሮቶች 
መሆናቸው ነው::

በዚህ ዓመት ያሳለፍነው የረመዳን ወር ሠላማዊ፣ 
አያሌ ድኾችንና ችግረኞችን ያገዝንበት፤ እርስ 
በርስ የተደጋገፍንበት፣ የተለያዩ እምነት ያላቸው 
ኢትዮጵያውያን ኅብረ ብሔራዊ አንድነታቸውን 
በጽናት ያሳዩበት ወር ነበር:: እነዚህ ለመንገዳችን 
የመብራት ምልክቶች ናቸው:: የሚገጥሙንን 
ተግዳሮቶች በአንድነት ሆነን ልናልፋቸው 
እንደምንችል ያስገነዝቡናል:: 

‹ብልህ ሰው ረመዳንን እስከ ረመዳን ያቆየዋል› 
የሚል አባባል አለ:: በረመዳን ፆም ጊዜ ያገኘውን 
በረከት፣ መንፈሳዊ ኃይልና ጠላትን ድል የማድረግ 
ዐቅም እስከሚቀጥለው ረመዳን ድረስ ይጠቀምበታል:: 
ወደኋላ አይመለስም እንደማለት ነው::

እኛም በመጋቢት ለውጥ ያገኘናቸውን ዕሴቶች 
ብልጽግናችንን እስከምናረጋግጥበት ቀጣይ ምዕራፍ 
ድረስ ይዘናቸው ልንዘልቅ ይገባል:: ሠላም፣ ይቅርታ 
እና ፍቅር ዕሴቶቻችን ናቸው:: በፍቅር መደመርና 
በይቅርታ መሻገር ዋናው መርሐችን ነው:: 

ታሪካዊ ስብራቶችን መጠገንና ኅብረ 
ብሔራዊ አንድነታችንን ማጽናት ራዕያችን ነው:: 
መደመር መንገዳችን፣ ብልጽግና መዳረሻችን ነው:: 
እነዚህ ዕሴቶች በለውጥ ዘመን የሚገጥሙንን 

አዲስ ዘመን
የኢትዮጵያ ፕሬስ ድርጅት ዋና ስራ አስፈጻሚ

ስልክ ቁጥር - 011-126-42-22
ኢሜል ፡- epa@press.et

ዋና አዘጋጅ
አንተነህ ኃ/ብርሃን ወ/መድህን 

ኢሜይል - anteneh.hailebirhan@press.et
ስልክ ቁጥር - 011-1-26-42-40

የገበያ ልማትና ፕሮሞሽን ዘርፍ
ኢሜይል - etpresspromotion@gmail.com 

ስልክ - 011-126-43-41
ፋክስ - 011-811-13-15

የዝግጅት ክፍል ፋክስ - 251-011-1-56-98-62

ማከፋፈያ :- ስልክ ቁጥር - 011-157-02-70

እስልምና በአምስት መሠረቶች ላይ የቆመ ነው:: ፈጣሪን በብቸኝነት ማምለክ፤ ሶላትን 
መስገድ፤ ዘካ (ምፅዋት) ማውጣት፤ እና ሐጅ (ኃይማኖታዊ ጉዞ )መፈጸም የሚሉት ናቸው:: 
ሙስሊሞች ከእነዚህ አምስት የእስልምና መሠረቶች ውስጥ አንዱ የሆነውን የሮመዳን ፆምን 
ፆመው ጨርሰዋል:: የርኅራሔ፤ የደግነት፤ የመረዳዳት እና የፍቅር ወር የሆነውን የሮመዳንን የፆም 
ጊዜ ሲጨርሱ የኢድ በዓል ቦታውን ይረከባል:: ኢድ የሮመዳን ፆም የፍቺ በዓል ነው::፡

ኢድ የደስታ በዓል ነው:: ኢድ አልፈጥር የቅዱሱ ረመዳን ወር ፆም መፍቻ በዓል በመሆኑ 
በፆም ውስጥ ከምግብና ከመጠጥ እንዲሁም ከአላስፈላጊ ተግባራት ተቆጥቦ የቆየ ሰውነት ወደ 
ተለመደው የአመጋገብ ሥርዓት የሚመለስበትና ይህንኑም ከወዳጅ ዘመድ ጋር ማዕድ አብሮ 
በመቋደስ በደስታ የሚዋልበት ቀን ነው::

ሙስሊሞች ለአንድ ወር ያህል በትጋት ሲያከናውኑት የነበረውን የፆም ጊዜ ጨርሰው 
በዓላቸውን የሚያከብሩበት የደስታ ወቅት ነው:: በዚህ የደስታ በዓል ላይ ወዳጅ ከወዳጁ 
ይጠያየቃል፤ የተራቡና የታረዙ ወገኖች ይጎበኛሉ፤ ሁሉም ያለውን ያካፍላል፤ ደስታ በሁሉም ቤት 
ይገባል:: ዛሬ የሚከበረውም 1445ኛውን የኢድ በዓል እነዚህን እሴቶች ተላብሶ የሚከበር ነው::

በኢትዮጵያ ያለው የኢድ አከባበር ለየት የሚልባቸው እሴቶች አሉት:: ኢትዮጵያ ከጥንት 
ጀምሮ የተለያዩ እምነቶችን በፀጋ የተቀበለችና የተለያዩ እምነት ተከታዮችም ተከባብረው 
የሚኖሩባት የተለየች ሀገር ነች:: ኢድን በመሳሰሉ የበዓል ወቅት  በክርስትና በዓላት ጎረቤቶችን 
በመጥራት በዓሉን በጋራ ማሳለፍ የተለመደ ነው:: 

ይህ አንዱ ኢትዮጵያዊ እሴት ሲሆን ለዘመናትም ሲወርድ ሲዋረድ ዛሬ ላይ የደረሰ ድንቅ 
ኢትዮጵያዊ መገለጫችን ነው:: ይኸው ልዩ ኢትዮጵያዊ ዕሴቶች በዘንድሮው 1445ኛው የኢድ 
በዓል ላይ ተጠናክረው የሚታዩ ይሆናል::

ኢድ የስጦታ እና የመረዳዳት በዓል ነው:: የኢድ በዓል ሲከበር ሰዎች ስጦታ በመለዋወጥ 
ፍቅርና አክብሮታቸውን ይገልጻሉ:: እንኳን አደረሳችሁ ይባባላሉ:: ከዚሁ ጎን ለጎንም ያጡና  
የተቸገሩ ወገኖችን መርዳት አንዱ የበዓሉ ዕሴት ነው:: የእስልምና እምነት በኢድ ወቅት ድሆችን 
ከሚያስብበትና በዓሉንም በደስታ እንዲያሳልፉ በአማኞች ላይ ግዴታ ከጣለባቸው ትዕዛዞች አንዱ 
ላጡና ለተቸገሩ ወጎኖች የሚደረግ ድጋፍ ዘካተል ፊጥር  ይባላል::

የእምነቱ ተከታዮች በጋራ የሰላት ሥነሥርዓት ወደ ሚያካሂዱበት ቦታ ከመሄዳቸው በፊት 
ለተቸገሩ ወገኖች የዘካተል ፊጥር  እርዳታ ማድረግ ግዴታቸው ነው:: ይህ መሆኑ ደግሞ በችግር ላይ 
ያሉ ወገኖች የኢድን በዓል እንደሌሎች ወገኖቻቸው ሁሉ በደስታ እንዲያሳልፉ የሚያደርጋቸው 
ነው::

 የኢድ እሴቶች ከሆኑት ውስጥ ሁሉም አማኝ በእኩል ስሜት በደስታ በዓሉን እንዲያሳልፍ 
ማስቻል ነው:: ከቅርብ ጊዜያት ወዲህ ይኸው የመረዳዳትና የመደጋገፍ ሁኔታ ከጥንት ጀምሮ 
የመጣ ሲሆን በዛሬው የኢድ በዓልም ይኸው ተጠናክሮ ይቀጥላል:: አሁን ባለው ሁኔታም ይህ 
የመረዳዳት ባሕል እየተጠናከረ መጥቷል::

 ኢድ ከሃይማኖቱ ተከታዮች ባሻገርም እንደ ሀገርም ትልቅ ፋይዳ ያለው በዓል ነው:: 
መረዳዳትና መተዛዘን የሚጎላበትና ያለው ለሌለው የሚያካፍልበት በዓል በመሆኑ እንደሀገር ትልቅ 
ፋይዳ ያለው በዓል ነው:: በተለይም በአሁኑ ወቅት በፀጥታ ችግር ከቤት ንብረታቸው የተፈናቀሉና 
የተሰደዱ በርካታ ወገኖች አሉ::

አሁን ያለንበት ወቅት በተፈጥሮና ሰው ሠራሽ ምክንያት የሰው እርዳታ የሚጠብቁና 
የኢትዮጵያውንን ድጋፍ የሚሹ በርካታ ዜጎች በየአካባቢው አሉ:: ለእነዚህ ወገኖች ቀድመን 
መድረስ ያለብን ደግሞ እኛው ነን:: ስለዚህም ኢድን በመሳሰሉ መረዳዳትና መደጋገፍ ጎልቶ 
በሚታይባቸው ቀናት እነዚህን ወገኖች ልናስባቸው ይገባል:: 

የኢድ በዓል አንዱ መገለጫ ሃብት ካላቸው ሰዎች የሚሰበሰብ ዘካ (ምፅዋት) ለድሆች 
የሚከፋፈልበት ወቅት ስለሆነ ይህንን መልካም አጋጣሚ በመጠቀም እንደ ሀገር በችግር ውስጥ ያሉ 
ወገኖችን ጫና ማቃለል ይገባል:: በተለያዩ የሀገሪቱ ክፍል ቤት ንብረታቸውን ትተው የተሰደዱና 
የተፈናቀሉ ወገኖችን እንዲሁም በድርቅ የተጎዱ ወገኖቹን በማገዝ ሃይማኖታዊ ግዴታውን ሊወጣ 
ይገባል!

የማስታወቂያ መቀበያ ክፍል
ስልክ ቁጥር - 011-156-98-73
ፋክስ - 011-126-58-12
ቴሌግራም - 097- 608-47-07 - Press

የማስታወቂያ ሽያጭ ማስተባበሪያ
ስልክ - 011-1-26-43-39

የአዲስ ዘመን ማኔጂንግ ኤዲተር
ወንድወሰን ሽመልስ ታደሰ 
ስልክ፡- 011 126 4200 
Email:- wendweson.shimelis@press.et

       wendwesonshimelis@gmail.com 

የዜና ማዕከል ዋና አዘጋጅ 

ወርቁ ማሩ
Email:- workumaru2@gmail.com

የአዲስ ዘመን ምክትል ዋና አዘጋጆች 
• ኃይሉ ሣህለድንግል
• እስማኤል አረቦ
• ቦጋለ አበበ  

ኢድ ሙባረክ!
“ጨለማ ምን ቢረዝም 

የቀኑን ብርሃን 
ማስቀረት አይችልም“

- ጠቅላይ ሚኒስትር ዐቢይ አሕመድ  (ዶ/ር)

‹ብልህ ሰው ረመዳንን እስከ 
ረመዳን ያቆየዋል› የሚል 
አባባል አለ፡፡ በረመዳን 

ፆም ጊዜ ያገኘውን በረከት፣ 
መንፈሳዊ ኃይልና ጠላትን 

ድል የማድረግ ዐቅም 
እስከሚቀጥለው ረመዳን 

ድረስ ይጠቀምበታል፡፡ ወደኋላ 
አይመለስም እንደማለት ነው

ተግዳሮቶች የምንወጣባቸውና እስከቀጣዩ መዳረሻ 
የምንዳረስባቸው ናቸው:: ያም መዳረሻ የኢትዮጵያ 
ሁለንተናዊ ብልጽግና ነው::

በድጋሚ መልካም የኢድ አልፈጥር በዓል 
ይሁን። 

ኢትዮጵያ በልጆቿ ጥረት ታፍራና ተከብራ 
ለዘላለም ትኑር!!

ፈጣሪ ኢትዮጵያንና ሕዝቦቿን ይባርክ!
ሚያዝያ 1፣ 2016 ዓ.ም

/ ጠ/ሚ ዐቢይ አሕመድ (ዶ/ር) ለ1 ሺህ 445ኛው የዒድ አል-ፈጥር በዓል ምክንያት በማድረግ 

ያስተላለፉት የእንኳን አደረሳችሁ መልዕክት ሙሉ ቃል /

ፍረዱኝ

ወደ ገጽ 7 ዞሯል

ሞገስ ተስፋና ሙሉቀን ታደገ

የዛሬው የፍረዱኝ ዓምድ ዝግጅታችን በመዲናችን 
አዲስ አበባ የተፈጠረን አንድ ውዝግብ ያሰቃኘናል:: 
ውዝግቡ የተፈጠው በቂርቆስ ክፍለ ከተማ ወረዳ 04 
በተለምዶ የጎተራ ኮንዶሚንየም እየተባለ በሚጠራው 
አካባቢ ነው:: አለመግባባቱም በጎተራ የጋራ መኖሪያ 
ቤት የቦርድ አመራሮች እና ነዋሪዎች መካከል የተፈጠረ 
ነው:: 

“የጎተራ የጋራ መኖሪያ ቤት የቦርድ አመራሮች 
የማኅበረሰቡን ጥቅም ለማስጠበቅ የተመረጡ ቢሆንም 
የተለያዩ ምክንያቶችን በመፍጠር እና በመደርደር 
አላስፈላጊ ክፍያዎችን  እንድንፈጽም ያስገድዱናል:: 
ማኅበሩ የነዋሪውን  ደህንነት ማስከበር አልቻለም፤ 
ጭፈራ ቤቶች ያሉበት በመሆኑ ስራ ውሎ የሚገባ 
ነዋሪ  እረፍት እያጣ ነው። በግቢው ውስጥ ያሉ 
ኮሚናሎች ለነዋሪው አገልግሎት ከመስጠት ይልቅ  
ማኅበሩ  በማከራየት የገቢ ምንጭ አድርጓቸዋል። 
ይህም ለከፍተኛ ችግር  እየዳረገን ነው:: ይህንን ያልተገባ 
የቦርድ አመራሮች እንቅስቃሴ የኢትዮጵያ ሕዝብ 
አይቶ ይፍረደን” ሲሉ የጎተራ የኮንዶምንየም ነዋሪዎች 
ለኢትዮጵያ ፕሬስ ድርጅት የመልካም አስተዳደር እና 
ምርመራ ክፍል አቤት ብለዋል:: 

የኢትዮጰያ ሕዝብ ግራ ቀኙን አይቶ መፍረድ 
ይችል ዘንድ የመልካም አስተዳደር እና ምርመራ ክፍል 
ከሰነዶች  እና ከሰዎች በምርመራ ያገኛቸውን የምርመራ 
ውጤቶች እነሆ ብሏል:: መልካም ንባብ!

ከቅሬታ አቅራቢዎች አንደበት 
በጎተራ የጋራ መኖሪያ ቤት በርካታ ሰዎች ይኖራሉ:: 

እነዚህ ሰዎች የሚገጥሟቸውን ችግሮች ለመቅረፍ 
የጠቅላላ ጉባኤ ስብሰባ አድርገው የቦርድ አመራሮችን 
መርጠዋል:: የቦርድ አመራሮችም የግል ስራ ስላላቸው 
ነዋሪዎች የሚገጥሟቸውን ችግሮች ተከታትለው 
ለመፍታት በተለያዩ ዘርፎች በርካታ ሰራተኞችን 
ቀጥረዋል:: 

የቦርድ አመራሮቹ  ነዋሪዎች የሚያጋጥሟቸውን  
ችግሮች ለመፍታት በሚል በተለያዩ ጊዜያት ነዋሪዎችን 
አላስፈላጊ  ክፍያዎች እንዲከፍሉ ያስገድዳሉ::  
ለሚያስክፍሏቸው ክፍያዎች ደረሰኝ አይቆርጡም::  
ለማሕበረሰቡ ይሰራሉ የተባሉ ስራዎችም ሲሰሩ 
አይታዩም:: 

በተጨማሪም የቦርድ አመራሩ የማሕበሩን  
ኮሚናሎች አከራይቶ  የሚያገኘውን  ገንዘብ የት 
እንደሚገባ  ሕብረተሰቡ አያውቅም::  በአጠቃላይ 
የቦርድ አመራሮች በርካታ ችግሮችን በማሕበረሰቡ 
እየፈጸሙ  መሆናቸውን እና ጊዜ ወስዶ ምርምራ 
ቢደረግ በቦርዱ ላይ በርካታ ችግሮች ሊገኙ እንደሚችሉ  
ያስረዳሉ::  

የጎተራ ኮንዶምኒየም  የቦርድ አመራሮች ምላሽ 
ተፈጠረ ስለተባለው ችግር ዝግጅት ክፍሉ  “የጎተራ 

ኮንዶሚንየም ማሕበር” የቦርድ አመራሮች  በጋራ 
አነጋግሮ የሚከተለውን ምላሽ	  አግኝቷል:: መልስ 
የሰጡን አመራሮች  አቶ አዲሱ የኔው ምክትል ሰብሳቢ፣ 
አቶ በቀለ እውነቱ  ገንዘብ ያዥ እና አቶ እዮብ አሰፋ 
የቦርድ አባል ናቸው:: 

እንደ ቦርድ አመራሩ ገለጻ፤  “የጎተራ ኮንዶሚንየም 
ማሕበር” ግንቦት አንድ 2002 ዓ.ም  የተቋቋመ ነው፤ 78 
ሕንጻና 2ሺህ 168 መኖሪያ ቤቶች፤ 245 የንግድ ቤቶች 
አሉት::  በዚህም ከ11 ሺ  በላይ ሕዝብ ይኖርበታል::  
ማሕበሩ በጠቅላላ ጉባኤ ሰባት የስራ አስፈጻሚ ቦርድ 
መርጦ የሚተዳደርና ሶስት ቁጥጥር  ኮሚቴ ያለው ነው:: 
የራሱ የሆነ ጽህፈት ቤት ሲኖረው፤  26 ቋሚ  እና 53 
ጊዚያዊ ሰራተኞችንም ቀጥሮ ያሰራል::  

የማህበሩ ስራ አመራር ቦርድ በየሶስት ዓመቱ 
የሚመረጡ ናቸው። አሁን በስራ ላይ ያለው አመራር  
ከተመረጠ ከአንድ ዓመት በላይ ሆኖታል:: በስራ 
ዘመናቸው የማሕበረሰቡን የውሃ እጥረት፤ የጸጥታ 
እና  ሌሎች ችግሮችን ለመቅረፍ ያስችላቸው ዘንድ 42 
ሚሊዮን ብር ገቢ ለመሰብሰብ አቅደው እየተንቀሳቀሱ 
ነው::   

 በማህበሩ መተዳደሪ ደንብ ላይ በከፍተኛ ደረጃ 
ትኩረት የተሰጣቸው   ከማሕበረሰቡ ደህንነት ጋር 
የተያያዙ  ጉዳዮች ናቸው የሚሉት አመራሮች፤  ይህን 
ዕውን ለማድረግ  ዘመናዊ የተሽከርካሪ ማቆሚያ 

የመመሪያ ክፍተት የፈጠረው የጎተራ የጋራ
 መኖሪያ ቤት ውዝግብ

‹‹ስማርት ፓርኪንግ›› ስራ ላይ አውለዋል::  
ዘመናዊ የተሽከርካሪ ማቆሚያ ከመጀመሩ በፊት  

በግቢው ውስጥ በርካታ ወንጀሎች ይፈጸሙበት ነበር 
ያሉት የቦርድ  አመራሮቹ፤ ተሽከርካሪዎችን መስረቅ 
እና   በግቢው የቤት ባለቤት ያልሆኑ ግለሰሰቦች መኪና 
አቁመው ጥለው መጥፋት፤ ዘረፋና ሌሎች መሰል 
ወንጀሎች ይፈጸሙ እንደነበር፤ አሁን ላይ  “በስማርት 
ፓርኪንጉ” ችግሮችን በተወሰነ መልኩ መቅረፍ 
መቻላቸውን ጠቁመዋል:: 

ማሕበሩ በቂርቆስ ክፍለ ከተማ በማሕበራት 
ማደራጃ የታየ የራሱ የሆነ መተዳደሪ ደንብ  ያለው፤  የስራ   
አመራር ቦርዱም  ማሕበረሰቡን የሚያስተዳድረው  
ደንቡን መሰረተ አድርጎ ነው::  ቦርዱ ማሕበረሰቡ  
የሚጋጥሙ ችግሮች በመተዳደሪያ ደንቡ መሰረት  
ለማስከበር ጥረት ቢያደርግም  አልፎ አልፎ ማኅበረሰቡ 
የቦርዱን አሰራር አይረዳም ባይ ናቸው:: 

እንደ ቦርድ አመራሩ ከሆነ፤ የጎተራ የጋራ መኖሪያ 
ቤቶች  ከተገነቡ  16 ዓመት በላይ  ሆኗቸዋል:: የሕንጻ 
እድሳት፤ የኮሚናል ግንባታ፤ የውሃ ጉድጓድ ቁፋሮ 
ስራ እና መሰል ችግሮች የነዋሪዎቹ ጥያቄዎች ናቸው:: 
ጥያቄዎቹን ለመመለስ    ከ20 ሚሊዮን ብር በላይ በጀት 
የሚጠይቅ መሆኑንና ይህን ሀብት ለማሰባሰብ የተለያዩ 
የገቢ ማስገኛ ዘዴዎች ሲጠቀሙ ቆይተዋል፤ ከእነዚህ   
መካከል ዘመናዊ የመኪና ማቆሚያ  አንዱ ነው ::  

ማኅበረሰቡ ልጆቹ የሚዝናኑበት ስፖርት 
ማዘውተሪያ ስፍራ ጥያቄ ነበረው የሚሉት አመራሮቹ፤ 
3 ነጥብ 5 ሚሊዮን ብር ወጭ በማድረግ የስፖርት 
ማዘውተሪያ ስፍራ ተገንብቶ ተጠናቋል:: 

በ3 ዓመት ውስጥ 42 ሚሊዮን ብር ለመሰብሰብ   
የተለያዩ ስልቶችን መጠቀም አስፈላጊ ነው:: በዚህም 
የቤት ዕድሳቱ፣ የውሃ ጉድጓድ ቁፋሮ እና መሰል ስራዎችን 
ለመስራት ሰፊ ዝግጅት እያደረጉ ይገኛል:: የግቢውን 
አጥር ለማጠር ከወረዳ 04 ፈቃድ ለማግኘት በሂደት ላይ 
ነው፤ ፈቃድ እንደተገኘ ግንባታው ይካሄዳል:: 

የጋራ መኖሪያ ቤቶች ሲገነቡ 13 ኮሚናሎች ይገነባሉ 
ተብሎ ነበር:: ለ13ቱም ኮሚናሎች እያንዳንዱ የቤት 
ባለቤት ክፍያ ፈጽሞባቸዋል:: ክፍያ ቢፈጽምባቸውም 
13 ኮሚናሎች ግን ተሰርተው ለማኅበረሰቡ  የተሰጡት 
ሰባቱ ብቻ ናቸው:: በመሆኑም እነዚህን ሰባት 
ኮሚናሎች ምን እናድርግ? እንዴትስ እንጠቀም? የሚል 
ሀሳብ ለጠቅላላ ጉባኤ ቀርቦ፤   ኮሚናሎችን ለሁሉም 
ኅብረተሰብ በፍትሀዊነት ማዳረስ እንደማይቻል፤ 
አንዱን ኮሚናል ለአዳራሽ ሌላኛውን ደግሞ ለጽህፈት 
ቤት እንዲሆኑ እና ቀሪዎቹ ደግሞ እንዲከራዩ ተወስኗል:: 

ይህ እንደዘላቂ መፍትሔ የተያዘ ሳይሆን ሌሎች 
ቀሪ ኮሚናሎች እስከሚገነቡ  በጊዜያዊነት የተወሰዱ 
መፍሔዎች ናቸው::  ስራ አመራር ቦርዱ በተለያዩ 

ጊዜያት ለአዲስ አበባ ቤቶች ልማትና አስተዳደር 
ገንዘብ የተከፈለባቸውን ቀሪ ኮሚናሎች እንዲገነቡ 
ጥያቄ ማቅረቡን፤ እስካሁን ድረስ መልስ የሚሰጥ አካል 
አለማግኘታቸውን ይናገራሉ::  

የጠቅላላ ጉባኤው ውሳኔ ተቀባይነት የሚኖረው 
በሀገሪቱ ካሉ ሕጎች እና ከቤቶች ልማትና አስተዳደር 
መመሪያዎች ጋር  ካልተጣረሰ ብቻ ነው:: የቤቶች 
ልማትና አስተዳደር ደግሞ ኮሚናሎችን የገነባው ለጋራ 
መጠቀሚያ ነው::  ከዚህ  አንጻር ጠቅላላ ጉባኤው ምንን 
መነሻ በማድረግ  ኮሚናሎች ሊያከራይ ቻለ?   የሚል 
ጥያቄ ከዝግጅት ክፍሉ ጥያቄ የተነሳላቸው አመራሮች፤ 
መዋቅር ላይ እንደሚታየው ጠቅላላ ጉባኤው  የውሳኔ 
ሰጭ አካል ነው::  ቦርዱ ያከራየው በቤቶች አስተዳደር 
መመሪያ መሰረት ሳይሆን በጠቅላላ ጉባኤው 
መመሪያ መሰረት ነው:: ጠቅላላ ጉባኤው መተዳደሪያ 
ደንብ አለው:: በዚህ ከተወሰነ  ማከራየት ይቻላል::  
በመተዳደሪያ ደንቡ ጠቅላላ ጉባኤ የበላይ አካልና የውሳኔ 
ሰጭ አካል  ነው ይላል::  ጠቅላላ ጉባኤው ያከራየው 
የራሱን ንብረት ነው:: ስለዚህ ጠቅላላ ጉባኤው ከወሰነና 
እንዲተገበር ካዘዘ ቦርዱ ተጠሪነቱ  ለጠቅላላ ጉባኤው 
ስለሆነ በመተዳደሪያ ደንቡ መሰረት አከራይቶ ለተለያዩ  
ገቢዎች ማዋል ይችላል::  

ጠቅላላ ጉባኤው ከሀገሪቱ ሕጎች እና መመሪያዎች 
በታች ነው:: ስለሆነም በቤቶች ልማትና አስተዳደር 
መመሪያ መሰረት የጋራ ኮሚናሎችን ማከራየት  ክልክል 
ነው:: ከዚህ አንጻር እናንተ ከምን ተነስታችሁ ልታከራዩ 
ቻላችሁ? መመሪያ አለ ወይ ? አሳዩን ? ተብለው 
የተጠየቁት አመራሮች፤  መመሪያ ይኑርም አይኑርም 
ጠቅላላ ጉባኤ ካጸደቀ የጠቅላላ ጉባኤውን ውሳኔ 
እንደሚያስፈጽሙ ተናግረዋል::    

“ቤቱን በተረከብንበት ወቅት ኮሚናሎች ያልተሟሉ 
ስለነበር ኮሚናሎችን  አንረከብም ብለን አራት ዓመታት 
ዝግ ነበሩ:: ሕዝቡ አምስት በመቶ ለኢንጂነሮች 
የከፈለውን ብር መልሱና ማህበሩ በራሱ ይገንባ? የሚል 
ጥያቄም ለቤቶች ልማትና አስተዳደር ቀርቦ ነበር:: ነገር 
ግን ምላሽ አልተገኘም:: 

 ኮሚናሎችን ማከራየት አይቻልም የሚል መመሪያ 
ካለም ይህ መመሪያ ለጎተራ  ሊሰራ አይችልም ብሎ 
ቦርዱ ያምናል::  ምክንያቱም ነዋሪው ገንዘብ የከፈለበትን 
ኮሚናል አሟልቶ ያላቀረበ አካል እንዴት መመሪያን 
መሰረት አድርጎ ሌሎች አካላትን ሊጠይቅ ይችላል?  
ይጠይቃሉ::  

   የአዲስ አበባ ቤቶች ቢሮ ቤት ማስተላለፍና 
ቤቶች ልማት ቢሮ ተብሎ ለሁለት መከፈሉን፤ በዚህም 
የሚጠይቁት አካል አጥተው መሃል መንገድ ላይ 
መቆማቸውን አመላክተዋል:: በመሃል ጠቅላላ ጉባኤው 
ተሰብሰብቦ ቤት ተገንብቶ ለጥቅም ሳይውል  እየፈረሰ 

ነው::   ለሌቦች እና ወንጀለኞች መደበቂያ እየሆነ 
ነው:: የጠየቅነው ጥያቄ መልስ ካጣ  ቢያንስ ቤቶቹ 
መፍረስ የለባቸውም፤ የወንጀለኛ መደበቂያም መሆን 
የለባቸውም ተብሎ እንዲከራዩ መደረጉን ያስረዳሉ:: 

ኮሚናሎቹ ከመከራየታቸው በፊት ሽንትና 
ሰገራ የሚታይባቸው ፈራርሰው  የሚታዩ ነበሩ:: 
የሚመለከተውን አካል አናግረን ተገቢ መልስ ቦርዱ 
ሲያጣ  ለችግሩ እንደመፍትሔ የተወሰደው ማከራየት 
ነው:: ስለዚህ ኮሚናሎች ተከራይተው ለሌሎች 
ኮሚናሎች እንዲገነቡ ገንዘብ አቅም ይፍጠር በሚል 
እሳቤ የተከናወነ ነው:: የማኅበረሰቡን የማዕድ ቤት 
ጥያቄ ለመመለስ ዘመናዊ የሆነ ተንቀሳቃሽ የሆኑ ጭስ 
አልባ ማዕድ ቤት  ለመገንባት በዕቅድ ተይዞ እተሰራ 
ነው::  

አመራር ቦርዱ ከተመረጠ ከአንድ ዓመት በላይ 
ሆኖታል:: ከታቀዱት 19 ፕሮጀክቶች ምን ያሉ ተፈጸሙ? 
ከማኅበረሰቡ በተለያዩ ሰበቦች ገንዘብ መሰበሰባችሁ 
ይነገራል:: ይህ ለምን ሆነ?  ተብሎ የተጠየቀው የአመራር 
ቦርድ ማኅበረሰቡ ከ20 ብር ወራዊ መዋጮ ውጭ 
አንድም ብር በማኅበሩ አልጠየቀም፤ አይጠየቅም:: ከዚህ 
ውጭ ከፍያለው የሚል የቤት ባለቤት ካለ ማስረጃ ይዞ 
መምጣት እንደሚችል ጠቁመዋል::  

መንግስት ገንብቶ በሰጠው የጋራ መኖሪያ ቤት 
ላይ ኬላ ጥሎ ለፓርኪንግ ማስከፈል መመሪያውና 
አሰራሩ አይፈቅድም:: ይህን ለምን አደረጋችሁ? ተብሎ 
የተጠየቁት  የስራ አመራር ቦርድ አባላቱ፣ የጎተራ 
ኮንዶሚንየም ነዋሪዎች ማኅበር በማኅበራት ማደራጃ 
የተደራጀ  አንድ ትልቅ ማኅበር ነው:: ግቢው ውስጥ  
አንድ ሺ 200 በላይ መኪና  ያድራል:: ግቢው በ52  
የጥበቃ ሰራተኞች  የሚጠበቅ ነው:: ይህን የወር ደሞዝ 
ወጭ ግለሰቦች አዋጥተው የሚከፍሉት አይደለም:: 
የግቢ ውበትና ጽዳትም ይከናወናል:: እነዚህ ስራዎች 
የሚሰሩት ገቢን በማሳደግ እንጂ ከማኅበረሰቡ 20 
ብር በመሰብሰብ አይደለም:: አስፈላጊ የሆነውን  ገቢ  
ለማሰባሰብ የተለያዩ አመራጮችን እየተጠቀመ መሆኑን 
ተናግረዋል::  

ገንዘብ የምናስከፍለው ለፓርኪንግ አይደለም 
የሚሉት የቦርድ አመራሮች፤ የተሽከርካሪ ባለቤቶች 
የሚከፍሉት ክፍያ ተሽከርካሪያቸውን ለሚጠብቅ 
ሰራተኛ (ለጥበቃ) መሆኑን ያስረዳሉ::  አንድ 
የጎተራ የጋራ ቤት ነዋሪ ግለሰብ ተሽከርካሪ ካለው 
ተሽከርካሪውን ለጠበቁ ሰራተኞች  ደምወዝ 35 ብር 
ይከፍላል:: 

በእርግጥ ኪዚህ ክፍያ የሚገኝ ትርፍ የለም ማለት 
አይደለም:: የሚተርፈውን ገንዘብ ለኅብረተሰቡ 

የመመሪያ ክፍተት የፈጠረው ...
መሟላት  ያላባቸው ነገሮች ማሟያ ይደረጋሉ:: ለምሳሌ 
ኅብረተሰቡ ምንም አይነት ገንዘብ ሳያወጣ ቤቱን ለማደስ  
ቦርዱ ቃል ገብቷል:: ይህን የገባውን ቃል ለመፈጸም 
ከፓርኪንግ የሚገኘውን ገንዘብ  እንደሚጠቀምበት 
ገልጸዋል::  

 ምንም እንኳን  ከፓርኪንግ የሚሰበሰበው ገንዘብ 
ለጥበቃ ማጠናከሪያ  ይውላል ቢባል የጋራ መኖሪያ 
ቤቱ አባላት ግን ያለው ጥበቃ ደካማ በመሆኑ ብዙ ጊዜ 
ንብረታቸው እንደሚዘረፍባቸው ያነሳሉ:: እዚህ ላይ 
የእናንተ ምላሽ ምንድን ነው?   ተብለው የተጠየቁት 
የቦርድ አመራሮች   እንደሀገርም ሆነ እንደ ክፍለ ከተማ 
እዚህ ግቢ የሚንቀሳቀሰው ማኅበረሰብ በጣም ብዙ 
ነው:: 

 ከኢትዮጵያውያን በተጨማሪ በርካታ የውጭ 
ሀገራት ዜጎች ጭምር የሚኖሩበት ግቢ ነው:: የግቢው 
አብዛኛው ነዋሪ ደግሞ ተከራይ ነው:: በዚህም የተለያዩ 
የጸጥታ ችግሮች በየቀኑ ያጋጥሙናል:: ከዚህ አኳያ 
አሁን ላይ የቦርድ አመራሮች አንገብጋቢው  የቤት 
ስራ በግቢው የሚስተዋለውን  ጸጥታ ችግር እንዴት 
ማስወገድ አለብን የሚለው መሆኑን ያስረዳሉ:: ወደ ግቢ 
የገባ  አንድ ተሽከርካሪ ግቢ ውስጥ አቁሞ እያለ ስፖኪዎ 
እንኳን ቢሰረቅ የተሰረቀውን ንብረት ማኅበሩ የመሸፈን 
ግዴታ እንዳለበት ይናገራሉ::  

ማኅበሩ ከቀጠራቸው ጥበቃዎች በተጨማሪ 
ለግቢው ሰላም ሲባል  የኮሚኒቲ ፖሊሲንግ አገልግሎት  
እንዲቋቋም ተደርጓል የሚሉት የቦርድ አመራሮች፤ ይህም 
የሆነው የግቢውን ጸጥታ የተሻለ ለማድረግ  በማሰብ 
መሆኑን አመላክተዋል:: ማኅበሩ የቀጠራቸው ጥበቃዎች 
የሚያደርጉት ጥበቃ   የላላ ነው የሚሉት  የቦርድ 
አመራሮች፤ ይህ ምን አልባትም ማኅበሩ ከሚከፍለው  
ክፍያ ማነስ ሊሆን እንደሚችል ጠቁመዋል።  በመሆኑም 
አሁን ላይ ከጥበቃ ጋር የተገናኙ አሰራሮችን  ለማዘመን 
እየሰሩ እንደሚገኙ ይናገራሉ:: 

በግቢው በርካታ  የጸጥታ ችግሮች አሉ:: የሉም 
እያልን አይደለም:: ምክንያቱም በቀን ውስጥ ወደ ግቢው 
ውስጥ የተለያየ ማኅብረሰብ ይገባል::  በአንድ ቀን ገብቶ 
የሚለቅ ሰው አለ:: በአንድ ቀን ገብቶ የሚለቅን ሰው 
ደግሞ ምን እና ማን እንደሆነ ለማወቅ ይከብዳል::  

እንደ አመራሩ ገለጻ፤ ከጸጥታው ችግር በተጨማሪ 
በግቢው ውስጥ የድምጽ ብክለት አለ:: ይህ ችግር 
በወረዳ እና በበላይ አመራሮች የሚፈታ ነው:: 
ምክንያቱም ማኅበሩ  ተው ከማለት ባለፈ እርምጃ 
መውሰድ  አይችልም::   ከንግድ ቤቶች ጋር በተያያዘ 
ቁጥጥር የሚያደርገው የንግድ ፍቃድ የሰጠው አካል 
ነው:: ስለዚህ ኅብረተሰቡ ያነሳው የጸጥታ ችግር ትክክል 
ነው:: የቦርድ አመራሩም ችግር ነው::  

በግቢው  ሶስት አይነት የፓርኪንግ አገልግሎት 
ክፍያ መኖሩን የሚናገሩት አመራሮቹ፤ በአንድ ቀን  1ሺህ 
200 በላይ  የተከራይ እና የነዋሪ ተሽከርካሪዎች በግቢው  
ውስጥ እንደሚያድሩ ያስረዳሉ:: በዚህም ለተከራይ 
በቀን 10 ብር፤ ይከፍላል  ለቤት ባለቤቶች ደግሞ በወር 
35 ብር እንዲከፍሉ ይደረጋል::   ነዋሪዎች ከበፊት 
ጀምሮ በወር የሚከፍሉት 35 ብር ነው:: እስካሁን ምንም 
አይነት ጭማሪ ሳይደረግ   ባለበት እንደቀጠለ ነው:: 

ሶስተኛው የፓርኪንግ ክፍያ የሚጠየቀው በግቢው 
ነዋሪ ያልሆኑ እና ወጣ ገባ የሚሉ ተሽከርካሪዎች ናቸው::  
እነዚህ ሰዎች በ30 ደቂቃ አምስት ብር እንዲከፍሉ 
ይደረጋል::  ይህም  የተጋነነ ገንዘብ ይከፍላሉ የተባለው 
ፈጽሞ ውሸት መሆኑን ያስረዳሉ::  

ብዙ ጊዜ ወጣ ገባ የሚሉት ተሽከርካሪዎች ግቢ 
ውስጥ ገብተው ጫት ይቅማሉ:: ስርቆትም ይፈጽማሉ:: 
እነዚህ ሰዎች የወንጀል ድርጊታቸውን የሚፈጽሙት 
መኪና ውስጥ ቁጭ ብለው ነው:: ስለዚህ እነዚህን መሰል 
ሰዎች 10 ብር ብቻ አስከፍሎ ቀኑን ሙሉ ግቢ እንዲውሉ 
መፍቀድ ተገቢ አይደለም:: ስለዚህ ፓርኪንጉ ከገቢ ባለፈ 
ለግቢው ጸጥታ ከፍተኛ አበርክቶ እያደረገ ነው:: 

የአመራር አባላቱ እንደሚሉት፤ የቦርዱ አመራረ 
ከተመረጠ ሁለት ዓመት ባይሞላውም በማኅበረሰቡ  
የሚስተዋሉ ችግሮችን ለመቅረፍ በርካታ ስራዎችን 
እከናወነ ይገኛል::   ለአብነት ያህል ከ10 ሚሊዮን ብር 
በላይ ወጭ የተደረገበት የስፖርት ማዝወተሪያ ሜዳ 
እየተገነባ ነው::  ለማኅበረሰቡ ድህንነት ሲባል ማኅበሩ  
ባለው ወሰን ላይ አጥር ለመገንባት እየተንቀሳቀስን ነው::  
ፓርሴሎች ላይ ‹‹ኮብል ስቶን›› ለማስለጠፍ ከፍተኛ 
ስራዎች ተሰርተዋል:: 

በዚህም አሁን ላይ ከአንድ ፓርሴል ውጭ በሁሉም 

ፓርሴሎች “የኮብል ስቶን” ንጣፍ ስራ ተከናውኗል:: 
ዘመናዊ የፓርኪንግ ስራ አስጀምረናል:: በዚህም ለማኅበሩ 
ገቢ ከማስገኘቱም ባለፈ የግቢውን ሰላም  በከፍተኛ ደረጃ 
ማስጠበቅ ተችሏል:: ከዚህ በተጨማሪም ኮሚናሎች 
ውስጥ ከረንቡላ ከማጫወት ማህበረሰቡን የሚጠቅም 
ስራ ለመስራት በማሰብ የኅጻናት ማቆያ እንዲከፈት 
ተደርጓል::  ከዚህ ባሻገር  በቂርቆስ ክፍለ ከተማ የወረዳ 
4 አስተዳደር በዘመናዊ መልኩ የሚገነባ የኅጻነት ማቆያ 
የግንባታ ፈቃድ  ወስዷል:: 

በግቢው ውስጥ በርካታ አዋኪ ተግባራት ይፈጸማሉ:: 
በአረንጓዴ ስፍራዎች ጫት ይቃማል፤ ሲጋራ ይጨሳል:: 
በተጨማሪም ለንግድ ቤት ከተከራዩ ቤቶች ድምጽን 
የሚበክሉ  ነገሮች ይስተዋላሉ:: እዚህ ላይ ምን ትላላችሁ? 
የተባሉት የማህበሩ የቦርድ ኃላፊዎች፤ ንግድ ፈቃድ ቦርዱ 
ስለማይሰጥ  እነሱን መቆጣጠር አይችልም:: ቦርዱ በጣም 
እየተቸገረበት  ያለው በዚህ  ነው::  

በማኅበሩ የመተዳደሪያ ደንብ ከድምጽ ጋር በተገናኘ 
ከምሽት አራት ሰዓት በኋላ ማንም ሰው ታኮ (ሂል) ጫማ 
ማድረግ አይችልም::  በተጨማሪም  ማንም ሰው  በምሽት 
ሙዚቃ መክፍት አይችልም:: ከፍቶ ማዳመጥ   ቢፈልግ 
በኤርፎን ብቻ እና ብቻ ነው:: ይህን መመሪያ መጀመሪያ 
አካባቢ እያስከበርን ነበር:: ይሁን እንጂ ከወረዳ ድምጽ 
የራሱ መለኪያ አለው የሚባል ነገር መጣ::   ከዚህ በኋላም   
በርካታ ችግሮች ማህበሩን አጋጥመውታል:: 

ይህንንም ለበርካታ ጊዜያት ለወረዳ እና ለከተማ 
አስተዳደሩ አሳወቅን::  ነገር ግን ለጋራ መኖሪያ ቤቶች 
ቁጠባ እየቆጠበ  ቤት ያላገኘ ማኅበረሰብ  ባለባት ከተማ 
እናንተ  ደግሞ ስለድምጽ ብክለት  ቅሬታ ታቀርባላችሁ::  
‹‹እናቱ የሞተችበት እና ወንዝ የሄደችበት  እኩል ያለቅሳል›› 
የሚል ምላሽ እንደተሰጣቸው ይናገራሉ::  አሁንም 
ጥያቄውን በተደጋጋሚ ቢያቀርቡም ምላሽ የሚሰጣቸው 
አካል ማግኘት አለመቻላቸውን  ያስረዳሉ:: 

በማኅበሩ የሚገኙ የንግድ ቤቶች ድምጽ ሲበክሉ 
ይስተዋላል:: ይሁን እንጂ ቦርዱ ለእነሱ የንግድ ፈቃድ  
ስለማይሰጥ እነሱን ማስቆም አይችልም::  ይህን ማድረግ 
የነበረበት የንግድ ፈቃድ  የሚሰጠው አካል ነው :: 
በዚህ ጉዳይ ኅብረተሰቡ እና ቦርዱ ለከፍተኛ ቅራኔዎች 
መዳረጋቸውን ይገልጻሉ::   

እንደ አመራሩ ገለጻ፤ ንግድ ቤቶች ለግሮሰሪ ሲጫረቱ 
በምን መልኩ እንደሆነ እስካሁን እውቅና የላቸውም::   
በግቢው  “ናይት ክለቦች” ነበሩ :: ማንጊያ ቤቶች 
እስካሁንም አሉ:: ከእነዚህ ጋር ተያይዞ ሁልጊዜም ለወረዳ 
እና ሌሎች የሚመለከታቸው አካላት ሪፖርት ያቀርባሉ:: 
ሰሚ ግን አልተገኘም::  

የንግድ ቤቶች በጨረታ ነው የተሸጡት:: ገዥዎች 
ደግሞ ቤታቸውን አከራይተዋል:: 245 ንግድ ቤቶች የግል 
ናቸው:: የጎተራ ኮንዶሚንየም አይደሉም:: ንግድ ፈቃድ 
ሲወጡ ማኅበሩ አያውቅም:: ስራ ላይ  ሲሰማሩ ብቻ ነው 
የሚታዩት:: 

ጥበቃ የምንቀጥረው ከፌደራል ፖሊስ ፈቃድ 
ከተሰጣቸው ኤጀንሲዎች ነው:: ነገር ግን ኤጄንሲዎች 
በተጨማሪ እያቀረቡልን ያለው ኃይል በቂ የፖሊስ ወይም 
የውትድርና ስልጠና ያላቸው አይደሉም:: ይህ ደግሞ 
በጥበቃ ቁጥጥራቸው ላይ ክፍተት መፍጠሩን ይናገራሉ :: 

በቂርቆስ ክፍለ ከተማ የወረዳ 04 ዋና ስራ 
አስፈጻሚ ምላሽ? 

በቂርቆስ ክፍለ ከተማ የወረዳ 04 ዋና ስራ 
አስፈጻሚ የሆኑት አቶ ናሆም መንግስቱ እንደገለጹት፤ 
በጎተራ ኮንዶምንየም ውስጥ በርካታ ሕገ ወጥ ድርጊቶች 
የሚፈጸምባቸው ብዙ ተቋማት ነበሩ:: በዚህም በ19 
ተቋማት ላይ እርምጃ ተወስዷል:: በተለይ ከድምጽ 
ብክለት ጋር ተያይዞ የነበረውን ችግር መቀነስ ችለዋል:: 

በጋራ መኖሪያ ቤቶች ጭፈራ ቤቶች አሉ::  ነገር 
ግን ለጭፈራ ቤት የንግድ ፈቃድ አይሰጥም::  ፈቃድ 
የሚወስዱት  ባርና ሬስቶራንት በሚል ነው:: ይህን 
በመጠቀም ወደ ጭፈራ ቤት የሚለውጡ ይኖራሉ:: 
251 የሚባል ቤትና ብሎክ 28፤ 27፤ 26 ያሉ ቤቶች 
ፈቃድ ሲወስዱ ባርና ሬስቶራንት ብለው ነበር:: ነገር ግን 
ከተሰጣቸው ፈቃድ ውጭ ሲሰሩ ተገኝተው እርምጃ 
የተወሰደባቸው መሆኑን አመላከተዋል:: 

 ምግብ ቤት፤ ባርና ሬስቶራንት ተብሎ ፈቃድ 
የሚሰጥበት አግባብ አሰራር እና መመሪያ መኖሩን 
የጠቆሙት አቶ ናሆም ፤ ጭፈራ ቤት የሚል  ፈቃድ  
አለመኖሩን ያስረዳሉ:: 

ከተማ አስተዳደሩ በቤቲንግ ቤቶች ላይ እርምጃ 
ከመውሰዱ ጋር  በጎተራ ኮንዶምንየም እርምጃ 
የተወሰደባቸው አሉ::  ዘመናዊ “ፓርኪንግ” የተጀምረው  

ጫት ለመቃም እና ወንጀል ለመስራት  ወደ ግቢው 
የሚገቡትን አካላት ለመቀነስ ታስቦነው የሚሉት አቶ 
ናሆም፤   “ፓርኪንጉ” የታለመለትን ዓላማ ማሳካቱን 
ገልጸዋል::  

እንደ አቶ ናሆም ገለጻ፤ ማኅበሩ ሕጋዊ እውቅና 
ያለው በመሆኑና የራሱ መተዳደሪ ደንብ ያለው በመሆኑ 
ሕገ ወጥ ድርጊት ሲፈጽሙ በሚገኙ የንግድ ቤቶች ላይ 
እርምጃ የመውሰድ ስልጣን አለው:: የንግድ ቤቶች ምንም 
እንኳን መንግስት  በሽያጭ ለግለሰቦች ያስተላለፋቸው 
ቢሆኑም በግቢው መተዳደሪያ ደንብ የመግዛት የግዴታ  
አለባቸው:: 

ስለዚህ በማህበሩ መተዳደሪ ደንብ አይገዙም 
የሚለው ተጠያቂነት ሲመጣ የመሸሻ መንገድ እንጂ 
በሁሉም ዘርፍ ያለውን ሁኔታ የማስተዳደርና የመቆጣጠር 
ኃላፊነት አለባቸው:: የወረዳ አስተዳደሩም የግቢውን 
ሕግ ባልጣሰ መልኩ የሚሰራ ሲሆን የሚያከናውናቸው 
ስራዎች ግን መንግስታዊ   ስራዎችን ብቻ ነው ::

ግቢው ማንም ሰው ገብቶ ወንጀል ፈጽሞ 
የሚወጣበት ግቢ ነበር:: አሁን ላይ በአንጻራዊነት መኖሪያ 
ግቢ እየሆነ የመጣ ነው:: ነገር ግን ሙሉ በሙሉ ሰላማዊ 
የመኖሪያ መንደር እየሆነ መጥቷል የሚል ግምገማ 
እንደሌላቸው ጠቁመዋል:: 

የጋራ መኖሪያ ቤቱን ወደ መኖሪያነት ለመቀየር 
እንቅፋት የሆነው የተለያዩ አካላት ፍላጎት ያለው 
በመሆኑ ነው:: ቦርዱ በግቢው ውስጥ እንዳይጠፉ 
የማይፈልጓቸውን ነገሮች በግልጽ አስቀምጧል:: ለምሳሌ 
የጸጥታ ችግር ምንጭ በሆኑ  አካላት ላይ እርምጃ ይወሰድ 
ሲባል መረጃ አይሰጥም:: 

እያንዳንዱ የቤት ባለቤት የቤት ካርታ ይዞታ ስላለው 
አጠቃላይ ምድረ ግቢው ይዞታ አለው ማለት ግን 
አይደለም:: በመሆኑም ማህበሩ የሚጠይቀውን የአጥር 
ግንባታ ፈቃድ መስጠት አልተቻለም::  የማህበሩ ወሰን 
በታወቀ ጊዜ የቦርዱ ጥያቄ ምላሽ	  እንደሚያገኝ 
ጠቁመዋል:: 

 የወረዳው ቤቶች አስተዳደር ምላሽ 
በወረዳው ቤቶች አስተዳደር ቡድን መሪ የሆነው አቶ 

አበበ ትርፌ እንደገለጹት፤  በጋራ መኖሪያ ቤት ለሚገኙ 
የንግድ ቤቶች ጋር በተያያዘ የከተማ አስተዳደሩ ምንም 
መመሪያ ባለመኖሩ በጎተራ የጋራ መኖሪያ ቤት የንግድ 
ቤቶች የፈጠሯቸውን ችግሮች መቅረፍ አልተቻለም::

 ይህ ብቻ አይደለም ከጋራ መኖሪያ ቤቶች እድሳት ጋር 
እንዲሁ መመሪያዎች ባለመኖራቸው ሰዎች ቤታቸውን 
እያፈረሱ እንደፈለጉ ቢሰሩ ማስቆም አይቻለም:: ነገር 
ግን በተለምዶ መመሪያ አይፈቅድላችሁም እያሉ 
እደሚያስቆሙ ይናገራሉ:: 

የጎተራ የጋራ ቤት ነዋሪዎች 13 ኮሚናሎች 
እንዲገነቡላቸው ለቤቶች አስተዳደር ገንዘብ ከፍለው 
ነበር:: ነገር ግን እስካሁን የተሰሩላቸው ሰባቱ ብቻ ናቸው:: 
ይህን ታውቃለችሁ? ተብለው የተጠየቁት አቶ አበበ “አዎ 
እናውቃለን” የሚል ምላሽ ሰጥተዋል:: 

ለነዋሪዎች የይዞታ ማረጋገጫ ካርታ በተሰራ ጊዜ  
ቀሪዎቹ ይገነባሉ የተባሉ ኮሚናሎች እንደሚያሰሩ 
ገልጸዋል:: በተጨማሪም የይዞታ ማረጋገጫ ካርታ   
ከተሰራ ማህበሩ ለሚያነሳው የአጥር ግንባታ  ምላሽ 
እንደሚሰጠው ተናግረዋል:: “እስከዚያው ግን ባለው 
ይጠቀሙ” ብለዋል:: 

  ወረዳ 04 የሰላም እና ፀጥታ ዘርፍ ኃላፊ 
በጎተራ የጋራ መኖሪያ ቤቶች የሚስተዋሉ የጸጥታ 

ችግሮችን ለመፍታት ምን እየሰራችሁ ነው? ብለን 
የጠየቅናቸው የወረዳው የሰላም እና ፀጥታ ዘርፍ ኃላፊ 
አቶ አትንኩት ውድነህ እንደገለጹት፤ በጎተራ የጋራ 
መኖሪያ ቤቶች ላይ በሚከሰቱ የጸጥታ ችግሮች ጽህፈት 
ቤታቸው በተደጋጋሚ እርምጃዎችን መውሰዱን 
ይናገራሉ:: ከጭፈራ ቤቶች በተጨማሪ ጸጥታን 
የሚያውኩ የቤቲንግ ቤቶች፣ ሺሻ የሚያጨሱ እና 
የሚያስጨሱ፣ የፑል ማጨዋቻዎች  እና መሰል ነገሮች 
ላይ እርምጃ መውሰዳቸውን ገልጸዋል:: 

እንደ አቶ አትንኩት ገለጻ፤ የከተማ አስተዳደሩ 
አመራሮች ጭምር መጥተው የተዘጉ የጭፈራ ቤቶች 
አሉ:: ከማኅበረሰቡ ባህል እና እሴት ውጭ የሚንቀሳቀሱ 
ግለሰቦች ይሰተዋላሉ:: በእነሱም ላይ እርምጃዎችን  
ወስደናል:: 

በጎተራ ኮንዶሚኒየም ባለቤቶችን ፈልጎ ማግኘት 
ከባድ ነው:: አብዛኛው ተከራይ ነው::  የጋራ መኖሪያ 
ስፍራው   በርካታ ውስብስብ ችግርች ያሉበት ነው 
የሚሉት አቶ አትንኩት፤ እርምጃ በሚወሰድበት  ወቅት 
እርሳቸው ታፍነው እንደነበር  አመልክተዋል::  

 

የጎተራ የጋራ ቤት 
ነዋሪዎች 13 ኮሚናሎች 

እንዲገነቡላቸው 
ለቤቶች አስተዳደር 

ገንዘብ ከፍለው ነበር:: 
ነገር ግን እስካሁን 
የተሰሩላቸው ሰባቱ 

ብቻ ናቸው



ዜና

ከ1ኛው ገጽ የዞረ

ከ1ኛው ገጽ የዞረ

ከ1ኛው ገጽ የዞረ

በረመዳን ፆም ጊዜ ያገኘውን በረከት፣ መንፈሳዊ 
ኃይልና ጠላትን ድል የማድረግ አቅም እስከሚቀጥለው 
ረመዳን ድረስ ለመቀጠል ወደኋላ ማለት አይገባም ሲሉ 
ገልጸዋል።

የረመዳን ወር መላው ሙስሊም ማኅበረሰብ 
በናፍቆትና በጉጉት የሚጠብቀው ወር መሆኑን 
ጠቅሰው፤ ረመዳን ሙስሊሙ በፆምና በኢባዳ 
ከፈጣሪው ጋር የሚቀራረብበት፣ ዚክር የሚበዛበት፣ 
በጎነት የሚጎላበት፣ የምሕረትና የመባረክ ወር መሆኑን 
አመላክተዋል። 

የፅድቅ ወሩ ረመዳን እስኪመጣ ሙእሚኑ አሥራ 
አንድ የመፈተኛ ወራትን እንደሚያሳልፍ የገለጹት 
ጠቅላይ ሚኒስትር ዐቢይ (ዶ/ር)፤ ረመዳን እስኪመጣ 
ብዙ መታገሥ፣ ለመልካም ሥራ አብዝቶ መታገል 
ይጠበቃል ብለዋል።

እንደ ጠቅላይ ሚኒስትሩ ገለጻ፤ መጋቢት እንደ 
ረመዳን ነው፤ የመጋቢት ለውጥ የወለደው አዲሱ 
የተስፋ ብርሃን እስኪመጣ ብዙ ፈተና፣ ብዙ ውጣ 

ውረድ፣ ብዙ ትዕግሥት ጠይቆ እንደነበር በመግለጽ 
ከአሥራ አንድ ወራት በኋላ የረመዳን መምጣት አይቀሬ 
እንደሆነው ሁሉ፣ ለውጡም አይቀሬ ነበር። 

ጊዜው የደረሰን ሐሳብ ሊያስቆመው የሚችል 
ምድራዊ ኃይል ባለመኖሩ ጨለማ ምን ቢረዝም የቀኑን 
ብርሃን ማስቀረት እንደማይችልና ተሸንፎ ለብርሃን 
እንደሚለቅ ገልጸው ስድስት ወር ሙሉ ጨለማ 
የሚገጥማቸው የሰሜንና የደቡብ ዋልታ አካባቢዎች 
እንኳን ይሄንን እውነት እንደሚመሰክሩ አስረድተዋል።

የረመዳን ወር ከመምጣቱ በፊት ረጅም የ11 ወራት 
ተግዳሮት እንዳለበት ጠቅሰው፤ ከመጣ በኋላ ደግሞ 
የበረከትና የዕዝነት ፆም እንዳይሆን ሸይጣን ሌላ ፈተና 
ያመጣበታል ብለዋል፡፡ 

እውነተኛ አማኝ ሁለቱንም ተቋቁሞ በጽናት 
የሚያልፍ ሲሆን የመጋቢት ለውጥም እንደዚሁ መሆኑን 
በመግለጽ  ከመምጣቱ በፊት አያሌ ዘመናትን ሲጠበቅና 
ሲናፈቅ ኖሯል፣  የብዙ ትውልድን መሥዋዕትነትም 
ጠይቋል ብለዋል።

ለውጡ ከመጣ በኋላ ደግሞ ሀገር እንዳትለወጥና 

እንዳትበለጽግ በሚፈልጉ ኃይሎች አያሌ ተግዳሮቶች 
ገጥመውታል ያሉት ጠቅላይ ሚኒስትሩ፤ አስገራሚ 
የማይሆነው ነገር፣ ሁለቱም ተግዳሮቶች የሚፈትኑ፤ 
ግን የሚሸነፉ ተግዳሮቶች መሆናቸው ነው ሲሉ 
ተናግረዋል። 

እኛም በመጋቢት ለውጥ ያገኘናቸውን ዕሴቶች 
ብልጽግናችንን እስከምናረጋግጥበት ቀጣይ ምዕራፍ 
ድረስ ይዘናቸው ልንዘልቅ ይገባል ያሉት ዐቢይ (ዶ/ር)፤ 
ሰላም፣ ይቅርታና ፍቅር ዕሴቶቻችን በመሆናቸው 
በፍቅር መደመርና በይቅርታ መሻገር ዋናው መርሐችን 
ነው ብለዋል።

ታሪካዊ ስብራቶችን መጠገንና ኅብረ ብሔራዊ 
አንድነታችንን ማጽናት ራዕያችን ነው ያሉት ጠቅላይ 
ሚኒስትር ዐቢይ (ዶ/ር)፤ መደመር መንገዳችን፣ 
ብልጽግና መዳረሻችን ነው ሲሉም አስፍረዋል። እነዚህ 
ዕሴቶች በለውጥ ዘመን የሚገጥሙንን ተግዳሮቶች 
የምንወጣባቸውና እስከቀጣዩ መዳረሻ የምንዳረስባቸው 
መሆናቸውን በመግለጽ፤ የዚህ መዳረሻም የኢትዮጵያ 
ሁለንተናዊ ብልጽግና እንደሆነ ገልጸዋል፡፡

“በዓሉን ስናከብር...
ማሳያ ነው። በዓሉን  ስናከብር በመተዛዘን፣ 

በመደጋገፍና የተቸገሩ ወገኖችን በማገዝ ሊሆን ይገባል 
ብለዋል።

በረመዳን ወር የታዩት መረዳዳትና መልካም ሥነ 
ምግባራት ተጠናክረው ሊቀጥሉ እንደሚገባ ገልጸው፤ 
የኢድ አል ፈጥር በዓል የሠላም፣ የደስታና የአብሮነት 
እንዲሆን ተመኝተዋል።

የእምነቱ ተከታይ የሆኑትም ሆኑ ያልሆኑት ሁሉም 
የተለመደ ጨዋነትን በማሳየት በዓሉ በሠላም፣ በፍቅር፣ 
በመተባበር፣ በመከባበርና በአብሮነት እንዲከበር 
በጋራ መሥራት እንዳለበትም ነው ሐጂ ኢብራሂም 
የጠቆሙት።

በአንዳንድ አካባቢዎች  የሚታየው የሠላም 
መደፍረስ የሚፈታው በሠላማዊ ውይይት መሆኑን 
ያነሱት ሼህ ሐጂ ኢብራሂም፤  በግጭቱ እየሞቱና 
እየቆሰሉ እንዲሁም እየተፈናቀሉ ያሉት የአንድ ሀገር 
ዜጎች በመሆናቸው ሁሉም ወገኖች ግጭቱን በማቆም 
ወደ ሠላማዊ ውይይት እንዲገቡ ጥሪ አቅርበዋል።

እንደ ሼህ ሐጂ ኢብራሂም ገለጻ፤ ሁሉም 
ኢትዮጵያዊ ለሀገሪቱ መረጋጋትና ሠላም በአንድነት 
መትጋት ይገባዋል።

የአዲስ አበባ ከተማ እስልምና ጉዳዮች ከፍተኛ 
ምክር ቤት ፕሬዚዳንት ሼህ ሡልጣን አማን ኤባ 
በበኩላቸው 1445ኛውን የዒድ አል ፈጥር በዓልን 
አስመልክተው ባስተላለፉት መልዕክት፤ በረመዳን 
ፆም ወቅት የዳበሩት የመረዳዳት ተግባራት ሊቀጥሉና 
የማኅበራዊ መስተጋብር አካል ሊሆኑ ይገባል ብለዋል።

ምክር ቤቱ በረመዳን መግቢያ ላይ ባስተላለፈው 
መልዕክት መሠረት ኅብረተሰቡ በመደጋገፍ፣ 
በመተዛዘን፣ በፆም፣ በዱዓና በትጋት አሳልፏል ያሉት 
ፕሬዚዳንቱ፤ በቀጣይ በረመዳን ፆም ወቅት የዳበሩት 
ተግባራት ሊቀጥሉና የማኅበራዊ መስተጋብር አካል 
ሊሆኑ እንደሚገባም አስገንዝበዋል።

የአዲስ አበባ ከተማ እስልምና ጉዳዮች ከፍተኛ 
ምክር ቤት ጸሐፊ ሼህ ሁሴን በሽር የረመዳን ወር 
በየጊዜው በኅብረተሰቡ ላይ ትቶት የሚያልፈው 
አዎንታዊ ተፅዕኖ ቀላል የሚባል እንዳልሆነ ተናግረዋል።

ወሩ የአብነት፣ የመሰባሰብ፣ ማዕድ የመጋራት፣ 
የመተጋገዝና የመረዳዳት እሴቶችን በተሻለ መልኩ 
ለማሳደግ ያስቻለ ነው ያሉት ሼህ ሁሴን፤ ረመዳን 
በየጊዜው በኅብረተሰቡ ላይ ትቶት የሚያልፈው 
አዎንታዊ ተፅዕኖ ቀላል የሚባል አይደለም ብለዋል።

በፆሙ ያለው ለሌለው እንዲያካፍል በቀረበው ጥሪ 
መሠረት የከተማው ነዋሪዎች፣ ድርጅቶችና ማኅበራት 
አዎንታዊ ምላሽ መስጠታቸውን ጠቅሰው፤ ሰብዓዊነት፣ 
መተዛዘንና መደጋገፍ ምንጊዜም መቀጠል እንዳለበት 
ገልጸዋል።

በመጨረሻም ዒዱ የሠላም የመተጋገዝና የአንድነት 
እንዲሆን መልካም ምኞታቸውን ገልጸዋል።

አገልግሎት መስጠት የጀመረው "ለነገዋ" የሴቶች 
ተሐድሶና ክህሎት ማበልጸጊያ ማዕከል አንዱና ተጠቃሽ 
ሜጋ ፕሮጀክት  ነው፡፡ 

ማዕከሉ ለበርካታ ማኅበራዊና ኢኮኖሚያዊ 
ቀውሶች የተጋለጡ ሴቶች የሚያገግሙበትና በሥልጠና 
ችሎታቸውን የሚያዳብሩበት ሲሆን የሥራ ዕድል 
ተፈጥሮላቸው ከራሳቸው አልፈው ሀገርን ጭምር 
ሊጠቅሙ የሚችሉበት አማራጭ የመፍጠር ትልቅ ዓላማ 
ያለው ነው። 

በዚህ ማዕከል የስነልቦና እና ጥቃት የደረሰባቸው 
ሴቶች፣ በወሲብ ንግድና በልመና የሚተዳደሩ እንዲሁም 
በስደት የቆዩ ሴቶች ይገኛሉ፡፡ ማዕከሉ በውስጡ 
ለያዛቸው ሴቶች እያበረከተ ስለሚገኘው አስተዋፅዖ 
በማዕከሉ የሚገኙ ተጠቃሚ ሴቶችን ኢፕድ  አነጋግሯል፡
፡

ወይዘሪት መሠረት ከበደ (ስሟ የተቀየረ) ባጋጠማት 
የሚጥል በሽታ ምክንያት ሥራ መሥራት ባለመቻሏ 
የሚበላም ሳይኖራት የቤት ኪራይ መክፈል አቅም አጥታ 
አንድ ልጇን ይዛ ከአንድ ዓመት በላይ ጎዳና ላይ ለመኖር 
እንደተገደደች ታስታውሳለች።  

እንኳንስ ከበሽታ ጋር ልጅ ይዞ ለመኖር ይቅርና 
የተወሰነ ደቂቃ ውጪ ላይ ማሳለፍ ከባድ የሆነበት 

ጎዳና ሕይወት ተስፋ መቁረጥና ብስጭት ውስጥ ከቷት 
እንደነበር አትዘነጋውም።

በተለይም አብሯት የስቃዩ ተካፋይ ለሆነው 
ልጇ የተሻለ ሕይወት መስጠት ባለመቻሏ ትቆጭ 
እንደነበር መሠረት አስታውሳ ፤ በአካባቢዋ በሚገኝ 
ወረዳ አማካኝነት ባገኘችው ዕድል ምክንያት ማዕከሉን 
እንደተቀላቀለች ትናገራለች፡፡

ማዕከሉን መቀላቀሏ በቂ የሆነ የሕክምና ክትትል 
ለማድረግ አስችሎኛል የምትለው ወይዘሪት መሠረት፤ 
ወደ ቀድሞ ሕይወት ላለመመለስ በማዕከሉ የሚሰጠውን 
የልብስ ስፌት ሥልጠናን በማጠናቀቅ የነገ ኑሮዋን 
ለማስተካከል እድል እንደሆነላት ትገልጻለች፡፡

ለረጅም ዓመታት በሆቴል ቤት ወሲብ ንግድና 
በከፍተኛ ሱስ ውስጥ እንደነበረች የምትናገረው ሌላዋ 
በማዕከሉ የምትገኝ ወጣት አበበች መክብብ (ስሟ 
የተቀየረ ) ደግሞ፤ ማዕከሉን ከመቀላቀሌ በፊት የነበረኝ 
ሕይወት ተስፋ የሌለው ጭለማ ነው ትላለች፡፡ 

ባጋጠማት ኢኮኖሚያዊ ችግር ምክንያት አማራጭ 
በማጣት ከሁለት ዓመት በፊት በሆቴል ቤት ለመቀጠር 
ተገድጄ ነበር የምትለው ወጣት አበበች፤ ከእለት ጉርስ 
በስተቀር ምንም ገቢ ሆነ ያፈራችው ንብረት እንደሌለና 
ይባስ ብሎም ላልተፈለገ ሱስ ተዳርጋ እንደነበር ነው 
የምታብራራው፡፡ 

አሁን ላይ በማዕከሉ ከምግብ ጀምሮ የተለያዩ 
አገልግሎቶችን እያገኘች እንደሆነ የተናገረችው ወጣትዋ፤ 
በማዕከሉ ከሚሰጠው የሥነልቦናና የሙያ ሥልጠና 
ውስጥ በልብስ ስፌት ሙያ እየሠለጠነች ይገኛል። በዚህም 
የራስዋ ጥረት ተጨምሮበት ሕይወትዋን እስከመጨረሻው 
ለመቀየር ዕድል እንደሰጣት ተናግራለች፡፡ 

ሴቶች ካልተፈለገ ሕይወት መውጣትና የተሻለ ነገር 
መፍጠር እንደሚቻል እራሷን አብቅታ በማሳየት ለሌሎች 
አርዓያ መሆን እንደምትፈልግም ታስረዳለች። 

የነገዋ የሴቶች ተሐድሶና ክህሎት ማበልጸጊያ 
ማዕከል ዋና ዳይሬክተር ሔርጳሳ ጫላ (ዶ/ር) ለኢፕድ 
እንደሚገልጹት፤ ማዕከሉ በዋነኛነት በተለያዩ ችግር 
ውስጥ የሚገኙ ሴቶችን በመቀበል ሙያዊና ሥነ ልቦናዊ 
ድጋፍ፣ ክትትልና ሥልጠናዎችን በመስጠት ወደ ሥራ 
እንዲሠማሩ የማድረግ ዓላማ የያዘ ነው፡፡

በማዕከሉ የሚገቡ ሴቶች ከ3 እስከ 6 ወር የሚቆዩ 
ሲሆን በቆይታ ጊዜያቸውም ከሥነ ልቦና ድጋፍ ጀምሮ 
በክህሎት ብቁ የሚያደርጋቸውን የክህሎትና የሥነ-
ምግባር ሥልጠና የሚሰጥ መሆኑን ነው ያስታወቁት፡፡

በዚህም በልብስ ስፌት፣ በፀጉር ሥራ፣ በምግብ 
ዝግጅት፣ በሥነ-ውበት፣ በከተማ ግብርና፣ በኮምፒዩተር 
ሙያ፣ በሞግዚትነት፣ በመስተንግዶ፣ በኤሌክትሪክና 
በእንጨት ሥራዎች፣ እንዲሁም በሌሎች የሙያ ዘርፎች 

በቂ ሥልጠና በመስጠት ወደ ሥራ እንዲገቡ እንደሚደረግ 
ያብራራሉ።

ማዕከሉ ምቹ የመኝታ ክፍሎች፣ ቤተ-መጽሐፍትና 
የቤት ውስጥ ስፖርት ማዘውተሪያ ጂምናዚየም ጨምሮ 
ምቹ የመኖሪያ አካባቢን የፈጠረ ሲሆን ለሚሰጣቸው 
ሥልጠናዎች የሚውል ደረጃቸውን የጠበቁ ግብዓቶችን 
ያሟላ ነው ይላሉ፡፡

በማዕከሉ አሁን ላይ 500 ሴቶች የሚገኙ ሲሆን 
በሙሉ አቅሙ አገልግሎት መስጠት ሲጀምርም በአንድ 
ዙር ሁለት ሺህ፤ በዓመት እስከ 10 ሺህ ለሚሆኑ 
ሴቶች ሥነ-ልቦናዊና ሙያዊ ሥልጠናዎችን መስጠት 
እንደሚያስችል ያስታውቃሉ። 

ከሚፈጠረው የሥራ እድልና አቅም ማጎልበቻ 
ሥልጠና በተጨማሪም ጤናቸውን እንዲጠብቁ ክትትል 
የሚያደርጉ ሲሆን ቆይታቸውን ሲያጠናቅቁም የሥራ 
ስምሪት ዕድል የሚፈጥር መሆኑን ሔርጳሳ (ዶ/ር)
ይናገራሉ።

ማዕከሉን ለመቀላቀል በአዲስ አበባ ሴቶችና 
ማኅበራዊ ጉዳይ ቢሮ በኩል ከወረዳ ጀምሮ በተዘረጋ 
መዋቅር መሠረት የሚሠራ መሆኑን አስታውቀው፤ በዚህ 
የሴቶችን የነገ ሕይወት ዳግመኛ ለመገንባት በሚያችል 
እኩይ ተግባር ላይ ሁሉም የበኩሉን መወጣት ይገባል 
ይላሉ። 

ሰዎች የተሳሳተ አመለካካት አለን፣ ሠላም ከአንድ 
አቅጣጫ የሚመጣ መስሎን ያልሆነውን የምናወራ 
ብዙ ሰዎች አለን።ከቃላችን ጀምሮ፣ እንቅስቃሴያችን 
እና በምንሰጠው ምላሽና ሃገራዊ ፍቅር ጭምር ነው 
ሠላም የሚሰፍነው ሲሉም አክለዋል፡፡

አባቶቻችን ለሠላም መስፈን የሚያደርጉትን 
ጥረት የዛሬው ትውልድም ቢደግመው ተጠቃሚ 
እንደሚሆን አመላክተው፣ ቀድሞ የነበሩ ስህተቶች ካሉ 
የሚጠቅመው ማስተካከል እና ማረም ነው፤ በመጥፎ 
ነገር የሠሩት ቢኖር እንኳን በተመሳሳይ መንገድ 
ለመመለስ መሞከር ይጎዳል ጥሩ ሥራቸውን አጉልቶ 
ማውጣት ነው የሚጠቅመው ብለዋል።  

ሼህ መሐመድ እንደገለፁት፤ ጥሩውን እየፈለግን 
እንዲጎላ በማድረግ፣ መጥፎውንም እየነቀስን እየተውን 
ካልሄድን ሠላም ለማስፈን ያዳግተናል።ከንግግራችን 
ጀምሮ ጥሩ ነገሮችን መናገር ያስፈልጋል።በቃላት 
መርዝ እየረጩ ሠላም ከአንድ አቅጣጫ ይመጣል ብሎ 
ማሰብ የማይሆን ነገር ነው።

አንዳችን ላይ ያለውን ስህተትና ድክመት አጉልቶ 
ማውጣት ተገቢ አይደለም፤ ለሠላም መስፈንም 
አይጠቅመንም ያሉት ሼሁ፤  ኢትዮጵያውያን ብዙ 
ጠንካራ ጎኖች አሉን እርሱን እያጎላን ስንሄድና 
ሁላችንም የየራሳችንን ድርሻ ስንወጣ ሠላምን ማስፈን 
እንችላለን፣ ሠላምን ለማምጣት ሠላማዊ እንቅስቃሴ 

ማድረግ አለብን ሲሉ መክረዋል።
አንዳንዴ በእምነት ልዩነት፣ አንዳንዴ ደግሞ በጎሣ 

ልዩነት መጋጨት ተገቢ አይደለም።ኢትዮጵያውያን 
ሙስሊምና ክርስቲያን ምናልባት በማዕድ ልንለያይ 
እንችል ይሆናል እንጂ አንድ የሚያደርጉን ነገሮች 
ይበዛሉ።ጥሩ ያልሆኑ ነገሮች አይገልጹንም።ጥሩ 
ነገሮችን አጉልተን ማውጣት አለብን ያሉት ሼህ 
መሐመድ፤ ፈጣሪም የሚደሰተው አንድ ስንሆን 
እንደመሆኑ ወደ አንድነት እና ሠላም መመለስ 
አለብን።የፈጣሪያችንን ሕግና መመሪያ በዘነጋንበት 
ወቅት ፈጣሪያችን ብዙ ምልክቶችን እያሳየን ነው 
ብለዋል።

በአንድ ጎዳና የሄደ ሙስሊም ሲመለስ ሌላ መንገድ 
መርጦ መመለስ አለበት፤ ይህንን የሚያደርገውም 
የተጎዱ ሰዎች ካጋጠሙት ካለው በማካፈል ደስታውን 
የጋራ ለማድረግ ነው።ኢዱ ሕዝባዊ በመሆኑ ሕዝባዊ 
አመለካከት መላበስ ይፈልጋልም ብለዋል። 

መጥፎ አመለካከት እና ተግባር ያላቸው 
ሰዎችም ከድርጊታቸው ተመልሰው፣ የኢድ በዓልን 
በመተዛዘን፣ በመፈቃቀርና በመከባበር ማሳለፍ 
ይኖርባቸዋል።ኢዳችን ሠላም ሲሆን ፈጣሪያችን 
መርሃባ ይለናል፣ የጠየቅነውን ሁሉ ያሳካልናል ሲሉም 
ተናግረዋል።

ምንም መጥፎ ነገር የማንሰማበት እና ክፉ 

የሴቶች ተጠቃሚነት...

“የረመዳን ወር...

ኢዱን ሠላምን የሚያሰፍን...

የማናደርግበት ኢድ ይሁንልን፤ በፆም ላይ ያሉ 
ክርስቲያን ወንድሞችና እህቶቻችን መልካም የፆም 
ወቅት ይሁንላቸው ሲሉም ተመኝተዋል። 

 ሼህ መሐመድ ሲራጅ

ከ1ኛው ገጽ የዞረ

ወቅታዊ

ወደ ገጽ 10 ዞሯል

ማህሌት አብዱል

ኢትዮጵያ የበርካታ ብሔር ብሔረሰቦችና የተለያዩ 
እምነት ተከታዮች ተከባብረውና ተቻችለው  የሚኖሩባት 
ሃገር ናት:: በተለይም ሁሉም በየእምነቱ ሌሎችን 
በማክበርና በመደገፍም ረገድ ያለው እሴት ከሌላው 
ዓለም በተለየ ደምቆ የሚታይበት ነው:: በዚህ ረገድ 
ቤተእምነቶች የጎላ ሚና እንዳላቸው ይታመናል::   ዘንድሮ 
ለ1445ኛ ጊዜ ለአንድ ወራት ያህል በእስልምና እምነት 
ተከታዮች ዘንድ ሲካሄድ በቆየው የረመዳን ፆምም ይኸው 
የመረዳዳትና የመከባበር መልካም እሴት እንደሁልጊዜው 
ጎልቶ የታየበት ወር ነው:: 

አዲስ ዘመን ጋዜጣ ዝግጅት ክፍልም በዓሉን 
በማስመልከትና እነዚህ ነባር እሴቶች መቀጠል 
በሚችሉባቸው ጉዳዮች ዙሪያ በኢትዮጵያ እስልምና 
ጉዳዮች ጠቅላይ ምክር ቤት ሥራ አስፈፃሚ እና 
የሰላም ክልሎችና ዲያስፖራ ዘርፍ ኃላፊ ሃጂ 
ሙስጠፋን አናግሯል:: 

አዲስ ዘመን፡-  በቅድሚያ ለ14445ኛ ኢድ 
በዓል እንኳን አደረስዎ እያልን፤ በዚህ አጋጣሚ 
ለመላው ሙስሊም ማኅበረሰብ የእንኳን አደረሳችሁ 
መልዕክት ያስተላልፉና ውይይታችንን እንጀምር?

ሃጂ ሙስጠፋ፡- እኔም በቅድሚያ መልዕክቴን 
እንዳስተላልፍ እድሉን ስለሰጣችሁኝ አመሰግናለሁ፤ 
ለመላው ሕዝበ ሙስሊም ለረመዳን ፆምና ዘንድሮ 
ለ1ሺ445ኛ ጊዜ  በድምቀት እየተከበረ ላለው የኢድ 
አልፈጥር  በዓል አላህ  እንኳን በሰላም አደረሳችሁ 
ማለት እወዳለሁ:: በዓሉ የሰላም፣ የደስታ፣ የመከባበር፣ 
የብልፅግና እንዲሆንልን እመኛለሁ::  በዓሉን ስናከብር  
ዘካ በማውጣት፣ ድሆችን በመደገፍ፣ ደካሞችን በመዘየር፣ 
የተራቡትን በማብላት፣ የታረዙትን በማልበስ ልናከበር 
ይገባል:: በሸሪያችን ሱበኸን አላህ ወታላህ ያዘዙን ተግባር 
በመፈፀም በዓሉን ማሳለፍ አለብን:: 

ይህንን በዓል ስናከብርና ስንደሰት  በጎረቤት የሚኖሩ 
ማንኛውም አይነት ተከታዮች ልዩነት ሳንፈጥር መላው 
የሰው ልጆችን ሁሉ እንድንረዳና እንድናስብ ፈጣሪያችን 
ያዘናል:: ስለዚህ ደካሞችን  የጎሳም ሆነ የሃይማኖት 
ልዩነት ሳንፈጥር በመደገፍ፤ ታመው ሆስፒታል የቀሩትን 
በመጠየቅ፤ ወህኒ ቤት ያሉትንና አስታዋሽ የሌላቸውን 
በመደገፍ በዓሉን እንድናሳልፍ በአላህ ስም ጥሪ 
አደርጋለሁ:: 

በዓል ሲባል ለ30 ቀን የፆምና ፆማችን ተቀባይነት 
እንዲኖረው ዱአ (ፀሎት) እያደረግን አላህን የምንማፀንበት 
እንጂ ጨፍረን አልያም ዘለን የምናሳልፈው አይደለም::  
በእስልምና አስተምህሮ እንዳውም ምንም አይነት ለደስታ 
ሲባል  መጠጥ መጠጣት ፈፅሞ የተከለከለ ነው:: በልምድ 
የምናዘጋጃቸው እንደ ቃሪቦና ኬኔቶ መጠጦች ሳይቀሩ 
ሰውን ወደሌላ መስመር ይከታሉ ተብሎ ስለሚታሰብ 
ለእኛ ለሙስሊሞች አይፈቀድልንም::  ከእነዚህ ነገሮች 
ራሳችን ማቀብ ይገባናል:: 

 በዓል ነው ብለን እየጨፈርንና እየዘለልን እንድናሳልፍ 
ሳይሆን ጾምና ፀሎታችን እንዲሁም ስራችን በፈጣሪ ዘንድ 
ተቀባይነት አግኝቷል ብለን ከአምላክ ጋር የምንነጋገርበት፤ 
የምናስብበት፤ ሌሎችን በመደገፍ የምናከብርበት ነው:: 
ሙስሊሙ ሕብረተሰብ ራሱ ብቻ ከመደሰት ይልቅ አንድ 
ጉርሻ ለማግኘት ጭንቅ ውስጥ ያለውን የሰው ልጅ እያሰበ 
እየደገፈ በዓሉን  ማሳለፍ አለበት::

በዚህ አጋጣሚ ላነሳው የምወደው ጉዳይ በሀገራችን 
የነበረው አንዳንድ አላስፈላጊ ግጭቶች፤ የሰው ሕይወት 
ያለፉባቸው ሁኔታዎች ነበሩ፤ ይህ ሁኔታ አሁንም 

‹‹የሀገራችንን ሰላምና እድገት 
የምናስጠብቀው  የአብሮነት እሴቶቻችንን 

ስናስቀጥል ነው››

እንዳይደገም ሙስሊሙ ሕብረተሰብ ዱአ  (ፀሎት) 
ማድረግ አለበት:: አላህ ለሀገራችን ሰላም እንዲሰፍን ፤ 
ለህዝባችንም መረጋጋት እንዲሰጥ፤   በሀገራችን የነበረውን 
የኑሮ ውድነት  አላህ  ወደኋላ መልሶ ዘመኑ የጥጋብ፣ 
አርሶአደሩ የለፋበት ማሳ ለምልሞና ምርቱን የሚሰበስበት፤ 
ሁሉም  በየዘርፉ ሰርቶ እርካታ የሚያገኝበት ዘመን አላህ 
እንዲያደርግልን እመኛለሁ:: 

የሀገራችን ሰላምና እድገት እንዲቀጥል፤ ግጭቶችን 
አላህ እንዲያበርዳቸው፤ የሰውን ሕይወት የሚነጥቁ  
ሰዎች አደብ እንዲገዙ ፈጣሪ ልቦና እንዲሰጣቸው መላው 
ሙስሊም ዱአውን አጠናክሮ ሊቀጥል ይገባል እላለሁ:: 

አዲስ ዘመን፡- ወደኋላ ልመልሶትና የ30 ቀናት 
የረመዳን ፆምን ሕዝበ ሙስሊሙ ምን በማከናወን 
እንዳሳለፈ ያስታውሱን?

ሃጂ ሙስጠፋ፡- ባለፈው አንድ ወር ሙሉ መላው 
የእስልምና እምነት ተከታይ ቅዱስ ቁርዓን እንደሚያዘው  
በየመስኪዱ ተራዊ ሶላት በመስገድ፤ ዱአ በማድረግና 
ዘካ በመስጠት ነው ያሳለፈው:: በመላው ሃገሪቱ በሚባል 
ደረጃ ከአንዳንድ አካባቢዎች በስተቀር ፆሙም ሆነ የሶላት 
መርሃግብሩ በሰላም ነው ያለፈው:: እርግጥ አልፎ አልፎ 
አለመግባባቶች ነበሩ፤ ይሁንና ረመዳን ከገባ በኋላ ሁሉም 
ተቻችሎ ፆሙን እየፆመ፤ ሶላቱን እየሰገደ ነው የቆየው:: 
በተለይ ኦሮሚያ ክልልና አዲስ አባባ አንዳንድ አካባቢዎች 
ላይ ጥቂት የሚባሉ አለመግባቶች አጋጥሞ ነበር፤ ሆኖም 
በሰላማዊ መንገድ እንዲያልቅ ስራ እየተሰራ ነው::

በአጠቃላይ ሕዝበ ሙስሊሙ ማንኛውም አይነት 
ግጭት ትቶ ወደ እርቅና መረጋጋት እንዲገባ ተደርጓል::  
ዘካ የሚሰጡም ባለሃብቶች ለድሆች መንገድ ላይ 
አስፈጥረው፤ ድሆችን እያበሉ እስካሁን በስኬት ነው 
የደረስነው:: ከዚህም በኋላ ቢሆን በረመዳን የታየው 
መልካምነት እንደሚቀጥል ባለሙሉ ተስፋ ነኝ:: ኢን ሻላህ 
! እስከአሁን የነበረው ጥቃቅን አለመግባባቶችና ልዩነቶች 
ወደፊትም በመቻቻል ይቀጥላል ብዬ አምናለሁ:: 

አዲስ ዘመን፡- በእስልምና አስተምህሮ ኢድ 
ማለት ምን ማለት ነው? በእለቱስ ምን ምን 
ተግባራት ይፈፀማሉ?

ሃጂ ሙስጠፋ፡- በእርግጥ ይሄንን ጥያቄ ከእኔ ይልቅ 
ኡላማዎች ቢመልሱት የተሻለ ነው፤ ሆኖም እንደ አንድ 
የሃይማኖት አባት እንደምረዳው፤ ለ30 ቀናት ስናካሂድ 
የነበረውን ፆም የምንጨርስበት፣ ያለንን ነገር ሸሪያችን  
እንደሚያዘውም በድሆች በማካፈል ነው የምናከብረው:: 
በሸሪያችን እንደተደነገገውም አራት አራት እፍኝ ካለን 
በማካፈል፤ አልያም ወደ ገንዘብ ተለውጦ ይከፈላል:: አንድ 
ወር ሙሉ የፆምንበትን ምንዳ ከፈጣሪ የምናገኝበትና 
ለዚያም ምህረቱን የምንጠይቅበት፤ በሕብረት ወጥተን 
ያለፈውን ፆም ወራት ለፈፀምናቸው መልካም ተግባራት 
ከፈጣሪ ብድራቱን የምንቀበልበትና ዱአ የምናደርግበት 
ቀን ነው:: 

ኢድ አልፈጥርን የተለየ የሚያደርገው ነገር 30 ቀን 
ፆም ተፅሞ፣ ከፈጣሪ ምህረቱን ጠይቆ፣ ስራዬ ከፈጣሪ 
ዘንድ ተቀባይነት አግኝቷል  ብሎ ሁሉም የሚያምንበት 
ቀን ነው:: ለዚያም ማረጋገጫ የሚሆንበትና የመጨረሻ 
ወይም የመቋጫ ሶላት የሚሰገድበት እለት ነው:: ከዚያ 
አኳያ ሁሉም አደባባይ ወጥቶ ይህም ማለት የፆመ ብቻ 
ሳይሆን በወሊድና በሕመም ምክንያት ያልፆመች እናት 
ሳትቀር ወጥታ በዓሉን ትታደማለች:: በሌላ አገላለፅ 
በዚያ እለት ሕዝቡ ከእስር እንደተለቀቀ አልያም ከችግር 
እንደወጣ እንደሚደሰት ሁሉ ወንጀላችን ሁሉ በፈጣሪ 
ተምሮልናል፣ አላህ ምህረት አድርጎልናል፤ ከማንኛውም 
ኩነኔ ነፃ  ወጥተናል ብለን የምናምንበት ልዩ በዓል ነው:: 
ለዚህም በፀፀት ታውባ የምናደርግበት ነው:: 

አዲስ ዘመን፡- ኢድ በኢትዮጵያ የተለየ የሚባል 
ማህበራዊ እሴቶች  እንዳለው ይነጋራል፤ እነዚህ 
እሴቶች ምንድን እንደሆኑ ቢያብራሩልን?

ሃጂ ሙስጠፋ፡- የኢድ ማኅበራዊ እሴት 
የሚባሉት ሕዝበ ሙስሊሙ በዓሉን በሚያከብርበት ጊዜ 
ለታረዘው የሚያለብስበት፣ በአካባቢው የሚገኙ ድሆችን 
የሚያበላበት፣ ካለው የሚያካፍልበት ከመሆኑም ባሻገር 
በእለቱ ዘር፣ ቀለም እንዲሁም ሃይማኖት ባለየ መልኩ 
ከሌሎች ማኅበረሰቦች ጋር ተጠርቶ የመብላትና በዓሉን 
በጋራ የሚያከብርበት መሆኑ ነው:: በዓሉን ለማክበር 

- ሃጂ ሙስጠፋ ናስር

                                    የኢትዮጵያ እስልምና ጉዳዮች ጠቅላይ ምክር 

ቤት ሥራ አስፈፃሚ  እና የሰላምና ክልሎች ዲያስፖራ ዘርፍ ኃላፊ

ኢድ አልፈጥርን 
የተለየ የሚያደርገው 

ነገር 30 ቀን ፆም ተፅሞ፣ 
ከፈጣሪ ምህረቱን 

ጠይቆ፣ ስራዬ ከፈጣሪ 
ዘንድ ተቀባይነት 

አግኝቷል  ብሎ ሁሉም 
የሚያምንበት ቀን ነው

ወቅታዊ

ከገጽ 9 የዞረ

‹‹የሀገራችንን ሰላምና እድገት 

ያሰናዳናቸውን ምግብና መጠጦች በጋራ የሚቋደስበት 
መሆኑ የተለየ ያደርገዋል::

 ሌላው ደግሞ የተጣላ የሚታረቅበት፣ በየቤቱ ያሉ 
ደካሞችን ሄዶ መዘየሩ፣ ትላልቅ አዛውንቶችን መጠየቁ 
ሁሉ የኢድ እሴት ነው:: በነገራችን በኢድ የሚከናወኑ 
ተግባራት ሁሉ ክርስቲያንና እስላም ተብለው የሚፈፀሙ 
አይደሉም:: የተቸገረውን መጠየቅና መስጠት ነው ዋናው 
መርሆ:: ሁሉንም መርዳትና ማገዝ፤ ተጠራርቶ አብሮ 
መብላትም እሴታችን ነው::

ከዚህ ጋር ተያይዞ እኔ በተወለድኩበት ሀዋሳ አካባቢ 
በኢድ እለት እኛ  አደባባይ በዓሉን ለማክበር ስንሄድ 
ክርስቲያኖች መስኪድና ቤታችንን  የመጠበቅ ልምድ አለ:: 
እንደአጋጣሚ ሆኖ የእኔ ቤት መስኪድ አጠገብ እንደመሆኑ 
ከመስኪዱ ጥበቆች ጭምር በዓሉን ለመታደም ሲሄዱ 
እስከምንመጣ ድረስ ንብረታችንን የሚጠብቁ አጠገባችን 
ያሉ የሌላ እምነት ተከታዮች ናቸው::

 እነሱም በዓላቸውን ሊያከብሩ ወደ ቤተክርስቲያን 
ሲሄዱ እኛም በተራ ቤታቸውን እንጠብቃለን:: በፆም 
ወቅትም በአካባቢያችን ካሉ ክርስቲያኖች ጋር ነው አብረን 
የምናፈጥረው:: በየቤቱ ሾርባና ብስኩት እንልክላቸዋለን::  
ይሄ አይነቱ ነባር እሴትና አብሮነት በሁሉም አካባቢ 
ሊስፋፋና ሊቀጥል ነው የሚገባው:: ይህንን ማድረግ ማለት 
የግል እምነታችን የሚነካ አይደለም፤ ግን የሀገራችንን 
ሰላምና እድገት የምናስጠብቀው  የአብሮነት እሴቶቻችንን 
ስናስቀጥል ነው::  

እኔ በቅርቡ ልጄን ስድር ለክርስቲያኖች በሬ ገዝቼ 
አርጂያለሁ፤ ይህንን በማድረጌ በአካባቢዬ ላሉ የሌላ 
እምነት ተከታዮች ያለኝን ከበሬታ አንፀባረኩበት እንጂ 
ምንም የሚጎዳ ነገር አልሆነብኝም:: በመሆኑም አብሮ 
የመብላትና የመካፈል፤ የመከባበር ባህላችንን ሁላችንም 
ልንጠብቀው ይገባል የሚል እምነት ነው ያለኝ:: ኢድም 
ስናከብር ክርስቲያን ወገኖቻችን በፈቀዱት ያክል 
አስጠግተን ማካፈልና ማገዝ ይገባል:: ሃይማኖታችንም 
የሚያዘን በመሆኑ ሁላችንም ኃላፊነታችን ልንወጣ ይገባል 
ባይ ነኝ:: 

አዲስ ዘመን፡-  በኢትዮጵያ ከቅርብ ጊዜ ወዲህ 
በተፈጥሮም ሆነ ሰው ሰራሽ በሆኑ ምክንያቶች 
በርካታ ዜጎች ተፈናቅለዋል፤ ቀያቸውን ለቀው 
ለችግርና ለእንግልት ተዳርገዋል፤ እነዚህን ወገኖች 
በመደገፍ አኳያ የሕዝበ ሙስሊሙ ሚና ምን 
መሆን አለበት ይላሉ?

ሃጂ ሙስጠፋ፡- እንደተባለው በሀገራችን 
በተለይም ካለፉት ሶስት ዓመታት ወዲህ  ጥቂት የማይባል 
ሕብረተሰብ  በግጭትና በድርቅ ምክንያት ተፈናቅሏል፤ 
ለስደትም ተዳርጓል:: ከዚህ አኳያ ሕዝበ ሙስሊሙ 
ሃብቱንና ንብረቱን እንዲሁም ጉልበቱን ሳይሰስት ለሃገር 
ጉዳይ አውሏል:: ለተፈናቀሉት ዱቄት በማዋጣት፣ ከብት 
በመስጠት የበኩሉን አስተዋፅኦ አበርክቷል::

 እንደማንኛውም ዜጋ ሙስሊሙ ከፍተኛ ተሳትፎ 
አድርጓል:: ለአብነት መጥቀስ ካስፈለገ በሰሜኑ ጦርነት 

ለተፈናቀሉ በርካታ ዜጎች፣ በሱማሌ፣ በደቡብና በሌሎችም 
የሀገራችን ክፍሎች ቀያቸውን ለቀው በእንግልት ላይ 
ለሚገኙ የሕብረተሰብ ክፍሎች ከፍተኛ ድጋፍ አድርጓል:: 
ስለዚህ የሙስሊሙ ተሳትፎ በየትኛውም ቦታ ላይ ቀላል 
የሚባል አይደለም::  

በነገራችን ላይ ለተፈናቃዮች ማብላት፣ ማልበስና 
ማስጠጋት የሸሪያ ሕጋችን ትዕዛዝ ነው፤ በመሆኑም  
በየቦታው ያለው የሙስሊም ሕብረተሰብ ሃብት 
በማሰባሰብ፤ ሰውን በማስተባበር ረገድ ወደኋላ ያለበት  
ጊዜ የለም፤ በዘንድሮ ረመዳንም ብዙ የድጋፍ ስራዎች 
ተሰርቷል፤ ወደፊትም ተጠናክሮ የሚቀጥል ነው::   

አዲስ ዘመን፡- ከፆምና ከበዓላት ባሻገር 
የመረዳዳትና የመደጋገፍ ባህሉ በምን መልኩ 
መቀጠል አለበት ብለው ያምናሉ?

ሃጂ ሙስጠፋ፡- አስቀድሜ እንደገለፅኩልሽ 
በሀገራችን በተፈጥሮም ሆነ በሰው ሰራሽ ምክንያቶች 
የተከሰቱ ችግሮችን ለመፍታት እንደ አንድ የእምነት ተቋም 
በርካታ ስራዎችን ሰርተናል:: ለምሳሌ በሱማሌና አፋር 
ክልል አካባቢ የነበረውን ግጭት ለመፍታት የኢትዮጵያ 
እስልምና ጉዳዮች ጠቅላይ ምክር ቤት በጀት መድበን፤ 
መንግስትን ሳንጠይቅ የሃገር ሽማግሌዎችን አሰባስበን 
የማስታረቅ ሥራ ሰርተናል:: 

ይህንንም ያከናወነው ያለመንግስት ጣልቃ ገብነት 
ሲሆን ሁለቱንም ጎሳዎች ለማስታረቅና ወደመግባባት 
እንዲመጡ ሥራ ተጀምሯል:: በቅርቡ በሸራተን ሆቴል 
ጉባኤ ተካሂዷል፤ በቀጣይም ስርነቀል ለውጥ ለማምጣት 
እየተሰራ ነው ያለው:: ሌላው ከበዓላት ውጪ  ተፈናቃዮችን 
ለመደገፍ እቅድ ይዘን የምንሰራው ስራ አለ፤ ይህ 
እንግዲህ በእርዳታ ልማት ዘርፍ የሚሰራ ነው:: እንደሃገር 
ግን መንግስት መድረስ ያልቻለባቸው አካባቢዎች ላይ 
እየተጠና ድጋፍ የማድረግ ስራ እንሰራለን::  

አዲስ ዘመን፡-  ሕዝበ ሙስሊሙ የሀገርን 
ሰላምና ልማት ከማስቀጠል አኳያ ምን አይነት 
አስተዋፅኦ ሊያበረክት ይገባል?

ሃጂ ሙስጠፋ፡- ከዚህ አኳያ እንደ አንድ ግለሰብም 
ሆነ ተቋምን ወክዬ ብናገር እስልምና አስተምህሮም 
ሆነ መርሆው ሠላም ነው:: ሙስሊሙም ራሱ የሰላም 
ተምሳሌት ወይም አምባሳደር ነው:: እስላም ማለት ራሱ 
ሰላም ማለት ነው:: አላህ ሱባን ወታአላ ከስሞቹ አንዱ 
ሰላም ነው:: የሚሰጠው፣ የሚነሳው፤ የሚሾመው፤ 
የሚሸልመው፤ የሚያድነው፣ የሚገለው እሱ ነው:: የሰላሙ 
ባለቤት እሱ ነው::  በሰላም ዙሪያ ሕዝበ ሙስሊሙ 
በሰላም ዙሪያ በጣም አጥብቆ ነው የሚሰራው:: እለት 
በእለት በምንሰግደው ሰላት ለሰላም ዱአ እናደርጋለን፤ 
ሰላምን የሚሰጠው አላህ ስለሆነ!:: 

ስለዚህ ሰላሙ የሃገሪቷ መንግስትን ተከትሎ 
መንግስትንም እየደገፈ፤ ዜጎቿ ላይ አላስፈላጊ ጫና 
እንዳይፈጥር መንግስትን በአቅማችን እየደገፍን፤ 
በመካከል የሚፈጠሩ አላስፈላጊ ድርጊቶች ካሉ ሕዝቡን  
እየገሰፅን  ነው ያለነው:: መንግስት በሰላምና በልማት 

ረገድ ለሚሰራው ስራ እንደእስልምና ጉዳዮች ዘርፍ 
አቋቁሞ ጭምር እየሰራ ነው ያለው:: እስከ ክልል ድረስ 
የሰላም ዘርፉን አውርደን ራሱን ችሎ እየሰራ ነው:: እስከ 
ቀበሌ ድረስ ጭምር በመውረድ በእርቅና ሰላም ጉዳዮች 
ላይ ትኩረት አድርገን እየሰራን ነው የምንገኘው:: ይህም 
ተቋማችን ለሃገር እድገትና ሰላም መጠናከር እያደረገ 
ያለው ድጋፍ የሚቀጥል ነው የሚሆነው:: 

አዲስ ዘመን፡- ከቅርብ ጊዜ ወዲህ ሙስሊሙ 
ማኅበረሰብ ለዘመናት ሲጠይቅ የነበሩ ጉዳዮች 
ምላሽ እያገኙ ነው፤ ይህንን ጉዳይ እርሶ እንዴት 
ይመለከቱታል? በቀጣይስ የሙስሊሙ ማኅበረሰብ 
ጥያቄ በተሟላ መልኩ ምላሽ እንዲያገኙ ምን 
መሰራት አለበት ይላሉ?

ሃጂ ሙስጠፋ፡- የሙስሊሙ ሕብረተሰብ  
ጥያቄዎች  ባለፉት መንግስታት የተወዘፉ  ናቸው:: 
አንቺም እንዳነሳሽው በተለይም ከለውጡ ወዲህ 
የሙስሊሙ ሕብረተሰብ ጥያቄ የነበሩ ጉዳዮች እየተመለሱ  
መጥተዋል፤ አሁንም እየተመለሱ ናቸው:: በእርግጥ አንድ 
ልጅ ዛሬ ተወልዶ ዛሬ እንደማያድግ ሁሉ ጥያቄዎችም 
ደረጃ በደረጃ እየተመለሱ ነው፤ ይመለሳሉም የሚል 
እምነት አለን:: 

 አንዳንድ ጊዜ በመንግስት ደረጃ የሚቀመጡ 
ሰዎች የግል እምነታቸውን ያከብራሉ፤ የሌላውን ደግሞ 
እንደቀልድ የሚያዩበት ሁኔታ ነበር::  ነገር ግን ይህ 
መንግስት የሕዝብ መንግስት እንደሆነ እያየን ነው::  

ባለፈው መንግስት ያልተፈቱ ችግሮች ተፈተዋል፤ 
ብዙ ጥያቄዎች ተመልሰዋል:: ይህ ማለት ግን ሁሉም 
ጥያቄ ምላሽ አግኝቷል ማለት አይደለም፤ ግን ደግሞ 
ተራ በተራ መንግስት በሚመቸውና የሌላውን መብት 
በማይነካ መልኩ ጥያቄያችን ምላሽ እንዲያገኝ ያደርጋል 
የሚል እምነት አለኝ:: 

እንዳልኩሽ ሁሉም ጥያቄ መንግስት በአንድ ጀምበር 
ይመልሳል ብለን አንጠብቅም፤ ግን ጥያቄ እናቀርባለን፤ 
እንዲመለስልንም ከመንግስት ጎን እንሰራለን:: ከፌዴራል 
ጀምሮ እስከ ቀበሌ ድረስ ያሉ ጥያቄዎችን ይፈታሉ ብለን 
እናምናለን ::

አዲስ ዘመን፡-   ለሙስሊሙ ሕብረተሰብ 
ማስተላለፍ የሚወዱት ተጨማሪ መልዕክት ካለ ?

ሃጂ ሙስጠፋ፡- እኔ እንደ አንድ ሙስሊምና 
የሰላም ዘርፍ ኃላፊ የማስተላልፈው መልዕክት ለመላው 
ሰላም ወዳድ ሕዝቦች ነው፤ ሰላም ለኢትዮጵያ ሃገራችን፤ 
ሰላም ለአፍሪካ፤ ሰላም ለዓለም ሁሉ ሕዝብ እንዲሆን 
እመኛለሁ:: ሰላምን የሚፈልጉ ደግሞ የሰው ልጆች 
ብቻ ሳይሆኑ እንስሳትም ሆነ እፅዋቶች ጭምር ናቸው:: 
በየብስ፤ በአየርና በውሃ ውስጥ ያለ ፍጥረት ሁሉ ሰላም 
ይፈልጋል:: 

ሰላም ለፍጥረታት ሁሉ ነው:: ሠላምን የሚያጠፋ 
ደግሞ ራሱ ሰው ነው፤ በተለይ በመሳሪያ ኃይል 
ተደግፈው የሰው ሕይወት የሚያጠፋ ሁሉ አላህ ልቦና 
እንዲሰጣቸው ነው የምመኘው:: በሃገራችን  በሰሜን፤ 
በደቡብ፤ በምዕራብና ምስራቅ ሁሉ ሰው ተገደለ ይባላል፤ 
ሆን ተብሎ ሰው እየታረደ ነው፤ እየተገደለ ነው፤ ገዳዮች 
ፈጣሪያቸውን እንዲፈሩ ጥሪ አቀርባለሁ፤ ገዳዮች ሰውን 
በመግደል እርካታ አያገኙም፤ እርካታ የሚሰጠው 
ሁሉንም አለመግባባቶች ወደ ውይይት በማምጣት ነው:: 

ወደ ጠረጴዛ፣ ዛፍ ስር ቁጭ ብሎ መፍታት 
የሚቻለውን ጉዳይ በጠመንጃ ኃይል ለመፍታት 
እየተደረገ የሰው ሕይወት እየጠፋ ነው ያለው:: ለሁሉም 
ልቦና እንዲሰጥ፣ በተለይ መሳሪያ የታጠቁ አከላት ለሰው 
ልጆች እንዲያዝኑ ጥሪ አቀርባለሁ:: መንግስትም ሆነ 
ተቃዋሚ ኃይሎች ለሕዝባቸው ራርተው  አለመግባባትን 
ወደ ውይይት ሊያመጡ ይገባል:: 

ለግድያ የተስማማ የረዳ ያገዘ ሁሉ በፈጣሪ 
ዘንድ ይጠየቃል:: ስለዚህ ሕይወት የምታጠፉ ሰዎች 
የምትገድሉት የገዛ ወገናችሁን መሆኑን አውቃችሁ 
ከጥፋታችሁ ተመለሱ፤ ከፈጣሪ ቁጣ የሚያመልጥ 
ባለመኖሩ ለአውርቅ ልባቹን አዘጋጁ የሚል መልዕክት 
አለኝ:: ወደ ሰላምና መረጋጋት ተመለሱ እላለሁ፤ ለመላው 
ሙስሊም ሕብረተሰብ መልካም የኢድ አልፈጥር በዓል 
እንዲሆን እመኛለሁ፤ ኢድ ሙባረክ!::

አዲስ  ዘመን፡-  ለሰጡን ማብራሪያ በዝግጅት 
ክፍሉ ስም ከልብ አመሰግናለሁ::

ሃጂ ሙስጠፋ፡- እኔም አመሰግናለሁ::

ሰላም ለፍጥረታት 
ሁሉ ነው:: ሠላምን 

የሚያጠፋ ደግሞ ራሱ ሰው 
ነው፤ በተለይ በመሳሪያ 
ኃይል ተደግፈው የሰው 
ሕይወት የሚያጠፋ ሁሉ 
አላህ ልቦና እንዲሰጣቸው 

ነው የምመኘው

ነፃ ሃሳብ
ፖለቲካ እና ልዩ ልዩ 

ቴልጌልቴልፌልሶር (የኩሽ አሸክታብ)

እስልምና አምስት መሰረቶች እንዳሉት አብደላህ 
ኢብን ኡመር ኢብኑል ኸጣብ ከነብዩ መሀመድ 
መስማታቸውን ይናገራሉ:: የእምነቱ መሀል አንጓ 
ተደርገው ከተወሰዱት ውስጥ ሸሃዳ፣ ስላት፣ ዘካን፣ ሃጅ 
እና ፆም ይጠቀሳሉ:: ሁሉንም አንድ በዐንድ ለመመልከት 
ብንሞክር መነሻችን የሚሆነው ሸሀዳ ነው:: በእስልምና 
አስተምህሮት ወይም ደግሞ ከአምስቱ የእስልምና 
መሰረቶች አንዱ የሆነው ሸሀዳ ከአላህ ጋር ጥብቅ ቁርኝት 
ያለው፣ ከአላህ ሌላ የሚመለክ አምላክ እንደሌለ አጽንኦት 
የሚሰጥ የአስተምህሮ መሰረት ነው::

ሸሀዳ ዋነኛውና ተቀዳሚው የእስልምና  መሰረት 
ሲሆን ለአንድ ሙስሊም የሙስሊምነት ማረጋገጫ 
የሚሰጥ የእምነቱ ቀዳማይ መሰረትም ነው:: አላህን 
እንደፈጣሪ የሚያገኝ፣ የሚሰብክ፣ የሚቀበል አስተምህሮ 
ነው:: ለዚህ ማረጋገጫ የሚሆነን በቅዱስ ቁርአን (አል-
አንቢያ፣ 25 ላይ የተጠቀሰው ‹ከአንተ በፊትም እንሆ 
ከኔ ሌላ አምላክ የለምና ተገዛኝ በማለት ወደእርሱ 
የምናወርድለት ቢሆን እንጂ ከመልዕክተኛ አንድንም 
አላልክም› የሚለውን ጥቅስ በማስታወስ ነው:: 

ቀጣዩ የእምነት መሰረት ሰላት ነው:: በዚህ 
አስተምህሮ መሰረት አንድ ሙስሊም በቀን ውስጥ 
ለአምስት ጊዜ ያህል ጊዜውን የጠበቀ ስግደት 
ማድረግ አለበት:: ይሄ ሙስሊም ለሆነ ሁሉ 
ግዴታው ነው:: በሰላት ስግደት ወቅት እንደቅድመ 
ሁኔታም ከተቀመጡት መሀል ሙስሊም መሆን፣ 
የአእምሮ ጤነኝነት፣ ራስን መረዳት፣ ንጽህናን 
መጠበቅ፣ ሀፍረተ ገላን መሸፈን፣ የሰላት ወቅት 
መግባት፣ ፊትን ወደቂብላ ማዞር እና ለመስገድ 
ኒያህ ማድረግ ይጠቀሳሉ:: እንደዚሁ ሁሉ በሰላት 
ወቅት የተከለከሉ እንደመሳቅ፣ ማውራት፣ 
መብላት፣ መጠጣት፣ በስርዐት አለመልበስ፣ 
ከመጠን በላይ እንቅስቃሴ ማድረግ እና ውዱዕ 
ማጥፋት ፊተኛዎቹ ናቸው::

ሶስተኛው ዘካ ወይም ምጽዋት ነው:: 
እስልምና አማኙ ያለውን እንዲሰጥ፣ 
እንዲያካፍልና፣ ተባብሮ እንዲበላ የሚያዝ 
ነው:: ዘካ ወይም ምጽዋት ግዴታ የሚሆንበት 
ስርዐትም አለ:: ይህም ጥሬ ገንዘብ ያላቸው 
ባለሃብቶች የገንዘባቸው መጠን 85 ግራም ወርቅ 
ሊገዙ የሚችሉበት መጠን ላይ ሲደርሱ ሲሆን 
ከዚህ መጠን በላይ ጥሬ ገንዘብ ያላቸው ሰዎች 
በየዓመቱ 2.5% ይከፍላሉ:: ለአብነት ያክል 20 
ሺህ ብር ተቀማጭ ያለው ሰው ተቀማጩ ዓመት 
የሞላው ከሆነ የ 20 ሺህ ብር 2.5%

ማለትም 500 ብር ዘካት ይከፈልበታል 
ማለት ነው:: ባለ ሸቀጦች ከሆኑ የሸቀጡ ዋጋ 
በወርቅ ወይም በብር ተተምኖ የግዴታው ገደብ 
ከደረሰ ይከፍላል:: ይሄ የሚያሳየው እስልምናና 
ምጽዋት የተያያዙና ያለው ለሌለው ሰጥቶ 
ተካፍሎ የሚበላበት እንደሆነ ነው::

ሌላኛው የእስልምና መሰረቶች ሆነው 
ከተቀመጡት ውስጥ ጾም አንዱ ነው:: ጾም በቋንቋ 
ረገድ መታቀብ የሚለውን አቻ ፍች ይሰጠናል። 
ወደ ሸሪአዊ ትርጓሜው ስንወስደው ከጀምበር 
መውጣት ጀምሮ እስከ ፀሃይ መጥለቅ ድረስ 
ባለው ጊዜ ከምግብ፤ ከመጠጥ፤ ከግብር ስጋ 
ግንኙነት መታቀብ ማለት እንደሆነ አንረዳለን:: 
ጾምና ረመዳን ደግሞ አብረው የሚነሱ የእስልምና 
ድምቀቶች ናቸው:: 

ኢትዮጵያዊ መተሳሰብና መረዳዳት የታየበት 
ታላቁ ረመዳን ሕዝበ ሙስሊሙ ከፈጣሪው ጋር 
የሚገናኝበት፣ የሚታረቅበት እንደሆነ ይታመናል:: የዚህ 
ቅዱስ ወር ትሩፋት ከሆኑት ውስጥ የጀነት በር መከፈት፣ 
የጀሀነም በሮች መዘጋት፣ የሰይጣን መታሰር፣ የመልካም 
ስራ አጅር እጥፍ ድርብ መሆን በዋናነት ይጠቀሳሉ::

የረመዳን ወር ቅዱስ ወር ነው:: ቅድስናውን እንዴት 
አገኘ ብለን ስንጠይቅ ቁርአን የወረደበት፤ በውስጡ ከሺ 
ወር በላይ የሆነችውን ልዩ ሌሊት (ለይለተል-ቀድር) 
መያዙ፤ የመላኢካዎች እስቲግፋር፤ በተጨማሪም 
ቸልተኞች የሚቀሰቀሱበት፤ ሃጢያተኞች የሚፀፀቱበት፤ 
የጠመሙት የሚቃኑበት፤ የአላህ (ሱ.ወ) ጸጋና ምህረት 

ታላቁ ረመዳን በእስልምና መሰረቶች ሲቃኝ
ለባሮቹ ከመቸውም በላይ ከፍ የሚልበት ወር ስለሆነ 
ቅዱስ ወር ተብሏል::

ምህረትና ጽድቅን ከማግኘት ጀምሮ የረመዳን 
በረከት ብዙ ነው:: “መጀመሪያው እዝነት፤ መካከለኛው 
ምህረት፤ መጨረሻው ደግሞ ከእሳት ነጻ የሚያወጣበት 
ሆኖ በሀዲሶች ዘንድ ይወሳል:: በመጀመሪያ አስር ቀናቶች 
አላህ (ሱ.ወ) ለትክክለኛ ባሮቹ እዝነቱን ያርከፈከፈበት፣ 
በሁለተኛው አስር ቀናቶች ደግሞ ምህረቱን የለገሰበት፣ 
በመጨረሻዎቹ አስርት ቀናት ጿሚዎችን ከእሳት ነጻ 
የሚያወጣበት ሆኖ በእዝነት፣ በምህረት፣ በነጻነት 
ይፈጸማል::

አራተኛው የእስልምና መሰረት ሀጅ ነው:: ሀጅ 
እስልምና ከጸናባቸው አበይት መሰረቶች አንዱ ነው:: 
የተከበረውን የአላህን ቤት ከመጎብኘት ጀምሮ ግደታዊ 
የሆነውን አምልኮ በውስጡ ለመፈፀም የሚደረግ ሂደት 
ነው። የሀጅ ጉዞ እውቅና የሚሰጠው ሙስሊም ለሆኑ፣ 
ለአቅመ አዳም (ሄዋን) ለደረሱ፣ ሙሉ ጤነኛ መሆንና 
ከባርነት ነፃ መሆን ቀዳሚዎቹ ናቸው:: እንደመስፈርት 
ከተቀመጡት ውስጥ ኢህራም ማድረግ፤ ጠዋፍ፤ ሰዕይ 
(መሮጥ)፤ ፀጉርን ማሳጠር (መላጨት)፤ አረፋ ላይ 

መቆም እና መሰናበቻ ጠዋፍ ዋነኛዎቹ ናቸው:: 
ከአንድነትና ከአብሮነት አኳያ ሀጂ የጎላ ሚና 
አለው::

ሁለም ሊባል በሚችል ደረጃ አንድ አይነት 
ነጭ ለብሶ ያለ ምንም ልዩነት ወደ ቤተ እምነቱ 
ሲያመራ በልዩ መንፈሳዊ ድባብ ውስጥ ነው:: 
“አቤት ብያለሁ ጌታዬ ሆይ፣ አቤት ብያለሁ ጌታዬ 
ሆይ፣ አጋር የለህም አቤት ብያለሁ በእርግጥም 
ምስጋናም ጸጋም ለአንተው ነው፡ ስልጣንም 
ለአንተ ነው፣ አጋር የለህም” በሚል መወድስ ራስን 
በማስተናነስ ውስጥ የአላህን ክብርና አምላክነት 
በማስተጋባት ጭምር ነው::

ከላይ የዘረዘርናቸው አምስቱ የእስልምና 
መሰረቶች አማኙን ከፈጣሪ ጋር በማቆራኘት 
እንደቅድመ ትዕዛዛት የሚወሰዱ የጽድቅና 
የበጎ አምልኮ መሪዎች ናቸው:: በምክንያትና 
ውጤት የታገዙት እኚህ መሰረቶች ሰው በምድር 
ላይ በፈጣሪው ሕግና ትዕዛዝ ተመርቶ ምንዳ 
እንዲያገኝ በኋላም በሰማይ የተዘጋጀለትን ገነት 
እንዲወርስ እንደቅድመ ሁኔታ የተቀመጡም 
ናቸው:: የትኛውም አማኝ ሀይማኖቱ 
በሚፈቅድለት የስርዐት አውድ ስር መቆሙ 
ለፈጣሪው ያለውን ተዐማኝነት ከመግለጹ እኩል 
ለራሱም ዋጋ ይሰጣል:: 

እስላም ሰላም ነው:: የትኛውም ምድራዊ ቃል 
ከዚህ ቃል በተሻለ እስልምናን አይገልጸውም:: 
ሰላም ደግሞ የሁሉም ነገር መሰረት ነው:: የሁሉም 
ነገር መሰረት በሆነ ቃል ስያሜን ማግኘት ሰላምና 
እስልምና ምን ያክል የተቆራኙ እንደሆኑ የሚያሳይ 
ነው:: አላህን ጨምሮ የአላህ መልዕክተኛ ነብዩ 
መሀመድ ተከታዮቻቸውን ከሚያስተምሩት 
ትምህርታቸው መሀል የሰላም መንፈስ የገዘፈ 
ነው::

የርህራሄ፣ የደግነት፣ የመስጠት፣ የመረዳዳት 
እና የፍቅር ወር የሆነው ታላቁ የረመዳን ወር 
ሂደቱን ጨርሶ እንሆ በዓለ ኢድ ሆኖ ከተፍ 
አለ:: ኢድ የሮመዳን ጾም የመጨረሻ የፍቺ እለት 
ነው:: በአንድ ቃል ኢድ ማለት ደስታ ማለት 
ነው:: በዚህ ታላቅ በዐል ላይ ወዳጅ ከወዳጁ 
ይጠያየቃል፣ ያለው ለሌለው ይሰጣል፣ የተራቡ 
ወገኖች ይጎበኛሉ:: ከምንም በላይ ደግሞ ፈጣሪ 
ይከብራል::

ኢድ እኔነት የሌለው የብዙሀነት በዐል ነው:: ምንም 
እንኳን በዐሉ የሙስሊሞች  በሆንም ሌሎች እምነቶችም 
ጋር የሚያከብሩት በዐል ነው:: ጎረቤት ተጠራርቶ፣ 
ቤተዘመድ ተዘያይሮ በፍቅርና በአንድነት በደስታም 
የሚያከብሩት የኢትዮጵያዊነት ቀለም ነው:: ረመዳን 
ኢድን ፈጥሮ በጉርብትና ስንጠያየቅ፣ አብይ ጾም ትንሳኤን 
ሰጥቶ በወንድምነት ስንተቃቀፍ ከሀይማኖታዊ በዐላቸው 
ጎን ለጎን ሀበሻዊ ቅርርብም የሚንጸባረቅባቸው ናቸው::

በዓልን በጋራ ማሳለፍ ለእኛ ኢትዮጵያውያን አዲስ 
ነገር አይደለም:: በረመዳንና በፋሲካ፣ በገናና በአረፋ 
በጋራ እያፈጠርን፣ በጋራ እያመለክን ቀን የወጣን የፍቅር 

ፋና ወጊዎች ነን:: ነብዩ መሀመድ ተከታዮቻቸውን ወደ 
ኢትዮጵያ ምድር ሲልኩ በዛ ፍቅር አለ፣ በዛ አንድነትና 
አብሮነት አለ፣ በዛ ማንንም የማይጎዳ ንጉስ አለ ብለው 
ነው:: ተከታዮቻቸው ወደ ኢትዮጵያ ከመጡ በኋላም 
የወቅቱ ንጉስ በተለየ አቀባበል ተቀብሏቸዋል:: መቀበል 
ብቻ አይደለም የአረቡ መንግስታት የኢትዮጵያ ንጉስ 
አሳልፎ እንዲሰጠው በወርቅና በገንዘብ በተለያዩ እጅ 
መንሻዎች ሲያባብለው እንደነበር ታሪክ ይነግረናል::

ይሄ ጥንተ ፍቅራችን ዳብሮና ጠንክሮ የሀይማኖት 
መቻቻል የተንጸባረቀባትን ኢትዮጵያ ፈጥሯታል:: 
ክርስቲያን ወንድሞች የሕዝበ ሙስሊሙን መስገጃ 
በማጽዳት፣ ሙስሊሙ የክርስቲያኑን ቤተ እምነት 
በማሰናዳት አብሮነታችንን በእውን ያሳየንበት 
ማረጋገጫችን ነው:: ለዚህ ምስክር የሚሆኑን ሁለቱ 
ጎረቤታሞች ቤተ እምነቶች አኗር መስኪድና ራጉኤል 
ቤተክርስቲያን ናቸው:: እኚህ የተለያዩ ግን ደግሞ አንድ 
አይነት ቤተ እምነቶች የሀይማኖት መቻቻልን በመስበክ 
ረገድ ከፍተኛ ሚና ተጫውተዋል:: ሙስሊሙን 
ከክርስቲያኑ፣ ክርስቲያኑን ከሙስሊሙ ያዋሃዱ፣ ያቆራኙ፣ 
ያፋቀሩና ያነካኩ ቤተ አምልኮዎች ናቸው::

እንዳለፈው ጊዜ የዘንድሮውን ኢድ ስናከብር 
ካለን ላይ በመቁረስ፣ ጠያቂ የሌላቸውን በመጠየቅ፣ 
ስለፍቅር፣ ስለሰላም፣ ስለአብሮነት ዋጋ በመስጠት ነው:: 
እንደመጣንበት ረጅም ርቀት ተያይዘን የምንሄድበትን 
የአብሮነት ጎዳና፣ በመቻቻልና በመከባበር አርቆ በማየት 
ጭምር ነው:: የሰላምን ዋጋ በመረዳት ሰላም ሰባኪና 
አስታራቂ በሆነ የእርስ በርስ መስተጋብር የበኩላችንን 
በማድረግም ጭምር ነው:: ታላቁ ረመዳን በእስልምና 
መሰረቶች ሲቃኝ እምነትን ከሰላም ጋር ያጣመረ ሆኖ ነው 
የምናገኘው::

አዛን አርማችን ሆኖ..ተንስኦ ሰንደቃችን ሆኖ 
በኢትዮጵያ ሰማይ ላይ ለብዙ ዘመናት እንደጸሀይ 
አብርተዋል:: ሁለቱ ታላላቅ ሀይማኖቶች ኢትዮጵያን 
እንደመቀነት ታጥቀው የፍቅርና የመቻቻል ቀስተዳመናን 
አስምረዋል:: እስላም ሰላም ነው፣ ኢድ ደግሞ ደስታ ነው:: 
ሰላምና ደስታ የተቀናጁበት ረመዳን ማብቂያውን አድርጎ 
በልዩ ፌሽታ መጥቷል:: በዐላት ከመብላትና ከመጠጣት 
እኩል ስለሀገር የሚጸለይባቸው ናቸው:: ሀገራችን አሁን 
ባለችበት ወቅታዊ ሁኔታ የአባቶች ጸሎት፣ የአማኝ ስክነት 
የሚያስፈልግበት ጊዜ ላይ ነን::

በዚህ ወቅት እንደሀገር የገጠሙን ፈተናዎች 
ብዙ ናቸው:: የሀይማኖት አባቶች አስታራቂና መካሪ 
በመሆን፣ ምዕመናኑ ደግሞ የመቻቻልን ዋጋ በመረዳት 
ለብዙሀነት ዋጋ መስጠት ይኖርበታል:: የልዩነቶቻችንን 
ቀዳዳ በመድፈን የአብሮነትን ቤት ማጽናት፣ አላሻግር 
ያሉንን የትርክት ድልድዮች አፍርሰን የአንድነት 
መሻገሪያ መገንባት የትውልዱ ቀጣይ የቤት ስራው ነው:: 
የሀይማኖት መቻቻል ለአንድ ሀገር ከፍተኛውን የለውጥ 
ንቃት የሚፈጥር ነው:: ሀገራችን በብዙሀነት ውስጥ በአንድ 
አይነት ምስል፣ በአንድ አይነት የበኩር ስም የምትጠራው 
ሕዝብ ከህዝብ ያለልዩነት በፈጠረው መስተጋብር ነው::

የሀይማኖት መቻቻል ከሕዝብ በጎ እሴቶች ውስጥ 
አንዱ ነው:: አንዱ ብቻ አይደለም ልማትና እድገት 
ይመጣባቸዋል ተብለው  በቀዳሚነት ከሚታሰቡ 
አቅጣጫዎች ውስጥም የሚመደብ ነው:: የሰላም እሴቶች 
የሀይማኖት እኩልነትን ታከው ነፍስ የሚዘሩ ናቸው:: 
ሀይማኖት የመጀመሪያ ተልዕኮው ፍቅርና ሰላማዊነት 
ነው:: በፍቅርና በመቻቻል በኩል ካልሆነ ፈጣሪያችንን 
አንደርስበትም:: ስለሆነም በሰላማዊ መንገድ ከሌሎች 
ጋር ማበር እምነታችን የሚፈቅደው ዋነኛው ግባችን 
ነው:: ከመጠያየቅና ከመተጋገዝ ጀምሮ ያሉ እንደሀገር 
ልንጠብቃቸው የሚገቡ ሀይማኖት ወለድ የሆኑ በርካታ 
በጎ እሴቶች አሉን::

ሀገራችን በጦርነቱ ዘርፍ ብዙ ጀግናዎችን 
አፍርታለች:: አሁን ላለው ትውልድ የሚያስፈልገው 
የጦርነት ጀግና ሳይሆን የሰላም ጀግና ነው:: መለያየትን 
ተጸይፈው በእርቅና በመቻቻል የሚያምኑ የሀይማኖት 
አባቶች የሰላም ጀግናዎች ናቸው:: ስለሀገር መዛነፍ ግድ 
የሚሰጣቸው የሀገር ሽማግሌዎች ጀግናዎቻችን ናቸው:: 
መለያየትን ሽረው ስለአብሮነት ዋጋ የሚከፍሉ እነሱ 
የትውልዱ ጀግናዎች ናቸው:: የጦርነት ጀግና ይበቃናል:: 
ስለሰላም፣ ስለአብሮነት ጀግና የሆነ መንፈሳዊና አለማዊ 
ሰው የሚያሻን ጊዜ ላይ ነን:: 

ምንም እንኳን በዐሉ የሙስሊሞች  
በሆንም ሌሎች እምነቶችም ጋር 

የሚያከብሩት በዐል ነው፡፡ ጎረቤት 
ተጠራርቶ፣ ቤተዘመድ ተዘያይሮ 
በፍቅርና በአንድነት በደስታም 
የሚያከብሩት የኢትዮጵያዊነት 

ቀለም ነው፡፡ ረመዳን ኢድን ፈጥሮ 
በጉርብትና ስንጠያየቅ፣ አብይ 

ጾም ትንሳኤን ሰጥቶ በወንድምነት 
ስንተቃቀፍ ከሀይማኖታዊ በዐላቸው 

ጎን ለጎን ሀበሻዊ ቅርርብም 
የሚንጸባረቅባቸው ናቸው



መልካምሥራ አፈወርቅ 

ብዙ ግዜ ደጋግመን የምንሰማቸውን ጉዳዮች ጆሯችን 
በለመዳቸው ቁጥር መገረም፣ መደንገጥ ይሉትን እየተውነው 
ይመስላል:: ምንአልባት እኮ የሰማነው አልያም ያየነው ጉዳይ 
የሕይወት ዋጋ የሚያስከፍልና ፈጽሞ ከአዕምሮ የማይጠፋ  
ሊሆን ይችላል:: ይህ አይነቱን ሐቅ መላመድ ስንጀምር ግን 
እንዲህ አይነቱ አጋጣሚ ፈጽሞ ብርቃችን አይሆንም:: 
ሰምተን እንዳልሰማን፣ አይተን እንዳላየን በዋዛ እናልፈዋለን::

የትራፊክ አደጋ ነገርም እንዲህ እየሆነ መምጣቱን 
መታዘብ ይቻላል:: በየቀኑ የምንሰማቸው ከባድና አሰቃቂ 
አደጋዎች ውስጣችንን ቢያስደነግጡን ምናልባትም 
ለደቂቃዎች ብቻ ይሆናል:: ችግሩ ሁሌም በሌሎች እንጂ በእኛ 
ዘንድ ይደርስ   አይመስለንምና ዝንጉነታችን እየበዛ ነው::

በቅርቡ በተለያዩ ስፍራዎች በርከት ያሉ አደጋዎች 
ማጋጠማቸውን እየሰማን ነው:: እነዚህ አደጋዎች 
በውስጣቸው ሞትና  ጉዳት ብቻ አልያዙም:: ከእያንዳንዱ 
ክስተት በስተጀርባ እጅግ አሳዛኝና ልብ ሰባሪ ታሪኮችም 
አሏቸው:: ብዙዎቻችን ይህን ሐቅ ስንጋራ ውስጣችን 
በእኩል ያዝናል፣ ካለቀሱት ጋር አልቅሰን እንዳዘኑት የቅርብ 
ሰዎች ልባችን ይሰበራል:: ዛሬ አልፎ ነገ ሲተካ ግን ዋጋ 
የሚያስከፍለን ዝንጉነት መልሶ ይወዳጀናል:: ስናሽከረክር 
ደንታ ቢሶች እንሆናለን፣ አስፓልት ስናቋርጥ ኃላፊነቱን 
ለአሽከርካሪው ብቻ እንተዋለን:: ‹‹ዜብራ›› ይሉት መስመር 
ደግሞ የግል ሀብታችን  የሚመስለን  በርካቶች  ነን::

ይህ ሁሉ ያልተገባ ድፍረት ግን በንብረትና በቀላል 
የአካል ጉዳት ብቻ አይታለፍም:: እንደዋዛ ውድ የሚባለውን 
የሰው ልጅ  ክቡር ሕይወት ይነጥቃል:: ከአዕምሮ የማይጠፋ 
ጥቁር ታሪክን ያትማል:: የትራፊክ አደጋ ክፉና ድንገቴ ነው:: 
የጀመሩትን  ሳይጨርሱ፣ የወጠኑትን  ሳይቋጩ፣ የከፈቱትን 
ሳይዘጉ በወጡበት ያስቀራል::

እስከዛሬ በሀገራችን ብዙ አሳዛኝ ታሪክ ያላቸው የትራፊክ 
አደጋዎችን ሰምተናል:: የሚገርመው ግን አሁንም ድረስ በዚህ  
ጉዳይ ዝንጉ መሆናችን ነው:: በየግዜው የትራፊክ አደጋ 

     አዲስ ዘመን  ረቡዕ ሚያዝያ 2 ቀን 2016 ዓ.ም  ገጽ 12

ዓለም አቀፍ 

መዝናኛ

ማረፊያ/ትዝብት
የጨረስነውን  እንጀምር - የጀመርነውን  እንጨርስ  

ሲያጋጥም ከበስተጀርባ የሚወቀስ የሚከሰሰው ብዙ ነው:: 
የሾፌሩ  ያልተገባ ፍጥነት ይነሳል፣ የእግረኞች ግዴለሽነት 
ይጠቀሳል:: የመንገዶች ምቹ አለመሆን ሰበብ ይደረጋል:: 
ጉዳዩን  አስመልክቶ ከፖሊስ የሚቀርበው ሪፖርትም ከዚሁ 
የዘለለ አይደለም:: ፍጥነት፣ ለእግረኞች ቅድሚያ አለመስጠት፣ 
ደንብ  መተላለፍ ወዘተ ..እያለ ይቀጥላል::

በየአጋጣሚው ሕግ ጥሰው ተገኝተዋል በተባሉ 
አሽርካሪዎች ላይ የሚጣለው ቅጣትም ተፅዕኖ አሳድሮ 
ችግሩን ሲቀርፈው  አልተስተዋለም:: በየግዜው ችግሩን 
አስመልክቶ የሚተላለፉ መልዕክቶች፣ የአደጋ ሪፖርቶች፣ 
የጋዜጣ፣ የሬዲዮና  የቴሌቪዢን ዘገባዎች ሁሉ ለሚከሰቱ 
ችግሮች የታሰበውን ያህል ዋስትና መሆን አልቻሉም:: ዛሬም 
በየአፍታው ከባድ አደጋዎች እየተከሰቱ የሰው ልጆች ክቡር 
ሕይወት ይነጠቃል::

ይህ ሁሉ እንቅስቃሴ አስተማሪ መሆን ካልቻለ የአንድ 
ወገን ጥረት ብቻውን ለማንም አይጠቅምም:: በርካቶች 
ይህን እውነታ እየሰሙና እያወቁ እንኳን ስህተት በሞላቸው 
ገጠመኞች ሕይወታቸውን እያጡ ነው:: የሌሎችን  ዓለም  
ነጥቀውም  ጥቂት  የማይባሉ ተስፈኞችን ከመንገድ 
አስቀርተዋል::

 ለትራፊክ አደጋ መንስኤዎቹ ብዙ ናቸውና ከዚህም በላይ 
መጥቀስ ይቻላል:: አንዳንዴ ግን በመዘናጋትና በቸልተኝነት   
የሚፈጠሩ አጋጣሚዎች ዋጋ ማስከፈላቸው ሲታሰብ ከልብ 
ያስቆጫል:: እኔ ይህን ሀሳብ መምዘዜ ያለምክንያት አይደለም:: 
በከተማችን አንድ ስፍራ ያስተዋልኩት እውነት ከበዛ ስጋት 
ቢጥለኝ እንጂ::

በቅርቡ በተለምዶ ‹‹ጀርመን አደባባይ›› እየተባለ 
የሚጠራው ስፍራ ለትራፊክ ፍሰቱ በሚበጅ መልኩ  ማሻሻያ  
ተደርጎለታል:: ይህ ስፍራ ከዚህ ቀድሞ በአደባባይ የተከበበ 
ነበርና የመንገድ መጨናነቅ ሲስተዋልበት ነበር:: ቦታው 
መጋቢ መንገድ እንደመሆኑ ከየአቅጣጫው የሚመጡ 
ተሽከርካሪዎችን  የሚያስተላልፍ  ነው::

 ይህ ለዓመታት የዘለቀ ሂደት ከነችግሩም ቢሆን በርካታ 
መኪኖችንና እግረኞችን ሲያመላልስና ሲያገለግል ቆይቷል::  

በከተማዋ ለትራፊኩ ፍሰት ማሻሻያ መደረጉ አንድም 
አሳሳቢ አደጋዎችን ለመቀነስ ሌላም ደግሞ የተሻለ የመንገድ   
እንቅስቃሴ እንዲኖር  ያግዛል:: 

ይህ እውነታ በታወቀ ግዜም ክፍተት አለባቸው ተብለው 
በሚገመቱ አካባቢዎች ችግር ፈቺ ማሻሻያዎች በማድረግ   
ሁኔታውን በዘላቂነት ለመቅረፍ ተግባራዊ ርምጃዎች 
ለመውሰድ ያስችላል:: በጀርመን አደባባይ ላይ የተደረገው 
ሂደትም  ይህን መሰሉን ተግባር የያዘ ነው::

በዚህ ስፍራ መሐል አደባባዩን በማፍረስ መንገዶች 
እንዲሰፉና የትራፊክ መብራቶች እንዲተከሉ ተደርጓል:: 
ይህ  እውነታ ቅርጽ ከመለወጥ ባሻገር ለበርካቶች እፎይታን 
አቀብሏል:: መንገዱ በተለያዩ አቅጣጫዎች መኪኖችን 
የሚያስተናግድ ነውና  መፍትሔ ማስከተሉ አያጠራጥርም::

አሁን ላይ በዚህ ስፍራ የተካሄደው የትራፊክ ማሳለጥ 
ሂደት በወጉ ተጠናቋል:: አደባባዩ ፈርሶም ተገቢ መብራቶች  
ተተክለዋል:: ቀድሞ የነበረው አይነት ገጽታ የለምና 
እግረኞችና ተሽከርካሪዎች የመንገዱን አጠቃቀም ለመልመድ 
እየሞከሩ ነው:: ይህ ሲባል  ግን ጉዳዩ ስጋት ካለው ሙከራ 
የዘለለ ነው ማለት አይደለም:: አደባባዩ ተወግዶ የተተከሉት 
መብራቶች ሥራ አለመጀመራቸው ከተለመደው አቅጣጫ 
ውጭ ብዙኃንን እያደናበረ ይገኛል:: ይህን ችግር በተባለው 
ልክ አይቶ  ለማረጋገጥ ከጀሞ አቅጣጫ  ወደ  ቀድሞው 
አደባባይ የሚተሙትን መኪኖች ማየቱ ብቻ በቂ ነው:: 

ይህ መንገድ በተለይ ማለዳው ላይ ከሁሉም መጋቢ 
መንገዶች ወደ መሐል አቅጣጫ የሚከንፉትን ተሽከርካሪዎች 
በአንድ  ያገናኛል:: እንደውም አንዳንዴ ድንገት ግንባር 
ለግንባር የገጠሙ ያህል በድንጋጤ ቀልብ የሚያስቱበት 
አጋጣሚ አይጠፋም:: በተለይ ትናንሽ መኪኖች ከአውቶቡስና 
ከባድ ተሸከርካሪዎች ጋር ሲሽቀዳደሙ በእጅጉ  ያስደነግጣል::

ይህ መንገድ የትራፊክ እንቅስቃሴውን ጤናማ 
ለማድረግ ታስቦ የተሠራ መሆኑ ግልጽ ነው:: እንዲህ መደረጉ 
የቀድሞ  ችግሩን ከመቅረፍ አኳያ የሚኖረውን ድርሻ የላቀ 
ያደርገዋል:: ሥራው በታሰበው መልኩ ከመጠናቀቁ የዘለለ 
በሕግና ሥርዓት የሚመራው ስልት አለመከተሉ ግን ስጋቶች 

እንዲቀጥሉ አስገድዷል::
አሁን ላይ ሁሉም ተሽከርካሪዎች ወደ ዋናው መንገድ 

ለመግባት ‹‹እኔ ልቅደም፣ እኔ›› በሚል ሩጫ ውድድር ላይ 
ናቸው:: ሁሉም ከተለያዩ አቅጣጫዎች ወደ አንድ መስመር 
ተሰባስበው እንዲገናኙ በሚያስችላቸው አጋጣሚዎችም 
እያለፉ ነው::                                                

ለዚህ ደግሞ ምክንያቱ በየአቅጣጫው የሚመጡ 
መኪኖችን በአንድ ሕግ የሚያስቆማቸው የትራፊክ መብራት 
ሥራ  አለመጀመሩ ነው:: በእርግጥ የተጀመረው እንቅስቃሴ 
በታለመለት ዓላማ ተጠናቆ ጤናማ ስምሪት በቅርቡ 
እንደሚጀመር ጥርጥር የለውም:: አሁን ላይ ያለው ማሳለጥ 
ግን ሥርዓት የተበጀለት አለመሆኑ ለከፍተኛ አደጋ የመጋለጥ 
አጋጣሚውን  ያሰፋል::

በአንድ አፍታና ባልተጠበቀ አጋጣሚ ለሚደርሱ 
አደጋዎች እንዲህ አይነቶቹ ክፍተቶች የሚኖራቸው ድርሻ 
ቀላል አይሆንም:: ሁኔታው በፍጥነት ሳይስተካከል ቀርቶ 
ለሚከሰት የከፋ ችግርም የሚሰጥ ሰበብና ምክንያት መፍትሔ 
ሊሆን አይችልም:: አንድ ሥራ ተከናውኖ በፍጥነት ወደተግባር 
መግባት ካልተቻለ ከጥቅሙ ጉዳቱ የሚያመዝንበት አጋጣሚ 
ይኖራል::

  የዚህ መንገድ ችግር በመኪኖች መተራመስ 
የሚስተዋለው ስጋት ብቻ አይደለም:: ለመሻገር  ግራ  
የገባቸው እግረኞች  ጭምር ከወዲያ ወዲህ ሲሯሯጡ 
የሚታይበት ነው:: ለጤናማ እንቅስቃሴ የሚወሰዱ ፈጣን 
እርምጃዎች ሁሌም ቢሆን  የምስጋናን ዋጋ ሊነፍጉ አይገባም:: 
ትኩረት ተደርጎ፣ በጀት ተይዞ፣ ጊዜ ተወስኖ መፍትሔውን 
ማሳየት  ቀላል ባለመሆኑ::

ሥራዎችን ጀምሮ ውጤቱን በወጉ ሳያጠናቅቁ መተው 
ግን ጥረቱን ሙሉ አያደርገውም:: ይህ አይነቱ ቀላል 
የሚመስል መዘናጋት ደግሞ ውሎ አድሮ ዋጋ ማስከፈሉ 
አይቀሬ ነው:: ችግሮች  ከተፈጠሩ በኋላ ‹‹እንዲህ ስለነበር 
ነው›› እያሉ ማሳበብ ከወደቁ በኋላ ለማንሳት መሯሯጥ 
ትርጉም አይሰጥም:: እናም እኔ በትዝብቴ እንዲህ እላለሁ 
‹‹የጀመርነውን  እንጨርስ ፣ የጨረስነውን እንጀምር››:: 

በጋዜጣው ሪፖርተር

የተባበሩት መንግሥታት ድርጅት ከፍተኛው ፍርድ ቤት ጀርመን 
ለእስራኤል የምታደርገውን የጦር መሣሪያ ሽያጭ እንዲያስቆማት ኒካራጓ 
ጠየቀች። 

ጀርመን የተባበሩት መንግሥታት የዘር ማጥፋትን ለመከላከል 
የተደረገውን ስምምነት በመጣስ መሣሪያ ለእስራኤል የጦር መሣሪያ 
በመሸጥ እንዲሁም ለተመድ የእርዳታ ኤጀንሲ ድጋፍ በመከልከልም ነው 
የተከሰሰችው።

ክሱን ውድቅ ያደረገችው ጀርመን መከላከያዋን ለዓለም አቀፉ የፍትሕ 
ፍርድ ቤት (አይሲጄ) ማክሰኞ ታቀርባለች።

ባለፈው ዓመት 30 በመቶ የሚሆነው የእስራኤል የጦር መሣሪያ 
ከጀርመን የተሸመተ ሲሆን በአጠቃላይም 326 ሚሊዮን ዶላር ወጪ 
እንደተደረገበትም ተገልጿል።

እስራኤል ባለፈው ዓመት ከጀርመን የገዛችው የ326.5 ሚሊዮን ዶላር 
የጦር መሣሪያ ሽያጭም ከአውሮፓውያኑ 2022 ጋር ሲወዳደር በአስር 
እጥፍ ጭማሬም አሳይቷል ስትል ኒካራጓ ከሳለች። 

በዚህም እስራኤል እየፈጸመች ባሉ የጦር ወንጀሎችም ጀርመንን 
ተባባሪ ያደርጋታል ብላለች።

መስከረም መጨረሻ ላይ በተፈጸመው ጥቃት አንዳንድ የኤጀንንሲው 
ሠራተኞች ተሳታፊ ነበሩ በሚል ውንጀላም ለተባበሩት መንግሥታት 
የፍልስጤም ስደተኞች ኤጀንሲ የገንዘብ ድጋፍ ካቋረጡ ምዕራባውያን 
ሀገራትም አንዷ ጀርመን ናት።

ኒካራጓ ለአይሲጄ ያቀረበችው ክስም የተመድ ከፍተኛ ፍርድ ቤት 
(አይሲጄ) ጀርመን ለእስራኤል የምታደርገውን የጦር መሣሪያ ሽያጭ 
እንዲያስቆማት እና አሁንም በጋዛ ውስጥ ከሚንቀሳቀሱ ጥቂት ዓለም አቀፍ 
የእርዳታ ተቋማት አንዱ ለሆነውም የተመዱ ኤጀንሲ የምታደርገውንም 
ድጋፍ እንደገና እንድትጀምር የሚጠይቅ ነው።

እስራኤል ከዚህ ቀደምም በጋዛ የዘር ጭፍጨፋ እየፈጸመች ነው 
በሚል በደቡብ አፍሪካ ክስ የተመሠረባት ሲሆን በሄግ ተቀማጭነታቸውን 

ጀርመን ለእስራኤል የጦር መሣሪያ 
በመሸጥ ክስ ቀረበባት

ያደረጉ የአይሲጄ ዳኞች እስራኤል የዘር ማጥፋት ድርጊትን ለማስወገድ 
“የሚቻለውን ሁሉ እንድታደርግ” ውሳኔ አስተላልፈዋል። 

ፍርድ ቤቱ ሐማስ መስከረም መጨረሻ ላይ ከእስራኤል የወሰዳቸውን 
ታጋቾችም በሙሉ በአስቸኳይ እንዲፈታም አዟል።

እስራኤል በጋዛ ላይ የዘር ጭፍጨፋ እየፈጸመች ነው የሚለውን ክስ 
የማትቀበለው ሲሆን ራሷን የመከላከል መብት እንዳላት ትናገራለች።

እስራኤል እየፈጸመችው ባለው የማያባራ ጥቃት ከ33 ሺህ በላይ 
ፍልስጤማውያን መገደላቸውን የጋዛ ጤና ሚኒስቴር አስታውቋል። 
ከተገደሉት ውስጥ አብዛኛዎቹ ሕጻናት እና ሴቶች መሆናቸውን በሐማስ 
ስር ካለው የጋዛ ጤና ሚኒስቴር የተገኘው መረጃ ያሳያል።

እስራኤል በሙሉ ከበባ ውስጥ ባስገባቻት የጋዛ ሰርጥ በመቶ ሺዎች 
የሚቆጠሩ ሰዎች በከፍተኛ የምግብ እጦት እየተሰቃዩ እንደሆነ ዓለም 
አቀፍ የረድዔት ድርጅቶች ይናገራሉ።

በጋዜጣው ሪፖርተር

የተባበሩት መንግሥታት(ተመድ) የፀጥታው ምክር ቤት ፍልስጤም የተመድ ሙሉ 
አባል ለመሆን ያቀረበችውን ማመልከቻ ለሚመለከተው ኮሚቴ መርቷል። የፀጥታው 
ምክር ቤት ፍልስጤም ያቀረበችውን ማመልከቻ በዚህ ወር እንደሚመክርበት ተገልጿል።

የምክር ቤቱ ፕሬዚዳንት የፍልስጤም አስተዳደር ያቀረበውን የተመድ ሙሉ አባል 
የመሆን ማመልከቻ አዲስ አባል ለሚቀበለው የተመድ ኮሚቴ መመራቱን ሮይተርስ 
ዘግቧል።

ማልታ የምክር ቤቱ የሚያዝያ ወር ፕሬዚዳንት ስትሆን የማልታ የተመድ አምባሳደር 
ቫኔሳ ፍራዚየር ኮሚቴው ማመልከቻውን ለማየት ትናንት ከሰዓት እንዲሰበሰብ ሀሳብ 
ማቅረባቸውን እና በዚህ ወር ውይይት እንደሚያደርግበት ገልጸዋል።

በተመድ የፍልስጤም ተወካይ ርያድ መንሱር የፀጥታ ምክር ቤት የሙሉ አባልነት 
ጥያቄያችንን በመቀበል ዓለምአቀፉ መግባባት የተደረሰበትን የ’ቱ ስቴት ሶሉሽንን’ 
ለመፈጸም ቁርጠኛ ይሆናል የሚል ተስፋ እንዳላቸው ተናግረዋል። ፍልስጤም ከ12 
ዓመታት በፊት በመተድ የታዛቢነት ቦታ ተሰጥቷታል።

የፍልስጤም አስተዳደር በ2011 ያቀረበውን ሙሉ የተመድ አባልነት ጥያቄ በድጋሚ 
እንዲያየው ለተመድ የፀጥታው ምክር ቤት አቅርቧል።

15 አባላት ያሉት ምክር ቤቱ ማመልከቻው አባል ለመሆን የሚያስፈልገውን 
መስፈርት ማሟላቱን ይገመግማል። ከግምገማው በኋላ በቂ ሆኖ ከተገኘ ለውሳኔ በምክር 
ቤቱ ይቀርባል።

የአባልነት ጥያቄው የሚፀድቀው ቢያንስ ዘጠኝ አባላት ሲደግፉት እና ድምፅን 
በድምፅ የመሻር መብት ያላቸው ሩሲያ፣ አሜሪካ፣ ቻይና፣ ፈረንሳይ እና እንግሊዝ 
ካልተቃወሙት ብቻ ነው።

በተመድ የእስራኤል አምባሳደር ጊላድ ኢርዳን ፍልስጤም ለእስራኤል የደኅንነት 
ስጋት ነች ሲሉ ተናግረዋል።

አምባሳደሩ ለእስራኤል የሀገርነት እውቅና መስጠት የተመድን ቻርተር የሚጥስ እና 
በድርድር ዘላቂ መፍትሔ እንዳይመጣ የሚያደርግ ነው ሲሉ ተቃውመዋል።

የዓረብ ሀገራት ከእስራኤል ጎን የፍልስጤም ሀገር ማቋቋም የሚያስችለው ‘የቱ ስቴት 
ሶሉሽን’ ተግባራዊ ካልሆነ በመካከለኛው ምሥራቅ ዘላቂ ሠላም አይመጣም የሚል አቋም 
ያራምዳሉ።

የፀጥታው ምክር ቤት 
ፍልስጤም ባቀረበችው 

ማመልከቻ ላይ ሊመክር ነው



መሐመድ ሳኒ ሀቢብ
                                                                                

ክብረአብ በላቸው 
ሀገራቸውንና እምነታቸውን በመወከል ስለ ሰላምና 

ጦር መሳሪያ ቅነሳ በሶቭየት ሕብረት በሳውዲ አረቢያ፣ 
በኩየት፣ በሊቢያ፣ በአልጄሪያና በሌሎችም ሀገሮች 
በተደረጉ ዓለም አቀፍ ጉባኤዎች ላይ ተካፍለዋል:: ለልማትና 
ማህበራዊ ሥራዎችም ትኩረት በመስጠት ኃላፊነታቸውን 
ተወጥተዋል:: በተለያየ የኢትዮጵያ ክፍል ትምህርት 
ቤቶችና መስኪዶች እንዲቋቋሙ በማድረግ እንዲሁም 
በተለያየ ምክንያት ወላጆቻቸውን አጥተው ያላሳደጊ የቀሩ 
ሕፃናት የሚያድጉበት የሕፃናት ማሳደጊያ እንዲቋቋም 
ከፍተኛ ጥረት አድርገዋል:: እኝ ሰው ሀጂ መሐመድ ሳኒ 
ሀቢብ ይባላሉ:: እኝህ ትልቅ ሥራ የሰሩትን የኃይማኖት 
አባት የሥራና የሕይወት ተሞክሮ ልናስነብባችሁ ወደናል:: 
መልካም የንባብ ጊዜ እንዲሆንላችሁም እንመኛለን::  

ስለ ሀጂ መሐመድ ሳኒ ሀቢብ የተለያዩ መረጃዎችን 
አሰባስበን እንዳገኘነው፤ ለሥራቸው ልባዊ ፍቅር ያላቸው 
ትጉህና ታታሪ ናቸው:: ለሥራ ቅድሚያ ስሚሰጡ ያላቸው 
የእረፍት ጊዜ እጅግ ውስን ነው:: በተለያዩ መድረኮች 
በመገኘት መንፈሳዊ ትምህርት ይሰጣሉ:: ከትምህርቱ በኋላ 
በሚኖራቸው ጊዜ ደግሞ ጽሁፎችን ያዘጋጃሉ:: ለህትመት 
የበቁ በአማርኛ ቋንቋ የተዘጋጁ በርካታ ፅሑፎችን 
አበርክተዋል:: በሥራቸው፣ በተባባሪነታቸውና ለሌሎችም 
ባላቸው አክብሮት፣ ተወዳጅነትን ያተረፉ እውነተኛ 
ኢትዮጵያዊ አባት ስለመሆናቸውም ይነገርላቸዋል:: 
ሁሉንም በእኩልነት የሚመለከቱ፣ ለችግረኞችም አዛኝ 
እንደነበሩ እንዲሁ ከታሪካቸው መረዳት ችለናል።

በኃይማኖቱ ውስጥ ካላቸው ተሳትፎ በተጨማሪ 
ሀገራዊ በሆኑ ጉዳዮች ላይም ከፍተኛ እንቅስቃሴ በማድረግ 
ይታወቃሉ:: ለአብነትም በሀገር አቀፍ ደረጃ በብሔራዊ 
መሰረተ ትምህርት ማዕከላዊ ኮሚቴ፣ በተፈጥሮ አደጋ 
ምክንያት ችግር የደረሰባቸውን ኢትዮጵያዊ ወገኖቻቸውን 
ለመርዳት በተቋቋመው ብሔራዊ እርዳታ አሰባሳቢ 
ኮሚቴ እንዲሁም በሌሎች ሀገር አቀፍ ኮሚቴዎች ውስጥ 
በመመረጥ ለሀገርና ለወገን ሰላምና እድገት ያበረከቱትን 
አስተዋጽኦ ይጠቀሳል::

ሀጂ መሐመድ ሳኒ ሀቢብ በእምነትም እውቀት 
ያላቸው ሰው ናቸው:: በቁራን፣የሸሪዓ ሕግ፣ ፊቄ፣ የአረብኛ 
ቋንቋና ሰዋሰው፣ የቁራን ትርጉም ተፍሲር፣ የሸሪዓ ሕግ 
ፍልስፍና ኡሱል የነብዩ መሐመድ ቃልና ተግባር ሀዲስ፣ 
የአረብኛ ቋንቋ ስነፅሁፍ ሌሎችም መሰል ትምህርቶችን 
ከታላላቅ የእምነቱ ሊቃውንትና ኡለማዎች በየ ደረጃው 
ተከታትለዋል።

ሰፊና ጥልቅ እውቀት የነበራቸው ሀጂ መሐመድ ሳኒ 
ሀቢብ ይህ ሥራቸውም በብዙ የሀገር ውስጥና የውጭ 
ምሁራን ምስክርነት አግኝተዋል። በተለይ በአረብኛ 
ቋንቋ ሰፊና ትልቅ እውቀት አላቸው ከሚባሉት ጥቂት 
ኢትዮጵያውያን የእስልምና ሊቃውንት አንዱ ነበሩ። 
አንቱ የተባሉበትን የሀይማኖት እውቀት ለመገብየት 
ከፍተኛ ጥረት ያደረጉ በተፈለጉበት ሥፍራ ሁሉ እየሄዱ 
በማስተማር እርሳቸውም በመማር አሳልፈዋል።

በሕይወት ዘመናቸው ምን ጊዜም ለመማርም 
ሆነ ለማስተማር የመሰልቸትና የድካም ስሜት 
አይታይባቸውም የሚባሉ፤ በአጠቃላይ በአርያነት 
የሚጠቀስ ከፍተኛ የሆነ ስነምግባርና መልካም ባህሪይ 
ባለቤት የሆኑት ሀጂ መሐመድ ሳኒ ለሀገርና ለሕዝብ 
ሕያው የሆነ ሥራ ሳይታክቱ ሠርተዋል።

የኃይማኖት ትምህርታቸውን የተማሩት በባህላዊ 
መንገድ በሀገራቸው ውስጥ ሲሆን፤ ዘመናዊ የሆነ 
አስተሳሰብ ያላቸው ሰው ናቸው::  ሀጂ መሐመድ ሳኒ 
ሀቢብ፤ ከእሳቸው በፊትና በእሳቸው ዘመን በነበሩት 
በብዙሀኑ የእስልምና ምሁራን ዘንድ ልጆችን ዘመናዊ 
ትምህርት ማስተማር ከሃይማኖታቸው ያርቃል የሚል 
ጎታች የሆነ አስተሳሰብ እንዳልነበራቸው ብዙዎች 
ይመሰክሩላቸዋል። 

ከዘመኑ ጋር መራመድ ያስፈልጋል የሚለውን 
እምነታቸውን በተግባር ለማሳየት ሲሉም እድሜያቸው 
ከገፋ በኋላ አንድ ብለው ጀምረው ዘመናዊ ትምህርት 
እስከ አስራ ሁለተኛ ክፍል ድረስ የተማሩ የተግባር ሰው 

ማህበራዊ 

ባለውለታዎቻችን
በመልካም ሥራቸው 

የሚወሱት- ሀጂ 
ነበሩ። ይህንን በተመለከተ ከእሳቸው ስር የእስልምና 
ትምህርት የተማሩት ሙፍቲ ሀጂ ኡመር እድሪስ 
ይመሰክሩላቸዋል:: ‹‹እኔን ጨምሮ አብዛኞቻችን 
ዓለማዊ ትምህርትን በክፉ አይን ነበር የምንመለከተው:: 
ከሀይማኖት ከባህል ይነጥላል የሚል አመለካከት ስለነበር 
ትምህርት እንዲስፋፋ ፍላጎት አልነበረንም:: ሀጂ መሐመድ 
ሳኒ ሀቢብ ግን ከዚህ በተለየ ለዘመናዊ ትምህርት በጎ 
አመለካከት ነበራቸው:: ብዙዎችም ጥቅሙን እንዲረዱት 
ሰርተዋል’’ ሲሉም ተናግረዋል።

ይህ ብቻ አይደለም ሀጂ መሐመድ ሳኒ ሀቢብ 
ሀይማኖቱን በመማር ማስተማር ሂደት የተለየ ራዕይ 
ያላቸው ሰው ነበሩ በማለትም ገልጸዋል። የእስልምና 
ሀይማኖትን አማኙ በሚገባ እንዲረዳው ካስፈለገም 
በሚረዳው ቋንቋ በአማርኛ በቀላል መንገድ 
ማስተማር ይገባል የሚል እምነት እንደነበራቸውም 
መስክረውላቸዋል። ይሁን እንጂ ይህንን የትምህርት 
አሰጣጥ ለሙስሊሙ ሕብረተሰብ መስጠት እንዲችሉ 
አጋጣሚ እስከተፈጠረላቸው እስከ 1956 ዓ.ም ድረስ 
የእውቀታቸውን ያህል በሙስሊሙ ሕብረተሰብ ዘንድ 
ሳይታወቁ በደሴ ወይዘሮ ስህን ትምህርት ቤት ግብረገብ 
እያስተማሩ መቆየታቸውንም ተናግረዋል።

አፄ ኃይለሥላሴ ከፈረንሳይኛ ወደ አማርኝ 
ያስተረጎሙት ቅዱስ ቁራን ትርጉም አልሰጥም ቢላቸው 
ቤተመንግሥት ባስቀመጡት በአስራ አንደኛ ዓመቱ ድንገት 
ቅዱስ ቁራንን በምንጩ ቋንቋ ከአረብኛ ወደ አማርኛ 
የሚተረጉም ሰው እንዲፈልጉ ጠቅላይ ሚኒስትር አክሊሉ 
ሀብተወልድን ያዛሉ:: ጠቅላይ ሚኒስትሩም የወቅቱን 
የአልዓለም ጋዜጣ አዘጋጅ የነበሩና 35 ዓመታት ኢትዮጵያ 
ውስጥ የኖሩ ሰሊም ቡሸከር የተባሉ ሊባኖሳዊ ንጉሱ ፊት 
ያቀርባሉ:: የጋዜጣው ዋና አዘጋጅም ``ለአረብኛው እኔ 
አለሁ ሆኖም ግን ጥሩ አማርኛ የሚያውቅ የሀይማኖት 
ሊቅ እፈልጋለሁ’’ አሉ:: በዚህ ጊዜ በወቅቱ የማስታወቂያ 
ሚኒስቴር ይሰሩ የነበሩት የአላዘር ዩኒቨርሲቲ ምሩቅ 
የሆኑት ሀጂ በሽር ዳውድ ይጠራሉ:: እርሳቸውም ቁራኑን 
አንብበው ትርጉሙ እጅግ ብዙ ስህተት እንዳለው 
ገልፀው አረብኛውን በሚያውቁ ኢትዮጵያዊ የሀይማኖት 
ምሁራን በቡድን ቢተረጎም የተሻለ ነው የሚል ምክረ 
ሀሳብ በማምጣታቸው ይህንኑ ሥራ እንዲሰሩ ከተመረጡ 
የእምነቱ አባቶች አንዱ ሀጂ መሐመድ ሳኒ ሀቢብ ነበሩ።

ሀይማኖቱን በተመለከተ በቂ እውቀት ያላቸው 
ለዘመናዊነት ቅርብ መሆናቸውና አርቆ አሳቢ በመሆናቸው 
ለትርጉም ሥራው የተመረጡት ሀጂ መሐመድ ሳኒ ሀቢብ፤ 
ሥራውን በጥራት በመስራት ለንጉሡ አስረከቡ:: ንጉሡም 
ትርጉሙ ቅሬታ እንዳይነሳበት ሌሎች የእምነቱ አባቶች 
እንዲገመግሙት ትእዛዝ ሰጡ:: ለአንድ ዓመት በተደረገ 
ግምገማ ትርጉሙ ስህተት የሌለው በመሆኑ የቅዱስ ቁራን 
አማርኛ ትርጉም ለህትመት መብቃት ቻለ።

ለትርጉም ሥራ የመጡት ሀጂ መሐመድ ሳኒ ሀቢብ 
ኑሯቸውን አዲስ አበባ ማድረግ መርጠው ደሴ ወይዘሮ 
ስህን ትምህርት ቤት የሚያስተምሩትን የግብረገብ 
ትምህርት በደጃች ኡመር ሰመተር ትምህርት ቤት 
ለማስተማር ተቀጠሩ። በዚህ ትምህርት ቤት በማስተማር 
ላይ እያሉ ለአኗር መስጂድ ኢማም የታጩበት አጋጣሚ 
ተፈጠረ:: ስለዚህ አጋጣሚ የያኔው የአኗር መስጂድ 
አስተባባሪ ሀጂ አብዱረህማን ሸርፍ ሲናገሩ `` ከዕለታት 
አንድ ቀን እኚህ የተማሩ ሊቃውንት በአኗር መስጂድ 
ለስግደት በተሰየሙበት ወቅት ኢማሙን አስፈቅደው 
አንድ የቁራን ጥቅስ አንብበው በአማርኛ ይተረጉማሉ 
በዚህ ጊዜ መላውን የመስጅዱን ሕዝብ በአቀራረብና 
በአነጋገራቸው አስደመሙ:: ሕዝቡም ለምን እኚህ ሰው 
በዚህ መስጂድ ኢማም አይሆኑም የሚል ጥያቄ ያቀርባሉ፤ 
የመስጂዱ አመራሮችም የሕዝቡን ስሜት በመደገፋቸው 
ሀጂ መሐመድ ሳኒ ሀቢብ በምክትል ኢማምነት እንዲሰሩ 
ተመደቡ።

ይህ ኃላፊነታቸው እውቀታቸውን ለመግለጥና 
የእምነቱን ተከታይ በስፋት አግኝቶ ለማስተማር ዕድሉን 
ሰጣቸው:: የትምህርት አሰጣጣቸውም በአጭር ጊዜ 
ተቀባይነት አስገኘላቸው:: በመስጂዱና በመኖሪያ 
ቤታቸው ከሚሰጡት ትምህርት በተጨማሪ ሙስሊሙ 
ማህበረሰብ የእምነቱን አመጣጥና ምንነት ይበልጥ 

እንዲያውቅ ለማድረግ በርካታ መፅሐፎች በአማርኛ 
በመፃፍ ለማበርከት አስቻላቸው።

በ1963 ዓ.ም የታላቁ አኗር መስጂድ ዋና ኢማም 
ሆነው የተሾሙት ሀጂ መሐመድ ሳኒ ሀቢብ ከ1966ቱ 
አቢዮት መፈንዳት በኋላ የኢትዮጵያ ሙስሊሞች መሪ 
ድርጅት የሆነው የኢትዮጵያ እስልምና ጉዳዮች ጉባኤ 
ወይም መጅሊስ ለመጀመሪያ ጊዜ ሲቋቋም ከመሪዎች 
አንዱ ነበሩ።

ሀጂ መሐመድ ሳኒ የሙስሊሙ ሕብረተሰብ 
ተወካይና መሪ በሆኑበት በዚህ ጊዜ የኢትዮጵያ 
መጂሊስ እንዲመሰረት ያደረጉት ተጋድሎ ከፍተኛ 
ነበር። የኢትዮጵያ ሙስሊሞች መብትና ጥቅም በጋራ 
የሚያስከብር ተቋም ስላልነበር ሙስሊሞችን ወክሎ 
የሚናገር፣ የሀጂና ኡምራ ጉዞዎችን የሚያቀላጥፍ፣ 
መስጂዶችን የሚገነባና የሚያስተዳድር ተቋም ያስፈልግ 
ስለነበር ሀጂ መሐመድ ሳኒ ከሌሎች ኡለማዎች ጋር 
በመሆን ሙስሊሞች የራሳቸው ተቋም እንዲኖራቸው 
ለረዥም ጊዜ ይሟገቱ ነበር።

ከፍተኛ ብሔራዊ ስሜት የነበራቸው ሀጂ መሐመድ 
ሳኒ ሀቢብ፤ ሙስሊሙ ሕብረተሰብ የመብት ጥያቄ 
የማንሳቱን ያህል ብሔራዊ ግዴታውን የመወጣት 
ኃላፊነት እንዳለበት በማስገንዘብ በሀገሪቱ ማንኛውም 
እንቅስቃሴ ውስጥ በያገባኛል ባይነት እንዲሳተፍና 
ብሔራዊ ስሜቱን እንዲያሳድግ በማስተማር ትልቅ 
አስተዋጽኦ ማድረጋቸውን አብሯቸው ይሰሩ የነበሩና 
የሚያውቋቸው ይናገራሉ።

ሀጂ መሐመድ ሳኒ ሀቢብ ሙስሊሙ ሕብረተሰብ 
በብሔራዊ ጉዳዮች ላይ በንቃት እንዲሳተፍ በማስተማር 
ብቻ ሳይሆን፣ እርሳቸው በተለያዩ ትላልቅ ሀገራዊ 
ጉዳዮች በንቃት ተሳትፈዋል። በመሰረተ ትምህርት 
ማዕከላዊ ኮሚቴ ፣ በ1977 በተከሰተው ድርቅ የተጎዱ 
ወገኖችን ለመርዳት በተቋቋመው ብሔራዊ ኮሚቴ፣ ደርግ 
በሰየመው የሕገ መንግሥት አርቃቂ ኮሚቴና በብሔራዊ 
ሸንጎ በአባልነት ማገልገላቸው በዋናነት የሚጠቀሱ 
ናቸው።

ሁለት ልጆቻቸው በደርግ ቀይ ሽብር ምክንያት 
የተገደሉባቸው ሀጂ መሐመድ ሳኒ ሀቢብ፤ የግል ፍላጐት 
ሳያሳዩ የሙስሊሙ ሕብረተሰብ መብትና ጥቅም 
እንዲከበር ከወታደራዊ መንግሥት ደርግ ጋር በጋራ 
በመስራት የኢትዮጵያ ሙስሊሞች ተቋም እንዲመሰረት 
መብታቸውም እንዲጠበቅ ከፍተኛ ትግል አድርገዋል።

ሀጂ መሐመድ ሳኒ ሁለት ልጆቻቸውን ከገደለባቸው 
መንግሥት ጋር አብረው መስራታቸው የሚገርማቸውና 
እንዴት የሚል ጥያቄ የሚያነሱ ሰዎች አልጠፉም፤ በቅርብ 
የሚያውቋቸው ሰዎች ግን ከደርግ ጋር መስራታቸው 
ታጋሽና አርቆ አሳቢ መሆናቸውን የሚያሳይ እንደሆነ 
ይናገራሉ። 

በአንድ ወቅት ወዳጃቸው ሀጂ መሐመድ በሽር 
የደረሰባቸው በደልና እንግልት በቅርብ ያውቃሉና 
ጥያቄ ለሀጂ መሐመድ ሳኒ ሀቢብ አቀረቡላቸው ``ሀጂ 
ለምን በተጠሩበት ቦታ ይሄዳሉ የደርግ መንግሥት 
ሁለት ልጆችዎን ገድሎቦታል፤ እርሶ ላይም ቢሆን 
ያደረሰቦት በደል አይረሳዎትም:: እርሶ እኮ እዛ መገኘትዎን 
የሙስሊሙ መብት ተከብሯል የሚል የፖለቲካ መስበኪያ 
አድርጎ እየተጠቀመ ነው:: ስለዚህ ለምን ይሄዳሉ በማለት 
ሀጂ መሐመድ በሽር ይገስጿቸዋል። የሀጂ መሐመድ ሳኒ 
ሀቢብ መልስ ግን አርቆ አሳቢነታቸውን በጉልህ ያሳየ 
ነበር። ̀ ` የእኔ ኃላፊነት ሀገራዊ ኃላፊነት ነው። ሙስሊሙን 
ወክዬ የተቀመጥኩ ሰው ነኝ፤ እኔ የማነሳው የቤተሰብ 
ጥያቄ መሆን የለበትም:: ምክንያቱም ስንት ያልተነሳና 
ያልተመለሰ ጥያቄ አለ፤ ይህ ጊዜ ያመጣው ችግር ነው። 
እኔ ልጆቼንም ቢገድሉ እኔም ብዋረድም፤ የእኔ ዓላማ 
የነገ የኢትዮጵያ ሙስሊም ዕድል በር መክፈት በመሆኑ 
ሁሉንም ነገር በትዕግሥት መቀበል አለብኝ’’ ነበር ያሉት።

የሀጂ መሐመድ ሳኒ ሀቢብ ሌላኛው ትልቅ ሥራ 
ወደ ዘመናዊ ትምህርት ገብተው ሰው አስተምረዋል። 
በሀይማኖት ትምህርታቸውም ተተኪ አፍርተዋል። 
በተለይ ከዘጠኝ በላይ የእስልምና ምሁራንን አስተምረው 
ያበቁ ሰው ናቸው:: በዘመናዊ ትምህርትም የራሳቸውን 
አሻራ ያሳረፉ፣ የዘመናዊ ትምህርት ቤቶች በሀገሪቱ 
እንዲስፋፉ ያደረጉ፣ እስልምና እንዲስፋፋም የራሳቸውን 
ጉልህ አስተዋጽኦ በማበርከት ታላቅ ሥራ የሰሩ ሰው 
ናቸው።

በደቡብ ወሎ አስተዳደር በቃሎ አውራጃ አንቸሮ 
ከረቢቴ በተባለ ቀበሌ ከአባታቸው ከሀጂ ሀቢብ በሽርና 
ከእናታቸው ከወይዘሮ ፋጡማ መሊክ እንደ ኢትዮጵያ 
ዘመን አቆጣጠር በ1906 ዓ.ም ነበር የተወለዱት። 
ባለትዳርና የስምንት ልጆች አባት የነበሩት ሀጂ መሐመድ 
ሳኒ ሀቢብ በ75 ዓመታቸው በ1981 ዓ.ም ላይ ነበር 
ሕይወታቸው ያለፈው። ሀጂ መሐመድ ሳኒ በሕይወት 
ዘመናቸው፤ ለሙስሊሙ ሕብረተሰብ እውቀታቸውን 
አስተላልፈዋል:: በእምነቱ ተከታይ ዘንድ ከበሬታና 
ውዴታ አግኝተዋል::

ስፖርት

ዓለማየሁ ግዛው

የአዲስ አበባ አትሌቲክስ ክለቦች ቻምፒዮና 
በአንደኛና ሁለተኛ ዲቪዚዮን ክለቦች መካከል ከፍተኛ 
ፉክክሮችን አስተናግዶ ፍጻሜውን አግኝቷል። በ1ኛ 
ዲቪዚዮን 7 ክለቦችን፣ በ2ኛ ዲቪዚን 9 በአጠቃላይ 16 
ክለቦችን ከመጋቢት 23-27 በኢትዮጵያ ስፖርት አካዳሚ 
ሲያፋልም የቆየው ቻምፒዮና በሁለት ክለቦች የበላይነት 
ተጠናቋል።

መቻልና አራዳ ክፍለ ከተማ አትሌቲክስ ክለቦች 
ለውድድሩ ከተዘጋጁት 8 ዋንጫዎች 7ቱን በመውሰድ 
በበላይነት አጠናቀዋል። ቻምፒዮናው በአንደኛ 
ዲቪዚዮን ከውድድሩ መጀመሪያ ቀን ጀምሮ በመቻል፣ 
በኢትዮጵያ ንግድ ባንክ፣ ኢትዮ ኤሌክትሪክ፣ ኢኮስኮና 
ፌደራል ማረሚያ ቤቶች መካካል አጓጊ ፉክክሮችን 
አስተናግዷል።እነዚህ ክለቦች ከአጭር ርቀት እስከ 10 
ሺ ሜትር እና የሜዳ ተግባራት ውድድሮችን ጨምሮ 
ጠንካራ ፉክክር ያደረጉ ሲሆን፣ መቻል በበርካቶቹ 
ውድድሮች ስኬታማ መሆን ችሏል፡፡

ለሰባት ተከታታይ ቀናት በተካሄዱ ውድድሮች 
መቻል በሰበሰባቸው በርካታ ሜዳሊያዎችና ነጥቦች 
በሁለቱም ፆታ አጠቃላይ አሸናፊ መሆን ችሏል። መቻል 
በውድድሩ አራት ዋንጫዎችን በማንሳት ቀዳሚ ሲሆን፣ 
በሴቶች መካከል በተደረገው የቡድን ፉክክር 263 
ነጥቦችን በመያዝ የቡድን ዋንጫው ባለቤት ሆኗል።በዱላ 
ቅብብል ኢትዮ ኤሌክትሪክ የብር ሜዳሊያውን ሲወስድ 
መቻል ወርቁን ወስዷል።ሌላኛው ውጤታማ ክለብና 
ጠንካራ ተፎካካሪ ኢትዮጵያ ንግድ ባንክ በ206 ነጥብ  
ሁለተኛ፣ ኢትዮ ኤሌክትሪክ በ157 ነጥቦች ሶስተኛ 
በመሆን አጠናቀዋል።

በወንዶች የቡድን ሽልማትም መቻል፣ ኢትዮጵያ 

ንግድ ባንክና ኢትዮ ኤሌክትሪክ ቀዳሚዎቹን 
ደረጃዎች የያዙ ሲሆን መቻል አጠቃላይ አሸናፊ 
በመሆን ዋንጫውን ወስዷል።በዱላ ቅብብል ደግሞ 
መቻል ወርቅ ኢትዮ ኤሌክትሪክ ብርና ኢኮስኮ የነሐስ 
ሜዳሊያ ተሸላሚ መሆን ችለዋል።በዚህም መሰረት 
መቻል 222 ነጥቦችን በመሰብሰብ 1ኛ እና የዋንጫ 
ተሸላሚ፣ ኢትዮጵያ ንግድ ባንክ በ191 ነጥብ 2ኛ እና 
ኢትዮ ኤሌክትሪክ በ185 ነጥብ ውድድሩን በሶስተኝነት 
አጠቋል። መቻል በሴቶችና በወንዶች ድምር ውጤት 
485 ነጥቦችን ሰብስቦ የአጠቃላይ አሸናፊና የዋንጫ 
ተሸላሚም ነው።የኢትዮጵያ ንግድ ባንክ  በ397 ነጥብ 
2ኛ፣ ኢትዮ ኤሌክትሪክ በ342 ነጥብ 3ኛ ደረጃን በመያዝ 

ውድድራቸውን አጠናቀዋል፡፡
መቻል ውድድሩን በፉክክር እንዲታጀብ፣ አጓጊ 

እንዲሆን ከመክፈቻው እስከ መዝጊያው ቀን ድምቀት 
በመሆኑ የሽብርቅ ዋንጫውንም በ85 ነጥቦች ማሸነፍ 
ችሏል።ኢኮስኮ በ70 ነጥብ፣ ፌደራል ፖሊስ 60 ነጥብ 
በመያዝ የሽብርቁን ቀሪ ደረጃ ይዘው አጠናቀዋል፡፡

በሁለተኛ ዲቪዚዮን አራዳ ክፍለ ከተማ፣ አዲስ 
አበባ ፖሊስ፣ አይሸዓና ለሚ ኩራ ክለቦች ጠንካራ ፉክክር 
አድርገውበታል።በዚህም በወንዶች  አራዳ ክፍለ ከተማ 
234 ነጥቦችን በመሰብሰብ የውድድሩ አጠቃላይ አሸናፊና 
የዋንጫ ተሸላሚ ሆኖ በበላይነት አጠናቋል።  አዲስ አበባ 
ፖሊስ በ110 ነጥቦች 2ኛ፣ አይሸዓ ስፖርት ክለብ በ60 

ነጥቦች ሶስተኛ ደረጃን ይዘው ውድድራቸውን መጨረስ 
ችለዋል። በወንዶች የዱላ ቅብብል አራዳ ክፍለ ከተማ  
ወርቅ፣ አዲስ አበባ ፖሊስ ብርና ኤልሚ አላንዶ ነሐስ 
ሜዳሊያን ወስደዋል፡፡

በሴቶች 2ኛ ዲቪዚዮን እንዲሁ አራዳ ክፍለ ከተማ 
210 ጥቦችን በመሰብሰብ የዋንጫ ተሸላሚ በመሆን 
ውድድሩን አጠናቋል።አዲስ አበባ ፖሊስ 88 ነጥቦችን 
ሰብስቦ 2ኛ በመሆን የውድድሩን ሲጨርስ ለሚኩራ 
ክፍለ ከተማ ሶስተኛ መሆን ችሏል።በሴቶች ዱላ 
ቅብብል ውድድር አራዳ ክፍለ ከተማ ወርቅ፣ አዲስ 
አበባ ፖሊስ ብር፣ ለሚ ኩራ ክፍለ ከተማ የነሐስ 
ሜዳሊያውን ተሸልሟል።

በውድድሩ 2ኛ ዲቪዚዮን ጥሩ ፉክክር በማስ 
መልከት በሰበሰባቸው ሜዳሊያዎች፣ በወንዶችና ሴቶች 
የሁለት የዋንጫ ባለቤት መሆን የቻለው አራዳ ክፍለ 
ከተማ 450 ነጥቦችን በመሰብሰብ ነው የውድድሩ 
አጠቃላይ  አሸናፊ የሆነው። አዲስ አበባ ፖሊስ በ198 
ነጥቦች 2ኛ ለሚ ኩራ ክፍለ ከተማ በ120 ነጥቦች 3ኛ 
ደረጃን በመያዝ ውድድራቸውን አጠናቀዋል።አዲስ 
አበባ ፖሊስ አትሌቲክስ ክለብ 65 ነጥቦችን በመያዝ 
የሽብርቅ ዋንጫው አሸናፊ መሆን ችሏል። አራዳ ክፍለ 
ከተማ በ60 ነጥብ 2ኛ፣ ለሚኩራ 50 ነጥብ 3ኛ በመሆን 
የተሸለሙ ክለቦች ናቸው፡፡

በውድድሩ ለአሸናፊዎች በየዲቪዚዮኑ እንደየ 
ደረጃቸው የገንዘብ ሽልማት የተበረከተ ሲሆን፣ ሶስትና 
ከዚያ በላይ የወርቅ ሜዳሊያ ያመጡ፣ በየዘርፉ 
የውድድሩን ክብረወሰን ያሻሻሉ እና የውድድሩ 
ኮከብ ሆነው ለተመረጡ አትሌች የገንዘብ ሽልማት 
ተበርክቶላቸዋል። በተጨማሪም የውድድሩ ኮከብ 
አሰልጣኝና ውድድሩ እንዲሳለጥ ጉልህ ሚና ያበረከቱ 
ዳኞች ተሸልመዋል፡፡

ሁለት ክለቦች የደመቁበት የአዲስ አበባ አትሌቲክስ ቻምፒዮና

መቻል በዲቪዚዮን አጠቃላይ አሸናፊ ሲሆን አራዳ ክፍለ ከተማ የሁለተኛ ዲቪዚዮን አሸናፊ ሆኗል፣

ማስታወቂያ
በወ/ሪት ማርማሬ ሳላቶ ናጌሶ ስም ተመዝግቦ የሚገኝ የይዞታ ማረጋገጫ የምስክር ወረቀት 

ቁጥር 6242 ካርታ ፕላን መጥፋቱን ገልፀው ተለዋጭ ካርታ ፕላን እንዲሰጣቸው ጠይቀዋል። 

ስለሆነም ካርታና ፕላኑን ለማንኛውም ምክንያት ይዤዋለሁ የሚል አካል ካለ ይህ ማስታወቂያ 

በጋዜጣ ከወጣበት ቀን ጀምሮ ባሉት 20 ተከታታይ የሥራ ቀናት ውስጥ ቀርበው በሀዋሳ ከተማ 

ከተማ ልማትና ኮንስትራክሽን መምሪያ በመሬት ልማትና ማኔጅመንት ዘርፍ ሰነዱን በማቅረብ 

ማሳወቅ ይኖርባቸዋል። በዚህ ቀናት ውስጥ የማይቀርቡ ከሆነ መምሪያው ለባለቤቱ ተለዋጭ 

ካርታ ፕላን  አዘጋጅቶ የሚሰጥ መሆኑን እና የቀድሞው ካርታና ፕላን ከዚህ በኋላ ለማንኛውም 

አገልግሎት ህጋዊ ሰነድ ሆኖ የማይቀርብ መሆኑን እንገልፃለን።

በሲዳማ ብ/ክ/መንግስት የሀዋሳ ከተማ አስተዳደር ከተማ  

ልማትና ኮንስትራክሽን መምሪያ

የቁም ደንና ጣውላ ምርት ሽያጭ 
የጨረታ ማስታወቂያ

አማራ ደን ኢንተርፕራይዝ ዋና መ/ቤት እንጅባራ ከተማ በእ/ቅ/ጽ/ቤት እንጨት መሰንጠቂያ ማሽን የተመረተ
የፌ/ፅድ ጣውላ 256.40 ሜ/ኩብ ደ/ታቦር ከተማ በደ/ታ ቅ/ጽ/ቤት እንጨት መሰንጠቂያ ማሽን የተመረተ የፈ/ፅድ
ጣውላ 198.02 ሜ/ኩብ እና በአዊ ዞን ባንጃ ወረዳ ባታእምቢ ቀበሌ በተርያ የመንግስት ደን የፈ/ጽድ ቁም
ደን 789.43 ሜ/ኩብ ባለበት ሁኔታ በጨረታ አወዳድሮ መሸጥ ይፈልጋል።
ስለሆነም ተጫራቾች፤ 
1. ተጫራቾች በዘርፉ የታደሰ የንግድ ሥራ ፈቃድና የግብር ከፋይ ምዝገባ ሰርተፊኬት ያላቸውና የዘመኑን ግብር 

የከፈሉ፣ የሽያጩ መጠን 200,000/ ሁለት መቶ ሺህ /ብር በላይ ከሆነ የተእታ /VAT/ ምዝገባ የምስክር 
ወረቀት ከጨረታ ሰነዱ ጋር ማቅረብ ይኖርባቸዋል።

2. ለጨረታ የቀረቡትን ምርቶች ማየት የሚፈልጉ ተጫራቾች ዘወትር በሥራ ሰዓት በቦታው ተገኝተው ማየት 
ይችላሉ።

3. ተጨማሪ ዝርዝር መግለጫዎችን ከጨረታ ሰነዱ ማየት ይቻላል።
4. የጨረታ ሰነዱን ይህ የጨረታ ማስታወቂያ በአዲስ ዘመን ጋዜጣ ታትሞ ከወጣበት ቀን ጀምሮ በተከታታይ 

10 የስራ ቀናት ውስጥ /ቅዳሜን ጨምሮ/ በአማራ ደን ኢንተርፕራይዝ ዋና ጽ/ቤት ባሕርዳር ቀበሌ 14 አዲሱ 
መናኸሪያ ጀርባ እንስሳት ማዳቀያ ግቢ ውስጥ ከኢንተርፕራይዙ ቢሮ ቁጥር 24 ደብረብርሃን ቅ/ጽ/ቤት 
ደብረ ታቦር ቅ/ጽ/ቤት፣ እንጅባራ ቅ/ጽ/ቤት፣ ኮምቦልቻ ቅ/ጽ/ቤትና ደብረማርቆስ ቅ/ጽ/ቤት በማይመለስ 
200.00(ሁለት መቶ ብር) መግዛት ይችላሉ።

5. ተጫራቾች ለመግዛት የሚፈልጉትን ምርት ጠቅላላ ዋጋ 2% የጨረታ ማስከበሪያ ዋስትና (Bid Bond) በባንክ 
የተረጋገጠ የክፍያ ማዘዣ/CPO/ ማቅረብ ይኖርባቸዋል።

6. ተጫራቾች መግዛት የሚፈልጉትን ምርት በኦሪጅናል ዋጋ መሙያ ቅጽ የሚገዙበትን ነጠላና ጠቅላላ ዋጋ፣ 
ስምና አድራሻቸውን በመፃፍ ፈርመው በመሙያው ሰነዱ ላይ ማህተም በማስቀመጥ የታሸገውን የጨረታ 
ፖስታ በአማራ ደን ኢንተርፕራይዝ ዋና ጽ/ቤት ቢሮ ቁጥር 06 እና ደብረ ብርሃን ቅ/ጽ/ቤት የቁም ደንና 
የጣውላ ምርት የጨረታ ሽያጭ ማስታወቂያ ተብሎ በተዘጋጀው የጨረታ ሳጥን ውስጥ ጨረታው ከወጣበት 
ቀን ጀምሮ በተከታታይ 10 የሥራ ቀናት (ቅዳሜን ጨምሮ) በ10ኛው ቀን 4፡00 ሰዓት ድረስ ማስገባት 
ይኖርባቸዋል። ጨረታው በዚሁ ቀን በ4፡00 ሰዓት ላይ ሳጥኑ ታሽጎ በ4፡30 ተጫራቾች ወይም ህጋዊ 
ወኪሎቻቸው በተገኙበት ይከፈታል ተጫራቾች ባይገኙም ይከፈታል።

7. ተጫራቾች የሚሞሉት ነጠላና ጠቅላላ ዋጋ 15% ተ.እ.ታን አይጨምርም። ሆኖም አሸናፊው ባሸነፈበት ዋጋ 
ላይ 15% ተ.እ.ታን ጨምሮ ይከፍላል።

8. ተጫራቾች ጣውላውን በተመለከተ በቅ/ጽ/ቤት የተመረተውን ሁሉንም ሎት በመሙላት ማንሳት 
ይጠበቅባቸዋል።

9. በሌላ ተጫራች ላይ ተንተርሶ ዋጋ ማቅረብ አይቻልም ።
10. ኢንተርፕራይዙ ጨረታውን በሙሉም ሆነ በከፊል የመሠረዝ መብቱ የተጠበቀ ነው።
11. ለተጨማሪ መረጃ በስልክ ቁጥር ባ/ዳር 058 226 3095፤ ደ/ታቦር 058 441 0306፤ ደ/ብርሃን 0116375017፤ 

እንጅባራ 0582270485 ደውሎ መጠየቅ ይችላል።

የአማራ ደን ኢንተርፕራይዝ
ባሕር ዳር

የባንካችን ባለአክሲዮን የሆኑት ወ/ሮ ፀሀይ ለገሰ ግዛቸው በፃፉት ማመልከቻ በአዋሽ ባንክ አ.ማ. ተመዝግቦ 
የሚገኝ የአክሲዮን ባለቤትነት ማረጋገጫ/ሼር ሠርተፊኬት/ የአክሲዮን ጠቅላላ መጠናቸው 153 የሆነ 
በአክስዮን ሠርተፍኬት ቁጥር 28450 ተከታታይ ቁጥራቸው 15471-15480፣ 32411-32413፣ 66668- 
66672፣ 68743 - 68792 እና 231689 - 231773 የሆኑ ጠፋብኝ ብለው ስላመለከቱ ሠነዶቹን ያገኘ 
ወይም በዕዳ ይዣለሁ የሚል ካለ ይህ ማስታወቂያ ከወጣበት ቀን ጀምሮ በ15 ቀናት ውስጥ ለባንኩ 
እንዲያሳውቅ፣ ይህ ካልሆነ ግን ባንኩ ሠነዶቹ ዋጋ እንደማይኖራቸው አድርጎ በምትኩ ሌላ የምሥክር 
ወረቀት /ሼር ሠርተፊኬት/ የሚሰጥ መሆኑን እናሳውቃለን።

አዋሽ ኢንተርናሽናል ባንክ አ.ማ

በከሳሽ አቶ መሀመድ ካሳው እና በተከሳሽ እነ ተስፋ መላኩ 2 ሰዎች መካከል ስላለው የገንዘብ  ክስ 
ክርክር 1ኛ ተከሳሽ ተስፋ መላኩ ክስ የቀረበባቸው በመሆኑ ይህንን አውቀው ለሚያዝያ 10 ቀን 2016 
ዓ/ም ለሆነው ቀጠሮ መቅደላ ወረዳ ፍ/ቤት እንዲቀርቡ፤ የማይቀርቡ ከሆነ በሌሉበት የሚወሰን መሆኑን 
እንዲያውቁ ሲል የመቅደላ ወረዳ ፍ/ቤት አዟል።

በአ/ብ/ክ/መ ጠቅላይ ፍ/ቤት  
የመቅደላ ወረዳ ፍርድ ቤት

አማራ ክልል

ማስታወቂያ

